
Çimnaz Əzizqızı
KİTAB NECƏ YARANDI?

Mənim anam Naxçıvan Kənd Təsərrüfatı Texnikumunda dil-ədəbiyyat müəllimi işləyirdi. Şəfiqə müəllimi hamı xe​yir​xah, namuslu bir qadın, fədakar bir ana kimi tanıyırdı. Mən, 1949-cu il sentyabrın 1-də dünyaya gəlmişəm və ailə​nin dördüncü övladı olmuşam. Biz ailədə beş uşaq idik. Atam – Abbasov Əziz Cavad oğlu 1942-ci ildə müharibəyə səfərbərliyə çağırılanda Bakı Tibb texnikmunda oxuyurmuş. Onları hərbi hissə ilə birlikdə Naxçıvana gətirirlər. Atamın – qohum qəbiləsi onu hökmən evləndirmək istəyir. Düşünürlər ki, müharibə cavana-qocaya baxmır. Əgər müharibədə başı​na bir iş gəlsə, nakam getməsin. Heç olmasa, bir nişanəsi qalsın. Böyük qardaşım Azər 1943-cü ildə anadan olur. Və həmin gün atamı Hərbi Hissə ilə Mazdok döyüşlərinə aparı​rılar. Onsuz da çətin maddi durumu ağır olan ailənin vəziy​yə​ti daha da pisləşir. Anam atasını çox erkən itirib, kasıb​çılığın çox gözəl başa düşürdü. Anam danışardı ki, 2-ci və ya 3-cü sinifdə oxuyurdum. Novruz bayramı idi. İmkanlı ailə​​lərin təzə paltar geyinib, ciblərinə mövüz (kişmişin bir növü) doldurub yeyirdilər. Qonşu həyətlərdən cürbəcür ye​mək qoxusu gəlirdi. Ancaq anamın bişirməyə heç nəyi yox idi. Mən bu yoxluğu anlamadığımdan ağlayaraq “sən də pi​lov bişir” deyə tutdurmuşdum. Çarəsiz qadın ədəb-ərkanla hə​yətdə ocaq qaladı. İri mis qazana su töküb ocağın üstünə qoydu. Su qaynayanda anam guya aş süzərcəsinə suyu aş​süzənə tökdü və qazanı yenidən ocağın üstünə guya “dəmə” qoydu. Ocaqdan soğan yanığı qoxusu gəlirdi. Axşam dü​şəndə məni evə çağırdı, bir tikə soğan çörəyi qarşıma qoydu, qapını bağlayıb dedi ki, səsivi çıxarma! Qonum-qonşu sənin ağladığıvı bilsə, səni döyərəm. Mən soğan-çörəyimi yeyib yatdım. İllər keçir, anam Naxçıvan Pedaqoji İnstitutunun əv​vəl tarix-coğrafiya, sonra isə dil-ədəbiyyat fakültəsini bi​tirir. Sonralar biz anamdan soruşardıq ki, niyə eyni instiututu iki dəfə oxumusan? Deyərdi:

– Mən anamın aman-zaman bir övladı idim. O, məni gözündən irağa qoymazdı. Mən isə oxumaq istəyirdim. Anam o zaman Naxçıvanda yaradılmış “Qızıl Qələmlər” İt​ti​faqının üzvü idi. Gözəl şeirlər yazırdı. O zamankı Naxçıvan mühiti üçün nadir nəzərə çarpan musiqi savadı da vardı. Onun skripka müəllimi Zul familiyalı bir alman imiş. Atam Mazdokda yaralanır və arxa cəbhəyə – Tiflisə qospitala gön​dərilir. 

Nənəm ərini çox erkən itirmişdi. Oğlu olmadığından özü​nü bədbəxt hesab edirdi. Müharibədə kürəkənini itirəcə​yindən çox qorxurdu. Bəzən atama deyərmiş:

– Ay Əziz, a bala, Stalin bilmir, bilmir, sən ki, mənim bəxtimi bilirsən. Götür Stalinə bir mətub yaz, qoy məni Hitlerə ərə versin, vallah, elə həmən gün Hitlerin baydağı ya​tacax. Heç muharibəyə hünəri qalmayacax. 

Nənəmin oxuduğu bir-iki bayatı da bu günədək yadımda qalıb. O, bu bayatını oxuyaraq, sanki, öz bəxtsizliyinə ağ​la​yırdı:

Kababı kim bişirər,

Kim duzlar, kim bişirər.

Oğulsuz anaları 

Qəbrə kim düşürər?

Dərd məndə üz görübdü,

Meydanı düz görübdü

Gedir-gedir qayıdır,

Məni yalqız görübdü.

Bir də nənəmin heç kəsdən eşitmədiyim bir mahnısı var idi. Zincirli qavalını çalaraq oxuyardı:

İçmişəm araq,

Bir dəstə varaq
Dur gəl oynayaq,

Balam ay cocuq, yarım ay cocuq.


İçmişəm çaxır,

Yandırır yaxır.

Mən baxan yara,

Gör, kimlər baxır. 

Balam ay cocuq, yarım ay cocuq.

Nənəm qızını yetimliklə böyütdüyündən qızının da bu günləri yaşamasını heç istəmirmiş. Yaxın bir qohumu olan Heydər xalaoğlu nənəmə deyir ki, mən Tiflis qospitalının baş həkimini tanıyıram. Leninqradda bir İnstitutda oxumu​şuq və beş il bir otaqda yaşamışıq. Gəl, sənə bir məktub ve​rim, apar ver ona, kürəkənini Naxçıvana köçürtdür. Çox çə​tin olsa da, nənəm qızını və nəvəsini düşünüb razılaşır. Dil bilməyən, yol-iz tanımayan nənəm əlində Heydər xalaoğ​lu​nun verdiyi eyni kopiyadan ibarət üç məktubu alıb, anamla birlikdə qucaqlarında da qardaşım Tiflisə yola düşürlər. Nə​nəm məktubu itirə biləcəyindən qoxduğundan hər kopi​yanı bir yerində gizlədir. Minbir çətinliklə Tiflisə gəlirlər. So​ru​şa-soruşa həmin qospitalı tapırlar. Günlərlə həmin baş hə​ki​min qəbuluna düşməyə çalışırlar. Və nəhayət, düşürlər. Bun​dan sonrasını anam danışanda biz hər dəfə gülməkdən qırı​lardıq. Elə baş həkimin qəbulunda nənəm anama deyir ki, köpək qızı, ağla! Ağlamasan, həkim bizə inanmaz. Nənəm həkimin qəbulunda sinəsinə qoyduğu məktubu çıxarıb ona verir. Həkim məktubu oxuyur və başını bulayır nənəmə nə deyirsə, arvadın yadında bir “nelza”, bir də “vayna” qalır. Nənəm elə başa düşür ki, məktubu düz verməyib. İkinci ko​piyanı corabından çıxarıb həkimə uzadır. Həkim ikinci mək​tubu da alır, baxır ki, eyni şeydir. Havalanmış kimi məktubu cırıxlayıb zibil qutusuna atır. Və rus dilində nənəmi başa salmağa çalışır ki, bu iş olmaz, çox çətindir. Ancaq nənəm həkimin nə dediyini ya başa düşməyib, ya da düşmək istə​məyib. Tez ayağa durub üçüncü kopiyanı uzadır və deyir:

·  Başıva dönüm, ta niyə hirslənirsən? O məktub da deyilsə, ala bunu. Heydər göndərib. 
Həkim kağızı açıb o biri məktubun kopiyası olduğunu görüb, dəliyə dönür. Çağırıb bütün həkimləri otağa yığır, nənəmi, anamı göstərir və atamı anama və kiçik oğluna ba​ğışlayır. Və onların Naxçıvan Hərbi Qospitalında müalicə​sini davam etdirmək şətrilə Tiflis qospitalından köçürülmə​sinə sərəncam verir. Atam bir daha cəbhəyə qayıtmır və uzun illər səhiyyə sahəsində çalışır, Tibb İşçiləri Həmkaralar İttifaqının sədri və Səhiyyə Maarifi Evinin müdiri vəzifə​sin​də işləyir. Oradan da təqaüdə çıxır. Atam Füzulini, S.Ə.Şir​vanini çox sevərdi. Çoxlu şeir bilirdi. Muğamlarımızı gözəl bilirdi. Bəlkə, elə atamla anamın musiqiyə olan sevgisi idi ki, qardaşım konservatiroyanın məzunu oldu. 

Nənəmin ölümündən sonra anamın əziyyəti daha da pisləşdi. Çünki biz dördümüz məktəbə, kiçik bacım Hüsni​yyə isə bağçaya gedirdik. Atam, anam isə yalnız maaşa do​la​nan adamlar idilər. Müharibədən yenicə çıxmışdılar. Qo​hum​lardan da çoxunun ailə başçıları müharibədən qayıtma​mışdılar. 
O cümlədən, əmim və bibimin ərinin “qara xəbər”ləri gəlmişdi. Atam onların da uşaqlarına baxırdı. Mən 1957-ci ildə birinci sinfə getmişəm, həmişə də həkim olmaq istə​mi​şəm. İndi də bu arzum sönməyib. Orta məktəbi qurtarandan sonra birinci il Azərbaycan Tibb İnstitutuna qəbul ola bil​mədim. Naxçıvanda C.Məmmədquluzadə adına Ədəbiyyat Muzeyində işlədim və hazırlaşırdım ikinci il sənədlərimi ATİ-yə verəm. İyun ayı idi. Anamın Bakıdakı dayısı vəfat et​mişdi. Mən də onunla birlikdə Naxçıvandan Bakıya gəl​dim. Məni qohumlar məcbur etdi ki, sənədlərimi universi​tetin kimya və ya biologiya fakültəsinə verim, özümü sına​yım. O zaman bu fakültələrə sənədi ixtisas üzrə götürür​dü​lər. Mən həmin fakültələrə sənəd verə bilmədiyimdən, əlim​də Ədəbiyyat muzeyinin arayışı olduğundan sənədlərimi məcburən heç hazırlaşmadığım BDU-nun filologiya fakültə​sinin qiyabi şöbəsinə verdim. Hər imtahanı verdikcə növbə​tidən mütləq kəsilərəm, deyə imtahanlara gedirdim, ancaq kəsilmədim. Bütün fənlərdən 4-5 aldım və filologiya fakültə​sinə daxil oldum. Mən imtahanlara hər dəfə anamla gedirdim və könülsüz idim, deyə bir kənarda dayanırdım. Bizim qru​pun uşaqları isə İnstitutun qabağında anamın başına topla​şırdılar. Anam ədəbiyyatçı olduğundan uşaqların bütün sual​larına cavab verirdi. İçlərindən bir laçınlı oğlan bu cür ana​nın qızını çox maraq edir. Ancaq o, məni qəbuldan – tələbə biletini alandan sonra tanıdı.

Məndən fərqli olaraq laçınlı oğlan, yəni Əslixan, filo​logiya fakültəsini sevərək seçmişdi. O, bu fakültəyə bir-neçə il ardıcıl sənəd verir və konkursa düşürmüş. Nəhayət, 1968-ci ildə arzusuna çatır. İnstitut illərində hansı dəftərim əlinə keçsəydi, yazdığı şeirlərlə özünü sevdirməyə çalışardı. O dövrdə yazdığı şeirlərin çoxusu dəftərlərimlə birlikdə it-bat oldu. Yadımda qalan bir bənd var:

Yaşa, bir qartal kimi,

Solsan da, gül təki sol,

Ancaq elə yaşa ki, 

Yaşamağa layiq ol!

Biz evləndikdən sonra da mənim oxuduğum kitabların arasından yazdığı şeirləri tapardım. Bir dəfə də belə bir şeir tapdım: 

Bu dünyanın özü dərddir,

Qışı dərddir, yazı dərddir.

Axır məni vərəmlətdin

Dağlama məni, dağlama!

Çeşməyəmmi, axım gedim?!

Şimşəyəmmi, çaxım gedim?!

Qoy, yolumla çıxım gedim,
Saxlama məni, saxlama!

Daş-kəsəkdən keçib yolum.

Parçalanıb əlim-qolum.

Göz yaşına dəyməz, gülüm,

Ağlama məni, ağlama!

Xəzan vurmuş budağam mən,

Suya təşnə dodağam mən,
Odu sönmüş çırağam mən,
Yağlama məni, yağlama!

Gözlərində gözüm qalıb,

Ürəyimə bir od salıb,

Qucağında ölmək gəlib,

Ağlıma, mənim ağlıma.

Biz 1973-cü ilin yanvarında evləndik. 1974-cü ildə Ül​vi, 1975-ci ildə Fəxri anadan oldu. Mən kənd işlərinin heç birisini bacarmırdım. Bir dəfə məcbur qalıb çörək bişirmək üçün xəmir yoğurdum. Xəmirin gəlməsini gözləmədən əl-ayağımı ütə-ütə sacda çörək bişirməyə başladım. Çörəklərin heç biri köpmədi. Alaçiy göyərmiş taplar oldu. Yeyiləcək, ortaya qoyulacaq deyildi. Bütün gecəni gözlədim ki, hamı yatsın. Evdəkilər yatandan sonra gecə saat 2-3-də qalxdım ayağa, həyətdə iki iri itimiz var idi. “Allaha ağır getməsin!” deyərək çörəklərin hamısını itlərə yedizdirdim, sonra gedib yatdım. Səhər qaynanam yal çalıb qoydu itlərin qabağına. İtlər axşama qədər dillərini yala vurmadı. Qaynanam əməlli-başlı narahat olmuşdu. Deyirdi ki, itlər xəstələnib, daha bilmirdi ki, gəlini səhərəcən itləri yedizdirib. Sonralar yavaş-yavaş çörək bişirməyi öyrəndim. Ancaq yenə də körpələrimi saxlayan olmadığından, dərsə gedib-gəlməyə, bir müəllim kimi gündəlik tutmağa belə zamanım çatmırdı. Yoldaşım mən işləyən məktəbin dərs hissə müdiri idi. Hər gün məndən gündəlik tələb edirdi. Mən də deyirdim:

– Yoxdur, axşam uşağı saxlayaydın, mən də gündəlik yazardım. 
O da adımın qarşısına “minus” işarəsi qoyurdu. Minus​lar xeyli çoxalmışdı. Mənə heç güzəşt etmirdi. Bir gün bərk xəstələndi, məktəbə gedə bilmədi. Şkafın açarını mənə verdi ki, məktəbin direktoruna verəm. Mən məktəbə çatan kimi əvvəlcə şkafı açdım, həmin dəftəri çıxardım, adımın qarşı​sındakı bütün minusları “pilus” elədim, hirsim soyudu, sonra açarları direktora verdim. 

Dərs hissə müdiri əhvalatı biləndə qanı çox qaraldı, son​ralar mənim əvəzimdən də gündəlik yazmağa başladı. Şərait​sizlik məni vətənə – Naxçıvana çəkirdi. İş elə gətirdi ki, atam​gilin yaşadığı ev plana düşüb söküldü və mənə də ora​dan ikiotaqlı ev verdilər. Bu hadisə mənim Naxçıvana get​mə​yimi reallaşdırdı. Biz Naxçıvana gələndə artıq ikiotaqli evimiz var idi. Hər ikimiz işə düzəldik, uşaqlara anam baxır​dı. Mən 1976-cı ildən 1982-ci ilə qədər Məktəblər Sarayında kitabxanaçı işlədim. Həmin vaxt Naxçıvanın Vilayət Partiya Komitəsinin birinci katibi Nurəddin Mustafayev idi. Nurəd​din müəllimin çox qəribə bir iş üsulu var idi. Heç kəsə bil​dirmədən hər gün bir müəssisəyə gedir. 
Camaatla tanış olurdu. Bir gün Pioner və Məktəblilər Sa​​rayına da gəldi. Bir-bir otaqları gəzə-gəzə, işçiləri sorğu-suala tuta-tuta kitabxanaya da gəlib çıxdı. Mənimlə əl gö​rüşdü. Mənə tarixdən, ədəbiyyatdan tutmuş iqtisadiyyata qə​dər sual​lar verməyə başladı. Mən bacardığım qədər onun sual​larına cavab verdim, o məni dinlədi və bircə kəlmə – “Sə​nin yerin bu​ra deyil!” – dedi və getdi. Bir müddətdən son​ra VPK Təş​kilat Şöbəsinin müdiri məni yanına çağırdı. Mənimlə bərabər dəhlizdə daha on nəfər var idi. Nə məq​sədlə orada olduqlarını bilmirdim. Mən otağa girdim, şöbə müdiri mənim savadımı yoxlayarcasına müxtəlif suallar ver​məyə başladı və görünür mən bu konkursdan keçdim, çünki bir-neçə gündən sonra yenə də VPK-nın o zamankı ikinci ka​tibi Qolubev məni yanı​na çağırdı. O da məni tamamilə baş​​qa istiqamətdə sorğu-suala tutdu, və mənə VHİŞ-in Mə​dəni Kütləvi İşlər şöbəsinin müdi​ri vəzifəsində işləməyi tək​lif etdi. O, uzun-uzadı işin məsu​liyyətindən danışdı, uğurlar ar​zuladı və bir-neçə gündən sonra məni VHİŞ-in Mədəni Kütləvi İşlər şöbəsinin müdiri vəzifə​sinə təyin etdilər. 1995-ci ildə Bakıya köçməyimlə əlaqədar o işdən öz ərizəmlə çıx​dım. 

Övladlarım orta məktəbi Naxçıvanda bitirdilər. Hər ikisi İqtisadiyyat İnstitutuna daxil oldu. 1995-ci ildə Naxçıvan​dakı evi satıb birdəfəlik Bakıya köçdük. Mən on il işləmə​dim. Bu arada oğlanlarım da İnstitutu bitirib evləndilər. Mə​nə o qədər də ehtiyacları qalmadı. Gəlinlərimdən biri univer​sitet bitirmiş bir qızdır. Ona hamımız iş axtarırdıq. Çox yerə baş vurduq, çox gözlədik. Nəhayət, AMEA Folklor İnstitu​tun​dan işıq ucu göründü. Elə həmin gün də öyrəndik ki, gə​linim ana olacaq. Və ən azı üç-dörd ildən sonra işə çıxa bi​lər. Eləmədim tənbəllik gəlinin yerinə İnstitut direktorunun yanına özüm getdim. Mənə elə gəlir ki, ömür boyu axtar​dığımı tapdım. Mən illərlə anamdan, nənəmdən, tanış-biliş​dən eşitdiyim atalar sözü, məsəl, oxşama, rəvayət və s. bu kimi folklor nümunələrini özümlə bərabər o dünyaya aparası olmayacağam. Buna çox sevinirəm. Çünki elin malını özü​nə qaytarmağı özümə borc bilirəm. Bu da mənim kiçik ki​tabımın həyata gəlmə səbəbidir. Mənim dörd nəvəm var. Ma​​lik, Heydər, Nuray və kiçik Məhəmməd. Mən mənə mi​ras qalan bu folklor nümunələrini onların timsalında bütün uşaqlara hədiyyə edirəm. 

Bu kitabın yazılıb ərsəyə gəlməsində xüsusi rolu olan Əli Şamilə və yaxından köməkliyinə görə Aynur Qəzənfər​qızına öz təşəkkürümü bildirirəm.  
NAXÇIVANDA TOY MƏRASİMİ

Eldən-elə, dildən-dilə müdrik qocalarımız, nənə-baba​la​rımız vasitəsi ilə yayılan və yaddaşlarda yaşayan yerli adət və ənənələr, folklor nümunələri zaman-zaman unudulur, təh​riflərə və dəyişikliklərə uğrayır. 

Toy adətlərimiz də bu cür dəyişikliklərdən kənarda qala bilməzdi. İndi az-az ailə tapılar ki, XX əsrin 0-60-cı illərdə olduğu kimi nübar xonçaları, xına gecəsi, gəlin hamamı, pal​tarbiçdi ilə toy etsin və ya milli bayramlarımızın hər birində özünəməxsus qayda-qanun ilə xonça aparsın. Yəni vaxt, za​man keçdikcə bu ənənələrin böyük qismi unudulur. 

Şadlıq sarayları və restoranlarda keçirilən toy məclis​lərində keçmiş qayda-qanunlar unudulmaqla yanaşı, bəzən yeniləri də əlavə olunur. Məsələn, indi bəy-gəlin birlikdə toy tortunu kəsərək qaşıqla bir-birilərinə uzadırlar, və ya bir-birilərinin əlindən şampan şərabı içirlər, hansı ki, bu ənənə heç zaman bizim toylarda olmayıb.

1940-cı ildən sonra Naxçıvanda keçirilən toy adət-ənə​nəsi yaddaşlardan silinməsin deyə yaşlı nəslin nümayən​də​lə​rindən eşitdiklərimi, gördüklərimi qələmə aldım və oxucu​lara çatdırmağı lazım bildim.

Naxçıvanda toy adət-ənənələr, əsasən cizgilərini özündə saxlasa da, bəzi detallar istər-istəməz zaman-zaman dəyişir. Məsələn, əvvəllər gəlini atla, dəvə ilə, faytonla, hətta piyada aparırdılarsa, indi avtomobildə aparırlar. Və ya əvvəllər gə​linin paltarı mütləq qırmızı rəngli idisə, indi ağ rəngli gəlin paltarı geyinirlər və s.

Mən anam Şəfiqə xanımın danışdığı və onun gəlinlik döv​​rünü əhatə edən, qismən də öz gözlərimlə gördüyüm Nax​​​çıvan toylarından yazacağam.

Nənəmin və anamın dövründə Naxçıvanda küçə adları olmayıb, o zaman məhəllə adları olub, indi də xalqın yad​da​şında həmin adlar yaşayır. Məsələn, Naxçıvanda igid, mərd, dəliqanlı oğlanları ilə məşhur olan Şahab (həmin küçədən böyük bir bulaq axırdı. Şah elə şah, ab isə su deməkdir), Sar​vanlar, Əlixan, Gomayıl, Xıncov, Çuxur məhlə və s. kimi.

Qız bəyənmə. O zamana görə qızları oğlanın anası, ba​cısı əsasən hamamda, çeşmə başında görüb bəyənərdilər. Bə​zən də qızı gözəl əl qabiliyyətinə görə, qanacaq-mərifə​tinə gö​​rə seçərdilər. Lakin bu o demək deyil ki, oğlanların öz se​çimi olmazmış. Qohum-qonşu uşaqları ilə kiçik yaşların​dan bir yerdə böyüyən və həddi-buluğa çatdıqdan sonra ayrılan oğlanlar sonradan həmin qızları sevib evlənirmişlər.

Kiçik elçilik. Bu üsulların hansı biri olursa-olsun, oğla​nın anası, nənəsi, xalası və s. yığışıb qız evinə gedər, əvvəlcə havadan-sudan söhbət edər, yavaş-yavaş mətləb üstünə gə​lər​dilər. Qadınlar yalnız gəlmələrinin səbəbini söyləyərdilər ki, buna da «ağız aramaq» deyilir. Şübhəsiz ki, qız adamı hələ ki, fikrini demir, evin kişiləri ilə məsləhətləşəcəklərini bildirir​dilər. Əgər razılıq olarsa oğlan evinə xəbər çatdırar​dılar.

Oğlan adamı öz evlərinə qayıdanda bir nəfər ehtiyatla əyilib yerdən bir daş götürər və niyyət edib öz evlərində bir yerə qoyardılar. Əgər bu arada işləri yaxşı gətirsə, yaxın qohumlardan ölən-itən olmasa, qızın ayağı sayalı sayılardı. Əksi olsa, fikirlərini elə oradaca dəyişərdilər.

Böyük elçilik. Qız evinin razılıq xəbərindən sonra, ikinci dəfə ağsaqqal və ağbirçəklər elçi gedərdilər. Bu elçilik işinə çox həssaslıqla yanaşardılar, çünki, necə deyərlər, qız qapısı – xan qapısı hesab edildiyindən qız evinin bəzi şıltaq​lıqlarına dözərdilər.

Elçilik razılıqla bitərsə, ortalığa şirin çay gələrdi. Sözü gedən qızın «hə»si verildisə, ətrafa səs yayılırdı ki, filankə​sin qızının şirnisi içilib.

Naxçıvanda, adətən, qızı uzun müddətə nişanlı saxla​maz​lar. Deyərlər ki, qalan işə şeytanın barmağı qarışar. Odur ki, məsələni tezləşdirərlər.

Bəlgə. Naxçıvanda nişandan (böyük nişan) başqa çox az-az təsadüf edilən «bəlgə» aparmaq adəti də var. Bəlgəni o zaman aparırlar ki, qızın «hə»si verilir, lakin oğlan ya uzaq səfərdə olduğundan, ya hüzür düşdüyündən tezliklə toy et​mək olmur. O zaman qız evinə nişan üzüyü (buna xatircəm​lik üzüyü də deyilir), bir yaylıq və şirniyyat aparılır. 

Nişanlılıq. Qızı nişanlı qaldığı müddətdə qarşıdan gələn Novruz, Qurban, Ramazan bayramlarında qız evinə tabax ge​dərdi. Qurbanda hökmən bəzəkli bir qoç, qıza hədiyyə və müx​təlif şirniyyat və meyvələr göndərilirdi. Novruzda isə əsasən paxlava, şərəkbura, bayram çöçəsi, qoz, fındıq, ba​dam, şirniy​yat, meyvə və quru meyvəyə üstünlük verilirdi. Nax​çıvanda nişanlı qızlara yeni çıxan meyvələrdən «nübar» apararlar. Yəni nişanlı qızlar toya qədər daim diqqət mər​kə​zində olurlar.

Əgər nişanlılıq müddəti qış aylarına düşərsə, dekabrın 22-də qız evinə xonçada çillə qarpızı və müxtəlif şirniyyatlar aparılır. 

Ramazanda qızın yaşlı nənəsi və babası varsa, onlara da hədiyyə qoyulmaqla meyvə və şirniyyat tabaqları tutulurdu. Bu bayramlar silsiləsinə Xıdır Nəbi də daxildir. Toy, nişan keçirmək üçün oğlan evi qız evinə xərc verərdi. Bura başına xına çəkilmiş, buynuzuna qırmızı bağlanmış qoyun (bir və ya bir neçə dənə də olur), yağ, düyü, un, qənd, çay və s. daxildir.

Nişanda gəlinə gətirilən qızıllar xüsusilə qeyd olunardı. Onlar əsasən boyunbağı qismində çəçik, qarabatdax, sərmə, hel, ay-ulduz sırğa, nacağı və ya qaşlı sırğa, qolbaq və ya üzük​​dən ibarət olur. Çəçik üç-dörd cərgə düzülmüş boğaz​dan sinəyə qədər pullu boyunbağıdır. Bunun lap böyüklərinə sil​silə deyilir. Qarbatdax – qızıl və incə muncuqlardan dü​zülmüş boyunbağıdır. Sərmə – damcı şəklində hazırlanmış, içərisi nə​bati naxışlarla işlənilir. Hel – dairəvi və oval şəkil​lərində olan qızıl boyunbağıdır. Naxçıvana məxsus bir qızıl əşya nö​vü də boğazaltıdır. Boğazaltı adından göründüyü ki​mi, boğaz al​tın​dan başa qədər müəyyən uzunluqda olur. Baş​lıq​ları qızıldan çəngəl hazırlayırlar. Təmiz piltə qızılın biri digərinə halqa​larla bərkidilir. Ortası firuzə və yaqutla bəzə​dilir ki, bu nö​vünə işkəbel boğazaltı deyilir. Əsasən baş yay​lığının düşmə​məsi üçün istifadə olunan boğazaltı eyni za​man​da çənəaltı buxağı da çəkərək çox sallanmağa qoymur. İm​kanlı ailələr sadalanan qızılların hamısını imkansızlar isə, heç olmasa, bir üzük, bir boyunbağı, bir cüt də sırğa aparar​lar. 

Nişanda qıza gətirilən ayna çox önəmlidir. Hamı çalışır ki, gözəl ayna seçib alsın. Buna çox adam bəxt aynası da deyir. Gəlin köçürən zaman aynanı qorumaq lazımdır ki, dü​şüb qırılmasın. Aynanın qırılması yaxşı əlamət hesab olun​maz. Bəzi yerlərdə aynanı qızın üzünə doğru tuturlar. Bu o deməkdir ki, qız da ayna kimi təmiz və ləkəsizdir. Qarşısın​dakı aynaya baxaraq ətrafdakı kəm baxışlardan sanki qoru​nur. Bəzən isə aynanı camaata doğru tuturlar ki, pis nəzərlər o adamın özünə qayıtsın və gəlinə göz dəyməsin.
Toya qədər qız anası qızının yorğan-döşəyini hazırla​ma​lıdır. Yorğan-döşək salma mərasiminə oğlanın yaxın qohum​ları, anası, bacısı, bibisi gəlib döşək üstünə pul və şirinlik atarlar. Bunlar yorğan-döşək salana çatar. Toya qədər görü​ləcək işlərdən biri də çörək yapmaqdır. Naxçıvanda təndir yeraltı olur. Toy çörəyini yapmaq üçün xüsusi çörək yapan və köməkçilər dəvət olunur ki, buna da mədədçi deyilir. Həm oğlan evi, həm də qız evi toy üçün lavaş yapırlar. Ya​xın qo​hum​lar hər iki evə “çörək üstü”nə gedirlər və hədiyyə pul ba​ğışlayırlar. Bunlar isə çörək yapana və mədədçilərə qa​lır. Nax​çıvanda çörək bişirilən, təndir olan yerə təndirəsər deyirlər. 
Danışıq. Üçüncü dəfə ən yaxın adamlardan 3-4 nəfər gedib toyun vaxtını müəyyənləşdirərdilər. Qəti qərardan son​ra oğlanın anası gəlini üçün illərdən bəri yığıb saxladığı əşyalara bir daha göz gəzdirər, çatışmayanları alar, son hazırlıqlar bitdikdən sonra yaxın qadınlardan birini çağırıb toyun, paltarbiçdinin, gəlin hamamının və duvaqqapmanın vaxtını deyər və dəvət olunacaq qonum-qonşunun adını bir-bir söyləyərdi. Dəvətliləri çağıran qadına «nəvə» deyilir.

Nəvə toya dəvət edilmiş hər kəsin bir-bir qapısını döyər və məsəl üçün, belə deyərdi: – Ay Fatma, Səkinə sizi ailənlə birlikdə oğlunun toyuna çağırır. Həftənin cümə axşamı pal​tar​biçməyə, cümə günü gəlin hamamına, şənbə günü xına ge​cəsinə, toya və duvağa gəlin. Evin kişisi yalnız toyda iş​tirak etsə də, qadınlar qalan mərasimlərin hamısına gedirlər. Nəvəyə isə hamı mütləq şirinlik bir şey bağışlayardı.

Toyun paltarbiçdisi. Paltarbiçdi böyük nişanla birlikdə olur. Oğlan evi qız üçün nə alıbsa hamısını (ayaqqabıdan başqa, ayaqqabı darlıq hesab edildiyindən əvvəlcədən gətir​məzlər) gətirir. 

Qız evi yemək-içmək hazırlayır, yeyib-içəndən sonra oğlanın anasının göstərişiylə bir nəfər qadın qıza alınmış əşyaları bir-bir hamıya göstərir. Əşyaları göstərən qadın uca bir yerdə durduğundan hamı onu maneəsiz görür. İştirakçılar hər bir əşyanı gördükcə yerdən oğlan anasına alqış edib de​yirlər: – Sağ olsun, oğlan doğanı, afərin, maşallah və s. Sonra gəlin olacaq qızı gətirib otuzdururlar. Oğlanın bacısı qız üçün alınmış üzüyü yavaş-yavaş qızın barmağına keçirir və deyir: – Üzük girmir. Bu zaman qızın anası həm nişan taxanın, paltar göstərənin və əşyaları gətirənlərin hamısına hədiyyə verir ki, buna da xələt deyirlər.

Sonra gəlin üçün alınmış parçalardan gəlin paltarı bi​çilir. Duvaq günü geyinəcəyi və bir-iki dənə gündəliyə ge​yiləcək parçaları dərziyə verirlər ki, tiksin. Dərziyə həm oğ​lan, həm də qız anası xalat verir. Çağırılan qonaqlar və qo​humlar biçilən parçanın üstünə az miqdar da pul, şirniyyat qoyardılar.

O zaman üçün ən gözəl parçalar, zərxara, qumaş, küçə mənə dar gəlir, alışdım yandım, gülü məxmər, pombarxit he​sab olunurdu. Gəlinlik paltarı üçün qırmızı rəngli parça se​çilərdi. Toyun ən maraqlı və yadda qalan detallarından biri də odur ki, paltarbiçmədə oğlanın ən yaxın qohumları qıza tabaq (xonça yox) tutardılar. Tabaq xonçadan çox böyük olur. Bir stolun üstü tutacaq qədər, müxtəlif konfet, şirniy​yat, meyvə, çərəz və qıza hədiyyə qoyulur. Tabağa heyva və üzüm qoyulmaz. Deyərlər ki, heyva xəstəlik, üzüm isə göz yaşı əlamətidir. Məsələn, deyirlər ki, filankəs heyva kimi saralıb-solur. 

Nişanla toy arasında bir kəbin mərasimi də var. Kəbin Naxçıvanda iki cür kəsilir. Bir dövlət nigahı, bir də dini ni​gah. Dövlət nigahı olmasına baxmayaraq, dini nigah mütləq olmalıdır. Çünki dini nigah halallıq və məhrəmlik hesab olunur. Əvvəllər azyaşlı qızlarla evlənən oğlanlar yalnız dini nigahla kifayətlənirdilər. Dini nigah oğlanın ikinci, üçüncü dəfə evlənməsinə mane olmur. Kəbin kağızların hər ikisi qızın anasına verilir. Nigah günü bəylə gəlinin hər iki tərəfin şahidliyi ilə kəbini kəsilir və  mərasimi qız evinin hazırladığı kiçik qonaqlıqla yekunlaşır. 

Toy hamamı. Nişan və paltarbiçmədən sonra oğlan evin​​də üç gün toy çalınardı. Oğlanın qohumlarından 5-10 nəfər həftənin cümə günü gedib qızı gəlin hamamına aparar​dılar. Həmin günə oğlan evi hamamı 2-3 saatlığa bağlatdı​rardı. 

Oğlan evindən qız üçün hamam boxçası gedərdi. Boxça artıq qalmış cürbəcür ipəkdən, qumaşdan qurama olurdu və içərisində gəlin üçün qətfə, fitə, ləçək, alt və üst paltarları, torbada isə bütün hamam ləvazimatları: sabun, kisə, lif, ürü​şül, daraq, daban daşı və s. olardı.

Adını çəkdiyim əşyalardan bəzisi yeni nəsil üçün anla​şılmaya bilər. Məsələn, lif-sabunlanmaq üçündür, ürüşül isə heyvanın haram iliyindən və üyüdülmüş yüksək keyfiyyətli mərmərdən hazırlanan kosmetik vasitədir. Onu hamamda yaş sifətə azacıq sürtməklə üzün dərisini təmizləyir və sifətə bir təravət gətirir.

Fitə – metr yarım qırmızı parçadır ki, bahalısı ipəkdən, ucuzlusu çitdən olur. Keçmişdə hamamda fitəsiz çimmək çox böyük ayıb hesab edilərdi. Yetkinlik yaşına çatmış qız​lardan tutmuş qoca qarılara qədər hamı fitə ilə özünü örtüb, böyüklərdən və az yaşlı uşaqlardan abır saxlayardılar.

Hamamda qadınlar çalıb-oxuyar, deyib gülərdilər, ən yaxın adamlardan biri, əsasən yengə gəlini fitə ilə örtüb bir tərəfdə oturub onu çimizdirər və ona evlilik həyatına dair bəzi məsləhətlər verərdi. Gəlini çimizdirdikdən sonra ona təzə alt və üst paltarı geyindirər, yad baxışlardan qorunsun deyə başına böyük qırmızı yaylıq salar və evə qədər apa​rardılar. Qız evində gələnlərə isti samavar çayı və quymaq ikram edilərdi. Oğlanı isə toy günü səhər-səhər sağdış-sol​duşunun müşayətilə bəy hamamına aparardılar.

Xına gecəsi (xınayaxdı). Şənbə günü (yəni xına gecəsi) günorta vaxtı oğlanın anasının göndərdiyi məşşattə (gəlini bəzəyən) iki-üç nəfərlə qız evinə gəlir, bəzək əşyalarını gə​tirirlər. Bura daxildir: xına, rasıx, ətir, ənlik, kirşan və s. Mə​şattə qızın cehiz döşəyini açır, yerdə sərir. Əvvəlcə üstü​nə bir oğlan uşağı uzandırır (yəni gəlinin ilki oğlan uşağı olsun deməkdir) sonra gəlin döşəkdə uzanır və toy gününə qədər saçından, birçəyindən, qaşından bir tük belə götürülməyən qızın qaşlarını, üzünü alardılar. Ona tel və birçək kəsilərdi.

Qız evi verilən xərcə xırda əlavələr edib, toyu yola ve​rir, qızın cehizini yığıb-yığışdırmağa, son tamamlama iş​lərini görməklə məşğul olurlar!

Naxçıvan toylarının keçmişdən indiyə qədər ən maraqlı və yadda qalan günü "Xına gecəsi" keçirilən gündür.

Həmin gün axşama doğru oğlan anası bir kasa xına isladar. Ümumiyyətlə, xına müsəlman aləmində müqəddəs hesab olunur. Məhəmməd peyğəmbər deyir ki, xına cənnət nişanəsidir. Üç halda müsəlman aləmində xına qoyarlar. Gə​linə xınanı ona görə qoyarlar ki, ərinə qurban – adax deyilib. Əsgər gedən oğlana ona görə xına yaxarlar ki, vətənə qurban olsun. Toyda və qurban bayramında qıza gedən quzuya xına yaxarlar ki, bu da qurban mənasındadır. Xına ilə bərabər qıza rasıx da (qaşa çəkilir) hazırlanır. Rasıx xına gecələrinin olmazsa olmazıdır. Rasığı qaşa çəkirlər. Mazı deyilən bir bitki var, onu azacıq su töküb daşa sürtürlər, dəmir ərsini də odda qızdırıb bu suya basırlar. Əmələ gələn qatı balaca qab​lara töküb xüsusi çöplə qaşa çəkirlər, quruduqdan sonra yu​yurlar. Bu rəng on günə qədər qaşda qalır. Xına gecəsi oğlan evi xonça düzəldib qız evinə gedər. Hələ giriş qapısına çatmamış, gəldiklərini bildirmək üçün hakuşka gedərlər. Ha​kuşka bəzən atmaca xarakteri daşıyırdı. Hakuşkaların bə​zi​lərinin məzmunu gəlin-qaynana münasibətinə aid olur. Mə​sələn: Qaynana adından kimsə deyir:

Evimə ozan gətirmişəm, hakuşka,

Pərgarı pozan gətirmişəm, hakuşka.

Gündüz olan işləri, hakuşka,

Gecələr yazan gətirmişəm, hakuşka.

Yaşıllar, ay yaşıllar

Ağaca dırmaşıllar.

Bu zamanın qızları

Ər üstdə dalaşırlar.

Əzizim badamçalar,

Bar verməz badamçalar.

Bu zamanə qızları
Əqrəb tək adam çalar.

Gəlinin qohumları da söz altda qalmaz və deyərlər:

Yedin noğul qaynana,

Doğdun oğul qaynana.

Oğluvu əlindən aldım,

Çatla, boğul, qaynana.

Damda dirək qaynana,

Tövlədə kürək qaynana.

Oğlun evə gələndə,
Hamıdan zirək qaynana.

Maşın gəlir bərk gəlir,

İçi dolu qənd gəlir.

Mən şirin çay içəndə, 

Qaynanama dərd gəlir.

Bu bir zarafat olduğunu və inciklik düşməsin deyə, qo​hum-qonşular başqa bir bayatı deyər və iştirakçılar bir ağız​dan hakuşka deyərlər:

Hakuşka gedək ikimiz,

Gülabətin yükümüz.

Məxmər döşək, gül yastıq,

Arasın açaq ikimiz.

Aftafa burma-burma,

İçində sarı xurma.

Məktub yazıb yolladım,

Üç gündən artıq durma.

Xəncəri işlə yolla,

Üstün gümüşlə yolla.

Mənə üç alma göndər,

Birini dişlə yolla.

Zirzəmilər dərində,

Yerimi sal sərində.

Bir dəstə gül olaydım,

Sevgilimin əlində.

Araba bizim olaydı,

Təkəri qızıl olaydı.

Yar yanıma gələndə,

Gecələr uzun olaydı.

Ay doğdu pərli-pərli,

Eyvanı qoşa nərli.

Girəydim yar qoynuna,

Çıxaydım tərli-tərli.

Oğlan, adın Əlidi,

Köynəyin düyməlidir.

Özün əcəb oğlansan,

Ancaq anan ölməlidir.

Şəftəliyəm, kalam mən,

Dilim yoxdu, lalam mən.

Qonşuda bir qız sevdim,

Pulum yoxdu alam mən.

Moskiviçin yaşıldır,

Nə xod gedən maşındır.

Məni bu dərdə salan,

Sənin çatma qaşındır.

Ayım-ulduzum, ay qız,

Dibəkdə duzum, ay qız.

Aldım qardaşıma səni,

Oldum baldızın, ay qız.

Stol üstə vaz nədir?

Vaz nədir, kağız nədir?

Əgər məni sevirsən,

Yanındakı qız nədir?

Kostyumunun dəstinə,

Ətir səpim üstünə.

Neyləyim, arvadın var,

Məni də al üstünə.

Oğlan, adın Talıbdı,

Gün dağlarda qalıbdı.

Aldığın o üzüklər,

Barmağımda qalıbdı.

Əzizim, qızıl alma,

Tabağa düzüm alma.

Babalın qoy boynuma,

Bədəsil qızı alma.

Köynəyi yaşıl, oğlan,

Əcəb yaraşır, oğlan.

Məhləmizə gələndə,

Anam dalaşır, oğlan.

Badyada qaymaq gərək,

Qablara yaymaq gərək.

Yad yerə gedən qızın,

Gözlərin oymaq gərək.

Samavarım qızıldı,

Min bir yerdən sızırdı.

Mən sevdiyim oğlanın,

Qabaq dişi qızıldı.

Sandıq üstə sandığım,

Sandığa dayandığım.

Heyf, çəkdiyim zəhmətə,

Yad oğluna yandığım.

Köhləni xallı-xallı,

Ayağı qoşa nallı.

Vədə verib gəlmədin,

Nigaran qoydun xalxı.

Pəncərəndə gül ollam,

Gül ollam, bülbül ollam.

Bilsəm məni sevirsən,

Qapınızda qul ollam.

Ay gedir batan yerə,

Mələklər yatan yerə.

Min yol qurban gedərəm,

Yar ayaq atan yerə. 

Hər bayatının sətir başında hamı birlikdə qaval və ya nağarının müşayəti ilə ritm tutaraq, hakuşka deyir.

Xına gecəsi hakuşka getməklə bitmir, eyni zamanda məc​lis əhli əlinə-ayağına xına qoyar, qaşlarına rasıx çəkər​di​lər, səhərə qədər yuxusuz qalıb, deyə-gülə toyun dolmasını bükər, düyüsünü arıtlayar, ət çəkər, eyni vaxtda lətifələr söy​ləyər, deyib gülərdilər. Bu zaman yorğunluqdan gedib yatan​ları yorğan-döşəyə tikər, saç-saça hörər, üz-gözlərini gülünc vəziyyətdə boyayardılar. Səhər oyananlar yorğan-döşəkdən qalxa bilməz, saç-saça bağlandıqlarından başlarını qaldırdıq​ları zaman bir-birini incidər, gülüşə səbəb olardılar. Əsl qəh-qəhə isə ayna qabağında sir-sifətlərini görüncə qopardı.

Xına gecəsi məzəli olsun deyə, qoca qarılardan biri ca​van gəlin kimi geyinər, üz-gözünü bağlayar, barmaqlarına üskük taxar və xına yaxan, dolma bükən, deyib-gülən qadın​ların yanına gələrdi. Hamı onun rəqs etmək fikrində olduğu​nu başa düşərdi. Qadınlardan biri indi də qulaqlarımda səs​lənən qədim bir hava ilə "gəlini" yarı xoş, yarı zor ortalığa çəkər, yerdə qalanlar da bir-neçə dəqiqəlik iş-gücü buraxıb əl çalardılar. "Gəlin" barmaqlarındakı üsküklər bir-birinə vu​raraq çox məzəli şəkildə oynayardı. Qaval çalan qadın belə oxuyurdu:

Bu torpağın adı Ənzəli,

Çopur Ağəli!

Bir addım da tullan irəli,

Ay mənim balam!

"Gəlin" bir az da ortaya gəldikdə, nəğmənin davamını oxuyardı:

Oyna, bənövşəli xanım,

Əlləri şüşəli xanım.

Sonuna qədər yadımda qalmayan bu rəqslər bitər-bitməz qadınlardan biri yalançı "gəlin"in baş yaylığını açır və bu zaman rəqs edənin kim olduğu aşkar olur, gülüş səhərə qədər davam edərdi.

Ortalığa çəkilmiş "gəlin" rəqs edə-edə deyirdi:

Qaynanam öləndə özüm ağlaram,

Şiş götürüb dabanından dağlaram.

Eşşək kimi samanlıqda bağlaram.

Qaynana, qaynana, xanım qaynana,

Tumanıvı geyim gedim meydana.

Rəqs edən "gəlin" yaşlı olduğundan qayınana-gəlin mü​nasibətinə nə qədər sataşsa da, ondan heç kim inciməz. Ək​sinə, gülüşərdilər. Bəzən "hakuşka"dakı sözlər həddi-hüdudu aşardı:

Damdan düşəsən, qaynana,

Dam kimi şişəsən, qaynana.

Sidik yolun tutulsun,

Hardan işəyəsən, qaynana.

Toy günü. Toy günü oğlan evi çalğıçılarla birlikdə qız evinə gəlir, gəlini geyindirib, son dəfə öz toyunda oyna​dırlar. Gəlinin başına çoxlu pul atılır, sonra onu yenidən ota​ğa qaytarıb gedirlər. Gəlin evə qayıtdıqdan sonra məşattə son tamamlama işlərini görür. Xüsusi isidilmiş maşa ilə gə​linin teli birçəyi burulur, yaxşı dursun deyə, ona ərik ağa​cının şirəsindən hazırlanmış xüsusi «lak» sürtürlər. Gözünə sürmə, qaşına rasıx (rasıx xına gecəsi gəlinin əlinə xına qo​yu​larkən qaşına çəkilir, yuyulduqdan sonra uzun müddət get​mir) üzünə azacıq ənlik və kirşan çəkilir. Gəlini bəzə​yə​nin başıbütöv (yəni əri və uşağı olan) qadın olması şərtdir.

Gəlinlik paltarının üstündən qırmızı yaylıq salınır və üzə​rinə parlaq cığ-cığalar sancaqlanır. Qızın anası bir lavaş (yu​xa) arasında yağla bal gətirib qızına verir və tapşırır ki, bəy​lə bölüb yesin. Bu o deməkdir ki, münasibətləri yağla bal kimi olsun. Corabının içinə azacıq qənd parçası qoyarlar ki, getdiyi evə şirinlik gətirsin, evdən çıxanda isə ardınca bir ovuc düyü atarlar ki, toyda iştirak edən qızların da baxtı açılsın.

Oğlan evi səs-küylə gəlini aparmağa gəlir. Gəlinin qar​şı​sında güzgü, ayağının altında «ata ocağı» anlamına gələn neft lampası yanır. Qohum-əqraba qızın yanına yığışır, oğ​lanın qardaşı gəlinə yaxınlaşır və əlindəki kəmərlə qızın be​lini bağlayır.

Allah-taaladan xeyir-dua istəyərək Allah, Məhəmməd ya Əli deyib üç dəfə kəməri gəlinin başından salır, ayağın​dan götürür və deyir:

Anam, bacım, qız-gəlin,

Əli, ayağı düz, gəlin.

Yeddi oğul istərəm,

Bircə dənə qız, gəlin.

Gəlinin beli kip bağlanır, bu kəmər sanki təmizliyin, paklığın, bakirəliyin simvoludur, onu yalnız bir nəfər – bəy aça bilər. Bel bağlamanın bir anlamı da belini bizə bağla, yəni bizə etibar elə deməkdir.

Qızın belini bağlayanda qız evi xalat verir, qızın babası, atası və ya əmisi onun əlindən tutub ata ocağı anlamına gə​lən lampanın ətrafında yeddi dəfə fırladırlar və həmin lam​panı yengə götürüb qızla bərabər bəy otağına aparıb qoyur. Yəni gəlin ata evindən ər evinə bir nur, istilik, aydınlıq gə​tirir deməkdir.

Qızın atası, yaxın qohumları ona xeyir-dua, öyüd-nə​sihət verirlər və Quranın, çörəyin altından keçirdirlər.

Qapıdan çıxmaq istəyəndə qızın qardaşı və ya qohum​larından biri qapını əlləri ilə tutur (buna qapı kəsmə deyilir) və deyir ki, gəlini vermirik. Əlbəttə ki, bu da toya bir şirinlik qatmaq üçün edilən zarafatdır. Oğlanın atası, əmisi və ya digər qohumları qapı kəsənin də xalatını verir.

Qızını gəlin köçürən ana çox vaxt özündə-sözündə ol​mur, onun nə dərəcədə diqqətli olub-olmadığını həmin günü evdən «oğurlanan» kiçik əşyalar sübut edir. Naxçıvanda gə​lin evindən qənd qabı, duz qabı, kiçik yastıq və s. götürmək ənənəsi var. Odur ki, oğlan adamı gələnə qədər qız evi ça​lışıb gözə dəyən xırda-para nə varsa gizlədərdi. Yoxsa, saba​hı gün öz əşyaları ilə oğlan evində rastlaşar və gülüş hə​dəfinə çevrilə bilərdi.

Nəhayət, oğlan evi halla-halla ilə gəlini ata, dəvəyə, faytona və s. mindirər, yol yaxınsa çalğıçıların müşayəti ilə qarşısında güzgü, çıraq tutaraq piyada aparardılar.

Gəlinin qohumlarından biri dəmir qabla qaşıq götürüb, yol boyu döyəcləyərdi ki, şər qüvvələr uzaqlaşsın. Bir baş​qa​sı isə əlində bir toyuq tutar, çığırda-çığırda oğlan evinə apa​rardı. Bu isə o deməkdir ki, bəylə gəlin övladlı, uşaqlı ol​sunlar.

Oğlan evində imkanı olanlar gəlinin ayağı altında qur​ban kəsərdilər. Bəy evin damına çıxar gəlinə şirniyyat, doğ​ranmış alma atar, ətrafdakılar isə gəlini mümkün qədər bu «zərbə»lərdən qorumağa çalışardılar. Atılan şirinliyin məna​sı o deməkdir ki, qadını əllə vurmazlar, şirniyyatla «döyər»​lər. Bəy bu zarafatı ilə sanki birinci gündən gəlinin gözünün «odunu» alır.

Qapıdan içəri girən kimi kandarda üzü üstə qoyulmuş boş nimçəni gəlin ayağı ilə vurub sındırır və bununla bütün şər qüvvələri qovmuş olur. Gəlin üçün oturmağa yer gös​tərilsə də o, uzun müddət oturmur. Bu zaman oğlanın bütün qohumları müxtəlif hədiyyələr verirlər ki, buna da «diza​yağı» deyilir. Bundan sonra gəlinin oturacağı yerə əvvəlcə bir oğlan uşağı otuzdurub götürürlər və gəlin oturur. Gəlin oturduqdan sonra oğlanın anası bir məcmeyi şirniyyatı, xırda pulu onun başından tökür və ətrafdakı gənclər, uşaqlar sü​rət​lə onu yerdən yığırlar, gələnlər hamı bu toy şirnisindən evi​nə, yaxın qohumuna da pay aparır ki, onlara da toy qismət olsun.

Bununla toya gələnlər dağılışır, gəlini bəy otağına apa​rırlar. Yengə müba​rək xəbəri qız evinə götürəcəyi məqamı, sağdış-solduş isə «qələbə»ni qeyd etmə​yi gözləyir. Yengəyə həm qız anası, həm də oğlan anası pul, hədiyyə verərdi. Bakirə qız gəlin olduqda ilk hədiyyəni oğlan özü verir. Allah göstərməsin ki, qız həmin gecə bakirə olmasın. Bu halda qızı böyük rüsvayçılıq gözləyir. Lap qədimdə bakirə olmayan qız​ları toy gecəsinin səhəri saçlarını qırxıb eşşəyə mindi​rə​rək küçə-küçə gəzdirərmişlər. Gəlin köçəndə qızın anası və qohumları oğlan üçün bəy tabağı tutardılar. Bəy tabağında bəy üçün qoyulmuş xüsusi hədiyyələr: köynək, alt paltarı, corab, dəsmal, qətfə, şirniyyat və meyvə olardı.

Duvaqqapma. Naxçıvanda qız evi qabaqcadan gedib gə​lin otağı bəzəmir, toyun səhəri duvaqqapma olur. Həmin gün gəlinin cehizləri gəlir. Oğlan evi həmin gün üçün ye​mək-içmək hazırlayır. Oğlanın qohumları toyun sonuncu günü gəlini duvaq paltarında gətirib oynadır və bir stula əy​ləşdirirlər. Başına əlavə balaca bir qırmızı yaylıq salırlar. Ba​şı bütöv qadınlardan biri bar verən (əsasən tut) ağacın bu​dağından ikisini kəsib götürür, onunla gəlinin başındakı du​vağı bükə-bükə deyir: 

Gəlin deyər yoxdur atam.

Qoyunu quzuya qatam. 

Əli sənin böyük atan (oğlan atası).

Gəlin, xoş gəldin, xoş gəldin, 
Bəyə tuş gəldin, tuş gəldin.

Gəlin deyər yoxdur anam, 
Kəsilməmiş qalıb xınam, 
Səkinə sənin böyük anan.
Gəlin, xoş gəldin, xoş gəldin
Bəyə tuş gəldin, tuş gəldin.

Gəlin deyər, yoxdur bacım
Alıblar başımdan tacım. 
Baldızındır sənin bacın, 
Gəlin xoş gəldin, xoş gəldin. 
Bəyə tuş gəldin, tuş gəldin.

Və beləliklə oğlanın bütün qohum qəbiləsini sayar (hə​min gecə gəlin olan qız üçün bəy, bəyin atası, anası hədiyyə verərlər) və əlavə edərdi: 

– Gəlin gəldi nə gətirdi? Üç dənə şey gətirdi. Biri uzun, biri yoğun, biri qısa. Uzun – ömrü, yoğun – var-dövləti, qısa – dilidir. Sonuncu küncləri də budaqla bükər və həmin yay​lığı ağaca atarlar. Oğlan uşaqlarından biri yaylığı (duvağı) götürüb qaçar, ev yiyəsi həmən uşağa pul, hədiyyə verib, du​vağı geri alardı. Duvaqqapma günü qız anası dilli-dilavər bir qadından xahiş edərdi ki, qızının cehizlərini göstərsin. Qadın zarafat edə-edə, ona, buna sataşa-sataşa qızın cehizlərini təq​dim edərək deyir:

– Ay camaat, baxın, bu gəlinin xalçasıdır, salacaq tut kölgəsinə əri ilə oturub söhbət edəcək, bu gəlinin qab-qaşı​ğı​dır. Anası, bacısı gələndə, yemək bişirib, qabaqlarına qoya​caq. Qız adamı güllükdən tox, oğlan adamı ac gedər. Sağ olsun qız doğanı.

Bu da qayçısı və bıçağıdır. Baldızlar çox danışsa, dilini bununla kəsəcək. Baldız axı çuvaldızdır və s. və i.a.

Toyun üçüncü günü bəy və gəlin qızın atası tərəfindən qonaq çağırılır. Buna əlöpmə deyirlər. Əlöpmədə gəlin və bə​yə hədiyyə qoyulur. Bu qonaqlıq eyni zamanda bəyin bu evə sərbəst gəlib getməsi naminə də edilir. Buna da aya​qaçdı deyirlər. Oğlan evi də qız tərəfi qonaq çağırdıqdan son​ra yeni evlənmiş şəxslər hamı kimi yaşamağa başlayırlar. 

Azərbaycanda Sovet hökuməti qurulana qədər kəbin mə​rasimləri mövcud VAVQ idarələrində deyil, məsciddə mol​la tərəfindən kəsilirdi. Kəbindən başqa insanlar siğə deyilən müddətli (bir illik, beş aylıq, hətta üç günlük) evli​liklər də həyata keçirirdilər. Ən maraqlı izdivaclardan biri də elə bu siğə yolu ilə bağlanan nigahlar idi. O zamankı dini deyimlərə görə əri olmayan dul qadınlar ölərkən onun tapşır​ma duası evin süpürgəsinə oxunarmış. Bu da qoca və dul qa​dınları çox qorxudurdu. Qoca yaşlarında yenidən oğul uşaq​larını nəzərə almadan ərə getməyi isə özlərinə yaraş​dır​maz​dılar. Odur ki, qohumda-qonşuda olan azyaşlı oğlan uşaq​la​rına siğə oxutdurardılar. Guya “ərə getdilər” və ad​la​rının üs​tündə bir “kişi” adı oldu. Bununla da qarılar o dün​yalarını tə​min etmiş olurdular. 

SÜNNƏT TOYU
Bütün müsəlman aləminə vacib olan bir toy mərasimi də sünnət toyudur. Kommunist rejimi zamanı vəzifəli adamlar bu toyu gizli şəkildə keirərdilər. Hətta bu toyu keçirənləri vəzifəsindən azad edirdilər. Vəzifəsi olmayan hər kəs isə bu toyu istədiyi kimi keçirə bilərdi. Bu toyu keçirməzdən əvvəl hər kəs özünə və ailəsinə uyğun bir adam – kirvə seçməlidir. Çox zaman kirvə yaxın dost və ya qohum olurdu. Kirvəliyin çox ağır şərtləri var. Məsələn, deyərlər ki, filənkəsin quca​ğına qan tökmüşük, kirvə olmuşuq. Onun ailəsinə kəm bax​maq, hətta qızı ilə evlənmək belə olmaz. Sünnət olacaq uşa​ğın kirvəsi bəllənəndən sonra kirvəyə və onun ailə üzvlərinə hədiyyələr alınır, bir-neçə gün əvvəldən xonçalar tutarlar və kirvənin görüşünə gedərlər. Həmin gün kirvə ilə danışıb toyun vaxtını müəyyənləşdirərlər. Toy günü kirvə və ailəsi sünnət olunacaq uşağa pal-paltar, şirniyyat alar, xonçalarla toya gələrlər. Həmin gün bir neçə saatlıq toy çalınar. Yaxın qohum-qonşular toyda iştirak edər və pul salarlar. Kirvə toy mərasimindən sonra bu ailənin yaxın adamı sayılar və bir ömür boyu aralıqdakı münasibətə hörmətlə yanaşarlar. 

YEDDİ KEÇİRMƏK

Naxçıvanda təzə ana olmuş qadın və onun körpəsi üçün yeddi keçirərdilər. Bunun üçün önəmli qırx gün keçir və bu müddətə qədər körpəni gəlib görməmiş qohum-əqraba kör​pə​ni görməyə gəlir. Qız anası körpə üçün yorğan-döşək, pal-paltar, müxtəlif hədiyyələr hazırlayır. Naxçıvanda deyər​lər ki, birinci uşaq qız anasınındır. Qırxı çıxmamış uşağın və ananın üstünə xəstə və nə vaxtsa xəstəliyinə görə dua ya​zıl​mış, çiləsi olan, tez-tez uşağı düşən qadınlar gələ bilməz və gəlməzlər də. Çünki körpə xəstələnə bilər. Ev adamı da kör​pənin üstünə ət gətirməz. Deyərlər ki, körpənin boyun əzə​lələri gec bərkiyər və başı əsər. Başqa sözlə, başını dik tuta bilməz. Qırxı çıxan körpənin nənələrindən biri çimizdirib qırxını tökər. Əgər körpə oğlansa, suya qırx dənə arpa, qızsa, qırx dənə buğda atıb ən sonunda bu suyu uşağın başından ayağına doğru tökərək deyirlər: “Qırx suyu tökdüm, vacibdir qürbətən illəllah!” bundan sonra uşaq hər gün bir arpa və ya bir buğda boyu böyüyər. Qırx çıxandan sonra keçiriləcək Yed​dinin günü müəyyənləşdirilib qohum-əqrabaya, tanış-bi​lişə çatdırırlar. Yeddinin özünəməxsus menyusu var. Bura illərdən bəri dəyişməyən ənənəvi, Naxçıvana xas küftə, zi​rətov və ballı qayğanaq daxildir. Bütün Azərbaycanda bu cür yeməklər olmasına baxmayaraq, Naxçıvanlılar bu təamları ayrıca özəlliklə, özlərinə məxsus ədviyya və tərzlə hazırla​yırlar. Məsələn, küftə belə hazırlanır: Əti əvvəlcə iri daşın üstündə taxta toxmaqla yaxşı-yaxşı döyürlər. içərisinə no​xud, soğan, düyü əlavə edib sonradan bir xeyli də əldə əllə​yir​lər. Küftənin olmazsa olmazı məzrə, sarıkök, duz, istiot vurub tam hazır hala gətirirlər. Yağ-soğan qovrulmuş iri qazana küftənin suyunu qoyub qaynadırlar. Bu suya da duz, istiot sarıkök, zəfəran qatdıqdan sonra hazırlanmış ətdən iri küftələr tuturlar. Bu küftələr iri olduğundan iki nəfər güclə yeyib bitirir. Məclisə iri qabların içərisində gətirirlər. Eyni zamanda, süfrəyə doğranmış quru lavaş da verirlər. Bu on​dan ötəridir ki, əvvəlcə küftənin suyuna quru lavaş doğrayıb yeyirlər, sonra isə küftənin özünü bölüb yeyirlər. Bəzi bacarıqlı qadınlar küftənin içərisinə kiçik çolpa, yumurta alça və ya zoğal turşusu da qoyur. İkinci yemək zirətovdur. Zirətov quymağa bənzəyir. Lakin eyni şey deyillər. Quymaq buğda unundan, zirətov isə düyü unundan hazırlanır. Naxçı​vanda zirətov təzə gəlin olmuş qızlara, zifaf gecəsinin səhəri, bir də yenicə ana olduqdan sonra mütləq yedizdirilir. Nəvə gözləyən nənələr doğuma bir-neçə həftə qalmış mütləq düyü isladıb döyürlər. Ununu sərib qurudur və vaxtı gəlincəyə qə​dər saxlayırlar. Zirətovu düyü ununu bol yağda qovururduq​dan sonra içərisinə sarıkök, zəfəran, şə​kər qatılmış xüsusi şərbət töküb hazırlayırlar. Axır mə​qam​da içərisinə cəviz də əlavə edib süfrəyə verirlər. Zirə​tovun yağı hökmən üzünə çıxmalıdır. Onu bişirən qadınlar görsələr ki, zirətovun yağı üzə çıxmadı əsası olmayan bir yalan uydurub danışarlar. Bu zaman zirətovun yağı üzə ve​rər. Buna deyərlər ki, “zirətov yağını qusdu”. 

Üçüncü yemək isə ballı qayğanaqdır. Naxçıvanda bu ye​​məyi Ordubadlı qadınlar daha gözəl hazırlayırlar. Qayna​nası məclisdə iştirak edən adamların sayına görə hazırlanan qay​qanağa, əsasən yağ, yumurta və baldan istifadə etməklə ha​zırlanır. Özəlliyi ondadır ki, qayğanağın yumurtası təzə və soyuducuya qoyulmamış olmalıdır. Məsələn, beş nəfər üçün nəzərdə tutulmuş qayğanaq belə hazırlanır: 10 ədəd kənd yumurtasının içərisinə bir xörək qaşığı un, 2-3 x.q. su əlavə edib ağarıncaya qədər çalırlar. Bu zamana qədər çox da hündür olmayan qalın materialdan hazırlanmış xüsusi qazanı da 0,5 kq-a qədər kərə yağını qaynar hala gəlincəyə qədər ocaqda qızdırıb üstünə çalınmış yumurtanı yavaş-yavaş əla​və edirlər. Qayğanaq tort kimi qalxır və yaxşıca qızarır. Son​ra onu qazandan çıxarıb üzərinə bal əlavə edirlər, məclisə dilimlənmiş halda verirlər. Körpə üçün Yeddini oğlan anası verir. Bu bir növ körpənin anadan olmasını qeyd etmək üçün verilən ziyafətdir. Bu ziyafətdə yalnız qadınlar iştirak edir. Məclisdə uşağa gətirilən əşyalar, hədiyyələr bir-bir nü​mayiş olunur və Yeddi bununla bitmiş olur. 

AD QOYMA

Naxçıvanda yeni anadan olmuş uşağa Ad qoyma mə​rasimi keçirilir. Bunun üçün tayfanın böyüyü, ağsaqqalı, ailənin böyükləri (dindar bir müsəlman da ola bilər) çağırılır. Ev yiyəsi kiçik qonaqlıq və ya çay süfrəsi hazırlayır. Bu za​man uşağı hökmən gələn qonaqların üstünə çıxarmaq la​zımdır ki, uşağın üstünə ağırlıq çökməsin. Uşağın bir qula​ğına əzan, o biri qulağına isə iqamə oxunur, sonra üç dəfə uşağın adını qulağına çağırırlar. Deyirlər ki, uşağın adını qu​lağına çağırmasan, yalançı olar. 

SÜD DİŞİ

Naxçıvanda uşağın anadan olması ilə bağlı mərasim​lər​dən biri də ilk süd dişini çıxaran uşağa hədiy qoymaqdır. Hə​diyi körpənin nənələrindən biri qoyar. Deyərlər ki, hədiy qoyulsa, körpənin dişi asanlıqla çıxar. Məlumdur ki, körpə ilk dişini çıxaran zaman çox nadinclik edir, xəstəhal olur, hər şeyi ağzına aparıb gicişən diş yerinə sürtməyə çalışır. Hə​​diyə buğda, noxud, qarğıdalı, lobya, mərcimək, maş vu​rurlar. Bunları bir gecə qabaqdan suda isladır, səhəri günü bir-neçə dəfə qaynadıb suyunu dəyişirlər ki, hədiyin rəngi qa​ralmasın. Hədiyə qoyulmuş bu dənli bitklilər tam bişdik​dən sonra süd töküb hazır olana qədər bişirmək lazımdır. Ən sonunda hədiyin duzunu vurarlar. Hədiydən yaxın qohum və qonşulara pay qoyarlar. Hədiydən yeyən hər kəs körpəyə bir hədiyyə alar. Hədiyin suyundan körpəyə də yaladarlar ki, di​şi asanlıqla çıxsın. Hədiydən həyətdəki quşlara, toyuqlara da atarlar.

DİL AÇAN KÖRPƏLƏRİN İLK SÖZLƏRİ
*Ak – vurmaq

*Bappa – ayaqqabı

*Bəbə – uşaq

*Bibit – maşın

*Cici – paltar

*Cızza – isti, qaynar, od

*Cücü – toyuq

*Düvə – su 

*Dənq – qənd

*Düdüd – maşın

*Obba – gəzmək

*Ufu – yara 

*Üfə – yemək

*Pəpə – çörək

*Nəm-nəm – yemək

*Qaqa – şirniyyat
*Hottu – yoxdu

*Məci – qoyun

*Ququş – xoruz
TOYLA BAĞLI 
ATALAR SÖZÜ VƏ DEYİMLƏR

*Ana çıxan ağacı, qız budax-budax çıxar.

*Analı qız, xınalı qız.

*Analının özü, anasızın sözü böyüyər. 

*Anam mənə kor deyib, gəlib-gedənə vur deyib.

*Ananın çörəyi qızına yavanlıqdır.

*Arşınına bax bezini al, anasına bax, qızını al.

*Aşı yağ tutar, arvadı ər tutar. 

*Aşın yağı bol olar, gəlinin üzü ağ olar. 

*Bayraməlisiz toy?!

*Bəy öz toyunda oynayar ki, ucuzluq olsun!

*Erməni toyu dümbəksiz?!

*Evdə qalanda kiçik qız, ərə getmək istəyəndə yaşı çatmış. 

*Ər tutanı el tutar, ər atanı el atar.

*Ərə gedən qızın dili altında qənd gərək,

*Gəlin atlandı, ya qismət dedilər.

*Gəlin bağlı qovundu, necə çıxacağı bəlli olmaz.

*Gəlin deyər: “özümə yer eləyim, gör, sizə nə edəcə​yəm?!”

*Gəlin deyər: Anam deyib ki, qaynava zalım ol, mənim canım, gözüm ol!

*Gəlin deyər: həm ağlar, həm gedərəm. 

*Gəlin durdu ayağa, başlı başını saxlasın!

*Gəlin gəlin olmaz, düşdüyü ev gəlin olmasa.

*Gəlin ocağa düşər.

*Gəlinə duvaq, divara suvaq.

*Gəlini gərdəkdə, küçüyü dəməkdə.

*İz eşşəyindi, əməl gəlinin.

*Qaynana deyər: Qızım otursun, payız gününün altında, oğlu ilə. Gəlinim otursun yaz günəşinin altında qızı ilə.

*Qaynanalı gəlinin dilinin altında fənd gərək.

*Qız ağacı, qoz ağacı, hər gələn bir daş atar.

*Qız deyər: “Qız idim sultan idim, nişanlandım xan ol​dum, ərə getdim qul oldum, ayaqlara çul oldum.”

*Qız evi naz evi.

*Qızı mini istəyər, biri alar.

*Qızı özbaşına buraxsan, ya halvaçıya gedər, ya zur​naçıya.

* Küllükdən qız adamı tox, oğlan adamı ac gedər.

*Nigahda kəramət var.

*Oğlan deyər, ana bir qız gördüm. Ana deyər: gəlin ol​sun, sonra gör. Oğlan deyər: ana, bir gəlin gördüm, ana de​yər: birini doğsun, sonra gör (ana demək istəyir ki, qız ana olana qədər çox dəyişir).

*Oğlan evi alanacan, qız evi ölənəcən yalvarar.

*Oğlan evinin xəbəri yox, qız evində toydur. 

*Süpürgəyə gəlin dedilər başını aşağı tikdi.

*Toy deyiblər ki, adamın bağrı çatlamasın.

*Toy gedəndi, toxlu qalandı. 

*Toy toxlusu kimi ortalıxda qalıb. 

*Toya gedər oynamaz, yasa gedər ağlamaz.

*Toyda donunu tanıyandı. 

*Toydan sonra nağara, xoş gəldin, Bayramağa!

NAXÇIVANDA YAS MƏRASİMİ

Azərbaycanın bütün bölgələrində toy adət-ənənəsi oldu​ğu kimi, yas adət-ənənəsi də var. Toydan yazmaq, danışmaq nə qədər rahat və ürək açandırsa, yas, hüzr barəsində danış​maq bir o qədər çətin və sıxıcıdır. Ancaq nə etmək? Atalar deyib ki, xeyirlə şər qardaşdır. Dünya ölüm-itim dünyasıdır. Nə qədər iraq olsun, Allah göstərməsin desək də, xeyir də, şər də insan üçündür. Allah ölənlərə rəhmət, sağlara can sağ​lığı versin! Müasir dövrümüzdə yas mərasimlərində təhrif və yad ünsürlərə yer verilir. Məsələn, əvvəllər heç bir müsəl​man məclisində ehsan bu qədər təm-təraqlı, al-əlvan şirniy​yatlı, meyvəli verilməzdi. Dorğusu, bu cür cah-cəlallı yas mərasimlərində olduqda adamı təəccüb hissi bürüyür. Sanki yas məclisi deyil, bir ad günü və ya hər hansısa ziyafət məc​lisinə yemək-içməyə qonaq çağırılmısan. Ölənin, ev yiyəsi​nin dərdi bir tərəfə qalır, iştirakçılar yeyib-içərək deyib gü​lür, söhbət edirlər. Adamın lap qol açıb oynayası gəlir. Mən birinci sinfə gedəndə nənəm rəhmətə getdi. 1957-ci ildə mə​nim 8 yaşım var idi. İlk dəfə insan ölümü ilə onda tanış ol​dum. Mənim yas, hüzr haqqında deyəcəklərim mənim 8 ya​şındakı dünya görüşümün məhsulu deyil. Sonralar anamı, ata​mı və iki qardaşımın gənc oğullarını da amansız əcəl apar​dı. Ancaq mən onların da ölümündən deyil, Naxçı​van​dakı yas adət-ənənələrindən yazmaq istəyirəm. Əzizini itir​miş ailə birinci günü başı həşrində olur. Nə edəcəyini bilmir. Meyidin hökmən gözlərini bağlayıb çənəsini bir ağ dəsmalla çəkmək lazımdır Bütün qohum-qəbilə, qonum-qonşu mütləq yığılır, ölünün üstünə bir örtü sərib, üstünə güzgü və yaxud qayçı və ya bıçaq qoyurlar. Sonra ölünü yumaq üçün yuata aparırlar. Ölünü yumaq üçün mürdəşir çağırırlar (Buna pəşir də deyirlər). Əgər yaxın qohum-qonşuda belə birisi varsa, əlavə adama ehtiyac qalmır. Rəhmətə gedən qadındırsa, ör​tülü bir yerdə bir-neçə qadının köməkliyi ilə (ölü ağır olur) onu yuyurlar. Bu zaman mərhumənin qızı, gəlini, yaxın qo​humları gəlib bir parç su töküb ölüyə halallıq verməlidirlər. Ölüyə bir-neçə qüsul verirlər. Birincisi, meyid, cənabət, he​yiz, kəsirə və s. qüsullar verirlər. Yuyulduqdan sonra ölü​yə 12 metr ağdan kəfən biçilib geyindirilir. Üç yerdən düyün​lənir. Ayaq, baş və beldən düyünlənir. Həmin gün ölüyə əli dəymiş hər kəs mütləq çimib meyid qüsulu almalıdır. Dəfnə hazırlanmış meyidi yerdən götürən molla uca səslə minacat oxuyur. Ölünü üç dəfə yerdən götütürb qoyurlar. Üçüncü dəfə götürürlər, götürüldüyü yerə bir daş parçası qoyarlar. Yas evinə hər yerdən son vida, son borc deyə ev yiyəsinə ürək-dirək vermək üçün onun yanına yığışırlar. Meyidi bas​dırmaq üçün yalnız kişilər gedər. Qadınlar mərhumun 40-na qədər qəbristana getməz, evdə yas tutarlar. Qəbristanlıqda mərhumun başı üstündə cənazə namazı qılarlar. Mərhumu qəbrə qoyduqdan sonra mərhumun yaxınlarından biri qəbrə düşüb mollanın oxuduğu dua ilə birlikdə ölünü yavaş-yavaş silkələyər. Mərhumdan peyğəmbərini, imamlarını Nəbisini soruşarlar. Dualar oxunar, dəfn edərlər. Sonra hüzr evinə qayıdıb növbəti gün üçün tədarükə başlayaralar. Yasın birin​ci günü qohum-qonşu yas evinə bir sıra yemək bişirib gə​tirər, ev sahibini də yedizdirməyə çalışarlar. Qaydaya görə, mərhumun paltaralarının bir qismini mürdəşirə, bir qismini ehtiyacı olan kasıblara paylayarlar. Ölən adamın yorğan-döşəyi üç gün ərzində yuyulmalıdır. Ancaq bu işi evin gəlini deyil, qızı etməlidir. Əgər qızı və ya bu işi edə biləcək birisi ailədə yoxdursa, bir nəfərə pul verib bu işi gördürmək gə​rəkdir. Yasın ikinci günündən gələnlərə limonlu çay, nahar və şam yeməyinə isə ehsanlıq plov verilir. Plovun yanında göyərti, pendir, lavaş mütləq olur. Molla mütləq ehsan ye​yənlərə deyir ki, ola bilsin ki, yeməkdən doymayanlar var, pendir çörəkdən tikələyib yeyin. Yeməkdən sonra süfrə dua​sı oxunur. Hamı əl götürüb Allaha dua səna edir, və ölə​nin ehsanının qəbul olunmasını Allahdan təmənna edirlər. Yasın üçüncü gününə qədər ölü sahibləri gəlib-gedənin ayağına durmaz. Başsağlığını oturduqları yerdən alarlar. Ölünün üçü, cüməaxşamı, yeddi, qırx, qara bayramı və ili verilir. Birinci cüməaxşamından məclisə gülab paylanılır. Birinci cüməax​şamı ölü sahibi gələnləri yola salarkən ayağa durmalıdır. Həmin gün mütləq halva çalınır. Halva çalarkən bütün yaxın qohum və qonşular iştirak etməlidirlər. Hər kəs unu bir müd​dət yağın içərisində qovuraraq ölünün ruhuna fatihə oxuya​raq halallıq verər. Birinci cüməaxşamından etibarən halva hər yeməkdə süfrəyə verilir. Yas məclisi bir, bəzən iki cü​məaxşamı davam edir. Gəlib gedən mərhumun qırxına qədər davam edir. Naxçıvanda yas mərasimi çox ağır keçir. İmkanı az olanlara qohumları kömək edirlər. Yas mərasimi qadın və kişilərə ayrıca çadırlarda keçiririr. Qadın məclisi çox zaman mərhumun evində olur, kişilər üçünsə həyətdə çadır qurulur. Səhər saat 11-dən axşam saat 7-8-ə qədər məclis davam edir. Axşam məclisinə xətiraxşamı deyirlər. Molla Qurani-Kərim​dən surələr oxuyur, qadın məclislərində mərsiyələr deyilir, bu zaman ev yiyəsi və qonaqlar ağlaşırlar və ya ehtiramla əyləşib qulaq asırlar. Arada ürəyi dolu, yaslı, yaralı ev sahibi və yaxın qohumlar ağı deyib ağlaşırlar. Ağılar ölənin qadın və kişi, cavan və ya qoca olması ilə dəyişir. Məsələn, bacısı ölən birisi deyir:

Bacı, bacın deyiləm,

Başda tacın deyiləm.

Get, özüvə bacı tap,

Ta mən sənin bacın deyiləm. 

Və ya oğlu ölən ana deyir:

Kababı kim bişirər?

Kim duzlar, kim bişirər?

Oğulsuz anaları,

Qəbrə kim düşürər?

Ağlayan başdan ağlar,

Kiprikdən qaşdan ağlar.

Oğlu ölən analar

Durub o başdan ağlar.

Xoruz ban verəndə gəl,

Yaram qan verəndə gəl.

Xəstə oldum gəlmədin.

Bari, can verəndə gəl.

Sənəm, yasamı gəldin,

Daban basamı gəldin?

Xəstə düşdüm gəlmədin,

Öldüm yasamı gəldin??

Dağlar dağımdı mənim,

Qəm oylağımdı mənim.

Dindirmə, qan ağlaram

Yaman çağımdır mənim

Məni görən ağlasın,

Zülfüm hörən ağlasın,

İndikini demirəm,

Əzəl görən ağlasın.

Mən aşiq badamı var,

Narı var, badamı var.

Gəl qapımı açginan,

Desinlər adamı var.

Əzizim anam ağlar,

Dərdimi qanan ağlar.

Dönər göy göyərçinə,

Yollara qonar ağlar.

Yaralandım yanımdan,

Quşlar doymaz qanımdan.

Daha mənə əlac yox,

Bezarradım canımdan.

Anası ölmüş bir qız isə belə ağı deyir:

Ananı qızlar ağlar,

Gülü nərgizlər ağlar.

Anası ölmüş qızlar

Gecəbəgündüz ağlar.

Bağa girdim bağbansız,

Dəvə gördüm sarvansız.

Aləmə dərman dedim

Özüm öldüm dərmansız.

Dərd məndə üz görübdür,

Meydanın düz görübdür.

Gedir-gedir qayıdır,

Məni yalqız görübdür.

Ağılar bayatı ilə olduğu kimi, sözlə də ifadə olunur. Bir və ya iki cümə axşamı davam edən yas məclisi bitdikdən sonra yas sahibi mərhumun qırxına hazırlaşır. Qırxa xüsusi dəvət edərlər. Dəvət olunmamış adam qırxa gəlmir. Burada yaxın qohum və qonşular iştirak edir. Əvvəlcə yasda olduğu kimi, molla Quran oxuyur, mərhumun yaxşı işlərindən söh​bət salıb tez-tez ruhuna fatihələr göndərilir. Ehsan süfrəyə gəlib yeyildikdən sonra kişilər ayrı, qadınlar da ayrı qəbir üstə gedirlər. Kişilər mərhumun qırxına qədər hər cümə ax​şamı, qadınlar isə qırxından sonra hər cümə axşamı qəbir üs​tə gedərlər. Naxçıvanda ilin son çərşənbəsi, ilaxır günü hər kəs qəbir üstünə gedib, ölüsünə quran oxutdurar, sonra gəlib bayramını keçirər. Mərhumun qırxına qədər aralığa hər hansı əziz bir bayram, Novruz, Qurban, Ramazan düşsə, o zaman qara bayram keçirib? yasdan çıxmış olarlar. Qara bayarama çağırılmadan da hər kəs gedər, sonra borcunu ödəmiş olar. Qara bayrama da molla gətizdirib Quran oxutdurarlar, ehsan verərlər, yeyib-içdikdən sonra qəbir üstünə gedərlər, yasdan çıxmış sayılarlar. Qara bayramda əsasən, qoğal, halva, undan hazırlanmış az şəkərli şiriniyyatlar ortalığa qoyub, çayla ik​ram edərlər. Qara bayram verildisə, daha qırx verməyə eh​tiyac qalmaz. Mərhumun il dönümünə qədər onun qəbri gö​tüzdürülür, bu da hər kəsin gücünə, qüvvəsinə görə həyata keçirilir. Əvvəllər indiki qədər mərmərli, büstlü və süstlü qəbir abidələri yox idi. Və azacıq qəbirüstü abidəni abar​dan​lara da yaxşı baxmırdılar. Deyirdilər ki, müsəlman qəbri it​məlidir. Ölənin ardınca çox ağlamaq da günah sayılır, de​yərlər ki, Allaha ağır gedər. Allah yaratmışdı, Allah da aldı. Allaha qarşı çıxmaq olmaz! Bir də bir qəbrə bir-neçə (zaman keçdikdən sonra) ölü basdırmaq adəti də var. Belə bir deyim var ki, bir qəbrə, bir neçə ölü düşər. Bu həm də ona görə yaxşı adətdir ki, qəbristanlığın çox böyüməsinin qarşısını alır. Bir ölü və ya bir qəbir bütləşdirilmir. Çünki eyni qəbrə 30-40, bəzən də çox ildən bir yeni öləni də dəfn edirlər. Bu halda qəbir açılır. 40 il əvvəl ölənin sümükləri bir torbaya yığılır, yeni ölənin nəşi qəbrə qoyulduqdan sonra əvvəlkinin sümükləri ayaq altında yenidən dəfn edilir. 

YASLA BAĞLI 
ATALAR SÖZLƏRİ VƏ DEYİMLƏR

*Allah üzüpərdəli ölüm versin.
*Allah sıralı ölüm versin.
*Aş vermişəm aşımı ver, yaş vermişəm yaşımı ver.
*Bir toyda deyər, bir də yasda.
*Bəd xəbər tez yayılar.
*Bir gün yaranan bir gün ölər.
*Atdan düşdü ölmədi, eşşəkdən düşdü öldü.
*Halva pilov yalandır, ölüyə qalan Qurandır.
*Ölünü özbaşına qoysan, kəfənini bulayar.
*Ölüsü düşən bir gün, dəlisi olan hər gün ağlar.
*Gordan evə getdi.
*Hamının Allaha bir can borcu var.
*Olumla ölümün çarəsi yoxdur.
*Ölüvü qoy, dirivi ağla.
*Ölənlə ölmək olmaz.
*Gorda yatacağın gün, evdə yata bilməzsən.
*Üç gün azar, bir gün məzar.
*Sağlığında kor Fatma, öləndə badam gözlü.
YASLA BAĞLI TƏSKİNLƏŞDİRİCİ SÖZLƏR

*Nur içində yatsın

*Torpağı bol olsun

*Xanım Fatimeyi Zəhraya qul olsun

*Yeri cənnət olsun

*Allah rəhmət eləsin

*Allah ehsanını qəbul etsin

*Torpağı xəbər aparmasın

*Ölüdən şeytan keçib

*Torpağı sanı yaşayasan

YASLA BAĞLI İNANCLAR

*Meyid basdırılan gün boş qəbrə yağış yağsa, deyərlər ki, ardınca çox adam aparacaq.

*Meyidin əli açıq qalarsa, deyərlər ki, dünyadan doyma​yıb. O halda əlinə bir ovuc torpaq töküb ovucunu yumarlar.

*Arvadı ölən kişi ikinci dəfə evlənərsə, arvadın yaxın qohumları qəbir üstünə gedər, içi su ilə dolu saxsı qabı qəbir üstündə sındırarlar. Guya su qəbirin üstünə dağılanda ərinin ikinci dəfə evlənməsindən mərhum çox narahat olmaz və bir sərinlik tapar. 

ÖLÜMLƏ BAĞLI QARĞIŞLAR

*Sən öləsən!

*Ölüvü görüm!

*Yuxavı yayım!

*Halvavı yeyim!

*Torpaq səndən uca dursun!

*Qaravı geyim!

*Kəndirin qırılsın!

*Boyuva boz ip ölçüm!

*Boyuva qəmiş ölçüm!

*İçinizə qıran düşsün!

DİNİ AYİNLƏR

Mərsiyə dedizdirmək: Naxçıvanda dini ayilnlərdən ən çox mərsiyə dedizdirmək, əhyə gecəsi saxlamaq və imam süfrəsi açmaq həyata keçirilir. Mərsiyəni bir, iki, üç, beş gün dedizdirirlər. Burada əsas niyyətdir. Məsələn, birisi niyyət edir ki, oğlum sağ-salamat əsgərdən dönsün, üç gün mərsiyə dedizdirim. Və ya birisi təzə ev tikdirib hər-hansı bir arzusu baş tutursa, mərsiyə dedizdirməyi niyyət edir. Bu ayində yalnız qadınlar iştirak edirlər. Ev döşənir, qonaqları qarşıl​maq üçün və ehsan vermək üçün hazırlıq görülür. Qadın mol​la dəvət olunur, çağırılan adamlar müvafiq vaxtda cəm olub, qayda ilə yerdə döşəkçələr üstdə əyləşirlər. Məclisdə əsasən yaşlı qadınlar əyləşir, cavanlar ayaqüstə iş-güc görür, yemək bişirir, çay qoyur və ilaxır. Molla oturanlarla hal-əhval tutduqdan sonra mərsiyə deməyə başlayır. Oturanlar takt tutaraq dizlərinə və sinələrinə vururlar. Mərsiyədə əsa​sən Kərbəla müsibəti, İmam Hüseyin, İmam Həsən xanım Zeynəb, qolları vurulmuş Əbülfəzl Abbasın ölümündən bəhs edilir. Molla bəzən elə yanıqlı səslə mərsiyə deyir ki, otu​ranlar ağlaşırlar. Məsələn o, deyir:

Zeynəb görüb gəlibdir,

Hindəni məlal
 ilən.

Sağı solunda vardır

Kəniziz calal ilən.

Verin cavabı ona

Ah ilə, fəğan ilən.

Məclis 2-3 saat  davam edir. Bu arada ortalığa limonlu çay verilir. Məclisin sonunda ehsan olaraq yemək gətirilir. Yeməkdən əvvəl hökmən əl suyu verilməlidir. Əl suyu ver​mənin xüsusi qayda-qanunu var. Cavan qadınlardan biri bir əlində məhrCəba, aftafa-ləyən ilə məclisə daxil olur. Məc​lisdə birinci mollaya əl suyu vermək lazımdır. Sonra məc​lisdə seyid və seyidələr varsa, onlara, sonra isə yaşlılardan başlayıb cavanlara doğru oturanların hər birisinə əl suyu verilir. Mərsiyədə verilən yemək ev sahibinin niyyətindən asılıdır. Plov da ola bilər, bozbaş da və s. 

Verilən ehsan süfrəsinə əvvəlcə çörək və duz gələr. Yı​ğışanda isə ən son onlar götürülər. Süfrəni yığmazdan əv​vəl hamının yeməkdən əl çəkməsini gözləyən molla süfrə duası oxuyur. Ev sahibinin ölülərinə salavat və fatihə surələri oxunur. O cümlədən, məclisdə iştirak edənlərin də əzizləri yada salınır. Allahdan verilən ehsanın qəbul olnumasını tə​mən​na edərlər. Verilən salavatlarda peyğəmbər və onun ailə​si, imamlarımız, seyid və seyidələr, şəhidlər xüsusi qeyd olu​nur. Hətta bədvaris (pis övlad) və bivarislər (övladı olma​yanlar) də yaddan çıxmır. İmam süfrəsi təxminən bu cür icra olunur. Ehsan verilir, müqəddəslər yad edilir. Əhyə gecələri isə əsasən Məhərrəm və Ramazan ayında həyata keçirilir. Gecəni qadınlar bir otağa yığışıb müqəddəsləri yad etməklə namaz qılıb həmdü-sənalar və dualar oxumaqla keçirirlər. 

NAXÇIVANDA MƏHƏRRƏMLİK MƏRASİMİ

Məhərrəmlik mərasiminin Naxçıvanda çox qədim bir tarixi var. İnqilabdan əvvəl Cənubi Azərbaycandan Arazı ke​çərək məxsusən bu mərasimi keçirmək üçün mollalar gə​lərdi. Bir ay müddətində bu mərasimi keçirər, Məhərrəm ayının 9-cu 10-cu günlərini, yəni aşuranı və tasuranı şəhər meydanında şəbih çıxarmaqla başlarını yarar, sinələrinə, kü​rək​lərinə zincir vurardılar. Sovet rejimi zamanı bu mərasimi kommunistlər mümkün qədər ciddi cəhdlə xalqdan uzaq​laş​dırmağa çalışar, hətta VPK-nın və müxtəlif partiya təşkilat​la​rından məscidlərə, imamzadalara adamlar ayırar, xalqı bu mərasimi keçirməkdən uzaqlaşdırmağa çalışardılar. Ancaq nə qədər buna çalışsalar da, nə Kərbəla müsibətini, nə də şəhid imamlara olan sevgini xalqın qəlbindən çıxara bilmə​dilər. Xalqın qəlbində bir inam, bir iman, bir Allah xofu var idi. Naxçıan əhli Məhərrəm ayında toy, nişan və bu kimi şənliklər əsla keçirməz, qadınlar saçlarına, əllərinə xına qoy​maz, hətta sifətlərindən bir tük belə aldırmazlar. Naxçıvan ümumiyyətlə, dindar bir yerdir. Xüsusilə, də nehrəm, Ordu​bad Culfada bu mərasim cidd-cəhdlə qorunur. Culfa rayo​nu​nun Bənənyar kəndində isə bu günə qədər aşurə günü imam​ların və yezidin silahlı qoşunu rəmzi mənada bir-neçə tərəf​dən gələrək qarşılaşır. Gələnlər ağköynək olub kənd meyda​nında növhələr deyirlər, uca səslə ağlayırlar və eyni vaxtda qətl sınan anda öz başlarını hətta kiçik yaşlı uşaqların da başını  xəncərlə yarırlar. Al qana bələnmiş iştirakçılara xalq həmən yardım edir, evə aparır başlarına yağlı qara qoyurlar. Xalq bunu inamla sevərək etdiyindən heç kəsə bir şey olmur. Çox tez bir zamanda sağalıb iş-gücləri ilə məşğul olurlar. Bənənyarlılar bu günə can-başla hazırlaşır. Hər evdə ən azı on nəfərlik ehsan süfrəsi açılır. Naxçıvanın hər yerindən bu mərasimi izləməyə gələnləri yalavara-yalvara evlərinə aparır yedirtməmiş buraxmazlar. Bənənyarlılar deyir ki, bu ehsan​da nə hikmət varsa, Allah ehsanımızın əvəzini çox əliaçıq​lıq​la bir-on qaytarır. Həmin il bağ-bostan da verimli olur, məh​sulumuz çoxalır, bərəkətimiz artır. Məhərrəmliyin onuncu günü qətl sınır, camaat imamların 40 günlük təziyəsini sax​layır. Bu günlər qadlnlar evlərində əhyə gecələri keçirir. 
Məscidlərdə ehsan olaraq çay və şərbət paylayırlar. Mə​hərrəm ayı hüzn ayı olmaqla, eyni zamanda daxilən paklaş​ma, yardımlaşma ayıdır. Bu ayda bütün müsəlmanlar xeyir əməllərlə məşğul olmağa, ehsanlar verməyə, kasıblara yar​dın etməyə çalışırlar. Hətta bu günlərdə insanlar bir-birinə acı söz deməkdən çəkinər, rəhmli olmağa çalışarlar. Məhər​rəm ayı hər il on gün irəli çəkilir. Bunun da əsas səbəbi odur ki, ilin hər bir günündə bu müqəddəs gün qeyd olunmuş olsun. 

NOVRUZ BAYRAMI

Novruz xalqın ən çox sevdiyi bayramlardan biridir.

Uzun illər bu bayram yasaq olduğundan xalq bu əziz bayramı gizli qeyd etmişdir. Novruz bayramına demək olar ki, fevral ayından tədarük görülməyə başlayırlar. Fevralın bi​rinci on günlüyündə ilk cümə axşamı Xıdır Nəbini keçir​dik​dən son​ra xalq yavaş-yavaş Novruzu qarşılamağa hazır​laşır. Bu məq​sədlə öncə evdə təmizlikdən başlanır. Ev-eşik təmizlənir, yor​ğan-döşək, xalça-palaz çölə çıxarılıb çırpılır, pəncərələr silinir. Pərdələr və evdə işlədilməyən qab-qacaq yenidən yuyulub silinir. Bayramda maddi cəhətdən imkan osun deyə qabaqca​dan un, düyü, qoz-fındıq, çərəz tədarükü görənlər də olur. Xü​susi qeyd olunmayan yel, su hava çər​şənbələrindən sonra ilin axır çərşənbəsi çox möhtəşəm ke​çirilir. Ordubadda ilaxır çər​şənbəni xüsusilə qeyd edirlər. Ən kasıb bir adamı xan bəzə​yirlər. Xan bir günlüyə də olsa, bay​ramı idarə edir. Burada əsas məqsəd xanın vasitəsilə kasıb​lara əl tutmaq, bayramı yaxşı keçirsin deyə onlara maddi köməklik etməkdir. İlaxırda hamı ölənlərini yad edər, qəbir üstünə gedib quran oxutdurar, bir növ yasdan çıxıb yeni ili kədərsiz, qəmsiz qarşılayar. Həmin axşam bütün məhəllələr​də böyük tonqal qalanır, uşaqlar müxtəlif fişənglər partladır, qalanmış odun üstündən atlanıb deyirlər:

Ağırlığım, uğurluğum bu odun üstünə!

Qızlar isə belə deyər: 

Atıl, batıl çərşənbə,

Ayna kimi baxtım açıl, çərşənbə!

Evlərdə Naxçıvana xas bayram çöçəsi və şirniyyat ha​zırlanır. Hamı çalışır ki, ilaxır bayramını dolu süfrə ilə ke​çirsin. Süfrədə əsasən plov, dolma, dovğa və s. olur. Bay​ra​ma qədər mütləq səməni qoymaq lazımdır. Naxçıvanda sə​mənini buğda​dan, noxuddan, qarğıdalıdan və mərciməkdən qoyarlar. Bəzi yerlərdə səmənidən səməni halvası da hazır​lanır. Hər stolun üs​tündə bayram üçün hazırlanmış, xonça​ların içəri​sində bayra​mın atributları hesab olunan şəkərbura, paxlava, qoğal, cəviz, fındıq, kişmiş helnoğul, şirədən hazır​lanmış al​ma, boyanmış yumurta hökmən olur. Buna yeddi​ləvin də deyirlər. Müsəlman bayramlarının hamısında oldu​ğu kimi, Novruz da bir paylaşma bayramıdır. Hamı çalışır ki, qonşu​sunun da, qohumunun da stolunda bu təamlar ol​sun. Xalq ilaxır səhəri sübh tezdən bu​lağa, çeşməyə gedər. Və bulağın içindən xırda çınqıl daşlar gə​tirib evdə gələn Novruza qədər saxlayardılar. Çeşmədən gəti​rilmiş su ilə evin hər tərəfinə su çiləyərdilər. İlaxırdan sonra Novruz bayramı qeyd olunur. Novruzun birinci üç gününə “Gö​rüş” deyirlər. Bu zaman ki​çiklər böyükləri, ağsaqqal və ağbirçəkləri gör​mə​yə gedər. Və bu zaman aparılan hədiyyənin qiyməti önəm​li sayılmaz. Hə​diyyə bir alma, bir limon, bir cüt corab və ya bir qutu şokolad da ola bilər. Burda əsas məsələ sevgi, sayğı və diqqətdir. Böyüklər isə evə görüşə gələnlərə bayram xonçasından ikram edər, körpələrə boyanmış yumurta verərdilər. Bu bayramda küsülü qalmazlar. Bayramı barışıq və mehribanlıq şəraitində keçirmək önəmlidir. Naxçıvanda deyər​lər ki, tut yetişənə qədər görüşdür. Yəni uzaqda olan, imkanı olmayan, gecikən​lər heç olmasa, tut yetişənə qədər gəlsinlər. İlaxırın ən maraq​lı və yadda qalan məqamlarından biri qulaq, su, başmaq fa​lıdır. Qəlbində tutduğun fikirdən, məqsəddən asılı olaraq bu fallardan hər hansı biri icra oluna bilər. Məsələn, 5-10 qız oturub bir kasa suya hər kəs öz əşyasını atır. Kasanın üstü yaylıqla örtülür. Bir nəfər bayatı deyə-deyə əlini salıb əşya​lardan birini çıxarır. Məsələn deyir:

Samovarım qızıldır,

Minbir yerdən sızırdı.
Mən sevdiyim oğlanın

Qabaq dişi qızıldır.

Bu zaman üzüyü sudan çıxan qız belə fikriləşir ki, qar​şısına çıxan oğlan qızıldiş olacaq. Və ya ayaq altına bir açar, ovucun içinə kiçik bir güzgü qoyub qonşu qapıya qulaq asırsan. Evdə danışılan hər hansı bir fikir və sözə uyğun qəl​bində tutduğun işin olumlu və ya olumsuz olacağını düşü​nür​sən. Ərlik qızlar ilaxır gecəsi ayaqqabılarını götürüb baş​larının üstündən atarlar. Qapıya doğru düz düşən ayaqqabı o deməkdir ki, o qız həmin il ərə gedəcək. Bəzən də gecədən duzlu bir şey yeyib yatar, yuxularında görəcəkləri adamın baxtları olduğunu düşünərlər. Novruz bayramında uşaqları sevindirmək üçün mütləq onlara təzə paltar alardılar. 

Bayram çöçəsi: Naxçıvana məxsus un məmulatıdır. Xə​mir əsasən, kərə yağı, yumurta, un, qatıq və azacıq maya ilə yoğurulur. İçlik isə xəmirin miqdarına görə hazırlanır. Əvvəl​cə yarım stəkan unu tavada yağsız qızılı rəng alana qədər qovururlar. Sonra onu başqa qaba götürürlər, həmin tavada yarım kiloqram özəyi çıxarılaraq ət maşınından keçirilmiş baş soğanı yarım stəkan su ilə bişirilir. Suyu çəkilənə yaxın soğana yağ əlavə edilir. Soğan yağda qızılı rəng alana qədər qovurulur. Üzərinə qovurulmuş unu və yarım kiloqram çə​kilmiş cəviz ləpəsi əlavə olunur. İçliyə zövqə görə duz, istiot, sarıkök vurub, kiçik kündələrin içərisinə qoyub kənarları bü​külür. Üzərinə yumurta sarısı çəkilir. Çəngəllə üzəri deşik​lənib bişirilir. Bayramlar çöçəsiz qeyri-mümkündür. Bəzi adamlar qoz yerinə lobyadan və mərciməkdən də istifadə edirlər. Çöçəni elektrik peçində və ya təndirdə bişirirlər. 

NAXÇIVANDA XIDIR NƏBİ BAYRAMI

Naxçıvanda ən çox sevilən bayramlardan biri də Xıdır Nəbi bayramıdır. Hər il fevral ayının təxminən ikinci həftə​sinin ilk cümə axşamı qeyd olunur. O zamana qədər ilk cümə axşamı xanların, bəylərin bayramı hesab olunur. 

Xıdırın gəlişi münasibətilə yerli camaat qovud və qovurğa hazırlayar, oğlanlar evlərə torba atarlar.

Üyüdülmüş qovudu bayram axşamının gecəsi çöldə teştin içində saxlayırdılar. Rəvayətə görə, dan üzü açılanda Xıdır Nəbi atı ilə gəlib bütün evlərdə qoyulmuş qovudlara xeyir-duasını verərmiş. Mən bir-neçə dəfə nənəmin üzündə sevinc görmüşəm. O, çox məmnun bir tərzdə deyərdi ki, gecə qurban olduğum gəlib, atının nalı qovudun üstündə açıq-aydın görünür. Şühəsiz ki, biz bunun nə demək oldu​ğunu o qədər də başa düşmürdük və böyük bir təlaşla qovu​dun gülab tökülmüş şərbətlə ovulmasını, lavaş dürməyi kimi sinilərə yığılmasını gözləyərdik. Bayram günü isə mütləq qovurğa qovrular ki, onun da içində ailənin vəziyyətinə görə cəviz, fındıq, badam, küncüt, çətənə, buğda, yemiş və qarpız tumu, kişmiş və s. əlavə edərdilər. Yəni qovurğasız ev olmazdı. Yası düşən və bu səbəbdən bayram edə bilməyənə qohum-əqraba, qonşular pay göndərərdilər. Baxmayaraq ki, hər evdə bu mərasim mütləq qeyd olunur, bununla belə oğlan uşaqları əllərinə dəyənək və torba götürüb, qapı-qapı gəzər və Xıdır Nəbiyə xalqın illərlə qəlbində yaşatdığı ən səmimi istəklərini bildirər və deyərlər:

Xıdıra Xıdır deyərlər,

Xıdıra çörək verərlər.

Mən Xıdırın nəyiyəm?

Ayağının nalıyam,

Atının noxdasıyam.

Mən Xıdırın pişiyəm,

Damda durub üşüyürəm.

Hər kəs payımı verməsə,

Ocağına işiyərəm.

Xanım, ayağa dursana,

Yükün dalın açsana.

Torbanı doldursana,

Qonağı yola salsana.

Qara toyuğun qanadı,

Kim vurdu, kim sanadı?

Məhlənizə gələndə

İtlər bizi taladı.
Yalnız bu parçanı dedikdən sonra qapılar açılar və uşaq​lara bayram payı verilərdi. Qovurğadan həyətdəki toyuq-cü​cəyə atardılar ki, qışdan çıxmış toyuqlar tezliklə yumurta versinlər. Müqəddəs bir bayram olduğundan qovurğanın ye​rə dağılmasına və ayaqlanmasına imkan vermək olmaz. 

RAMAZAN

Ramazan oruc ayıdır. Xalq on bir ayın sultanı Ramazanı xeyir və savab ayı kimi qeyd edir. On bir aydan daha qiy​mətli Ramazan ayında Quran nazil olduğundan xalq bu aya xüsusi ehtiramla yanaşır. Qədr surəsi də bu gecə nazil olub. Ona görə həmin gecəyə Qədr gecəsi də deyilir. Qədr gecə​sində səhərə qədər xalq ibadət ilə məşğul olar, namaz qılar, Quran oxudar. Xalq bu bir ay müddətinə səhər sübhdən sa​hura qalxar, axşama qədər oruc tutaraq ibadət və xeyir əməl​lərlə məşğul olur. Axşam iftardan qabaq Ramazanın hər gü​nünə məxsus duasını oxuyaraq iftarı açmaq lazımdır. Nax​çıvanda müqəddəs Ramazan ayını özünəməxsus qayda-qa​nun ilə keçirirdilər. Ramazanda toy-qonaqlıq etməzlər. Yas mərasimlərində isə yalnız iftardan sonra ehsan verilə bilər. Bir aylıq orucluq ibadətinin axırı Ramazan bayramı ilə ta​mam​lanır. Ramzanın son günü dindarlar məscidə toplaşaraq bayram namazı qılır, ramazanda müxtəlif səbəblərdən oruc tuta bilməyənlər bu müddət ərzində oruc tutan imkansız din adamları üçün iftar süfrələri açar, yetim-yesirə, imkansızlara maddi yardım edərdilər. Ramazanın son günü evdən mütləq fitrə çıxararlar. Fitrə adambaşına 4 kiloqram buğdanın də​yərində bir yardımdır. Bunu pul şəklində də, başqa ərzaq​larla da vermək olar. Fitrəni bayramdan qabaq vermək la​zım​dır ki, kasıb və imkansız əhali də bayramı qeyd edə bil​sin. Ramazan mənən paklıq, səbr, yardımlaşma ayıdır. Bay​ram günü müsəlmanlar bir-birini, kiçiklər böyükləri oruc tu​tanları gedib təbrik etməlidirlər. Ramazanda imkanı olanlar Məkkəyə, Mədinəyə ziyarətə gedərlər, bu ibadətləri orada icra etdikdən sonra Hacı adını alıb, vətənə qayıdarlar.

QURBAN BAYRAMI

Müqəddəs bayramlardan biri də İsmayıl Qurbanıdır. Rə​vayətə görə İbrahim peyğəmbər oğlu İsmayılı sidq ürəkdən inanc gətirdiyi Allaha qurban kəsmək istəyirdi. Bu zaman oğlunun gözlərini bağlayır, qorxur ki, oğlunun aman diləyən gözlərinə gözü sataşar və bu işdən vaz keçər. Ancaq Allah-təala İbrahim peyğəmbərin bu əməlini mühakafatlandırır, İs​mayılın yerinə qurbangaha bir qoç nazil edir. Və qoçun qur​ban kəsilməsi üçün ona vəhy gəlir. Həmin gündən müsəl​manlar bu günü bayram keçirib, Allah yolunda müxtəlif say​da yəni imkana görə qurban kəsərlər. Qurban erkək dəvədən, danadan, qoçdan, keçidən kəsilə bilər. Kəsilən ətin üçdən biri ev yiyəsinin, qalan hissəsi isə kasıb və imkansızlara pay​lanır. Qurban günü hər bir müsəlmanın evində qurban əti bişər. Qurbanlıq heyvanı kəsməzdən əvvəl, heyvana qurban duası oxunar, üzünü qibləyə tutub kəsərlər. Naxçıvanda qur​banda nişanlı qızlara xüsusi bəzədilmiş, xınalanmış qurban​lıq qoç və xonça apararlar. Qız evində qurban kəsildikdən sonra, qaydaya görə heyvanın yarısını oğlan evinə göndə​rirlər. Qurban kəsən zaman kəsilən heyvanın erkək, sağlam və təmiz olmasına xüsusilə diqqət yetirmək lazımdır. 

Ramazan və Qurban bayramından bir neçə gün əvvəl müsəlmanlar müqəddəs yerlərə ziyarətə gedər, dini ayinləri orada icra edərlər. Məkkədə Həcərül-əvsədi (qara daş) zi​yarət edər, şeytanı daşlayar, zəm-zəm suyundan içər və ya​xınlarına da bu sudan pay gətirərlər. 

ATALAR SÖZÜ VE DEYİMLƏR
*Ac adamın Allahı olmaz.
*Ac deyər, doymaram, tox da deyər acmaram.
*Ac qılınca çapar.
*Ac qudurğan çılpaq oynağan olar.
*Ac qulağım dinc qulağım.
*Acı bibəri qurd yeməz.
*Açmadığı qapı, sıçmadığı ocaqbaşı qalmadı.
*Adam atdan düşüb eşşəyə minməz.
*Adı sənin, dadı mənim.
*Adın çıxdı doqquza, daha yenməz səkkizə.
*Adın çıxınca canın çıxsın.
*Adın nədir Daşdəmir, yumşalarsan yumşalar.
*Adın nədir Rəşid: birini de, birini eşit.
*Adını çək, qulağını bur.
*Adıva gəldim, sanıva gəldim, kəndxuda bildim, yanıva gəldim.
*Aftafa görməyən götdər, lüleyin görüb xoruldayır.
*Ağ yudu qara sərdi.
*Ağa da mənəm Ağacan da.
*Ağa Nəzərəm, belə gəzərəm.
*Ağanın malı gedir, nökərin canı çıxır.
*Ağıllı fikirləşincə dəli vurub keçər.
*Ağıllı məni tapmaz, dəli də məndən gen gəzməz.
*Ağır otur, batman gəl.
*Ağzı əyrini daldan tanıyır.
  Ara qarışdı, məzhəb itdi.
*Al qapında, sat qapında.
* Ara qarışdı, məzhəb itdi.
*Alan razı, satan razı, ne deyecek molla, qazi.
*Alçaqdan uç ki, yüksəyə qona biləsən.
*Aldatdığın uşağın götünü yeyəsən.
*Aldım qoz, satdım qoz, mənə qaldı şax-şaxı.
*Allah bir başa iki qapaz vurmaz.
*Allah buynuzsuz qoçun qisasını, buynuzlu qoçda qoymaz!

*Allah dağına baxıb qarını verər.
*Allah dərd də verib, dərman da.
*Allah dəvəyə qanad versəydi, uçurmadığı ev qalmazdı.
*Allah deyib ki, səndən hərəkət, məndən bərəkət.
*Allah gec eyləyər, güc eyləyər.
*Allah göydən baxır.
*Allah haqqı nahaqqa verməz.
*Allah kor quşun ruzisini yuvasında verər.
*Allah qotur versin, dırnaq verməsin.
*Allah sağ gözü, sol gözə möhtac eləməsin.
*Allah səbr edənlə, şükr edəni sevər.
*Allah tamarzıdan kəssin, dadana versin.
*Allah üçün çalışanın ruzisini Allah özü verər.
*Allah verəndə də üzünü görmə, alanda da.
*Allah yel də verib, yol da.
*Allah yeyənnən, geyinənkini özü yetirər.
*Allahdan buyruq, ağzıma quyruq.
*Allahdan naqafıl danışma.
*Allahdan ümid kəsilməz.
*Allahın barmağı yoxdu ki, basa göz çıxara.
*Allahın bədnəzərdən xəbəri yoxdur.
*Allahın əlinin üstündə əl yoxdur.
*Allahın zopası yoxdu ki, göydən yendirə.
*Allahsız yerdə otur, böyüksüz yerdə oturma.
*Allahutala iki dəfə gülür: birinci, o yıxanı camaat qal​dır​mağa çalışanda, ikinci, o qaldıranı camaat yıxmaq istəyəndə.
*Ana qızına taxt qurdu, baxt qura bilmədi.
*Anan sarımsaq, dədən soğan. Hardan oldun gülməşəkər?

*Aralıq atı kor Fatı.
*Araz axırdı, gözüm baxırdı.
*Araza getsə, suyu quruyar.
*Arığın nəyi var ki, yoluğa da nə versin?!

*Arım var, arım var, dızan arısı.
*Armud dibinə düşər.
*Arvad ərini vəzir də edər, rəzil də.
*Arvad arıx, inəy arıx, at arıx.
* Allah bu darrıxdan nə vaxt kutarrıx?

*Aş vermişəm aşımı ver, yaş vermişəm yaşımı ver.
*Aşığın sözü bitəndə neynim-neynim deyər.
*Aşın yağı bol olar, gəlnin üzü ağ.
*Aslan yatdığı yerdən bəlli olar.
*Asta qaçana Göy imam qənim.
*Astarı üzündən baha.
*At əngivə, çıxsın rəngivə.
*At ilxısı, köpək sürüsü.
*Ata-baba günündədir.
*Atın ölümü arpadan olsun.
*Atlar ölüb, itdərin bayramıdır.
*Avazın yaxşı gəlir, oxuduğun Quran olsa.
*Axmaq odur bu dünyada qəm yeyə, tanrı bilir kim qa​zana, kim yeyə.
*Axşamdan oduna gedən çox olar.
*Ay mənimlə olsun, ulduzun götünə barmağım.
*Aya o qədər baxma ki, ay düşsün ayağıvın altına.
*Ayağıvın altına şişdən, dəmirdən atım.
*Ayı meşədən küsüb, meşənin xəbəri yoxdur.
*Ayın on beşi qaranlıqsa, on beşi işıqdır.
*Ayran içdik, ayrı düşdük.
*Az idi arıx-urux, biri də gəldi çulu cırıq.
*Bağçı bağdan küsüb, bağın xəbəri yox.
*Bağçı bağını qıydı, bağban bərməgülünü yox.
*Balığı nə vaxt tutsan, təzədi.
*Başa gələn çəkilər.
*Başımın tükü ayağıma salama gəldi.
*Başına gələn başmaqçı olar.
*Başına gələn başmaqçı olar.
*Başmaq ucundan evdə qalıb (yoxsa çıxıb gəzməyə gedərdi).
*Baxçalar barı, heyvalar narı, hər kimi dinsə də, sən dinmə barı.
*Baxtın yatdı, sən də yat.
*Beşdə alacağı yox üçdə verəcəyi.
*Betərin də betəri var.
*Bəy dediyi nədir, bəyənmədiyin nədir?

*Bəzənirəm xanım döyür, bəzənmirəm ağam.
*Bəzənmisən bu gündəsən, bəzənməsən nə gündəsən?

*Bir ağıllı bir dəliyə borcludu.
*Bir almanın qarşısı bir atdır. 

*Bir çay ki, səni aparır, ona Araz de.
*Bir daş altda bir daş üstdə.
*Bir əlin nəsi var, iki əlin səsi var.
*Bir gedirəm deyəndən qorx, bir də yemirəm deyəndən.
*Bir köynək yamanlığa yırtıb.
*Bir narı var, min yarı.
*Bir olsun pir olsun.
*Bir qarpız aldım içinnən ilan çıxdı.
*Bir yanıva soğan ək, bir yanıva sarımsaq.
*Bir ye, beş də Allah yolu payla.
*Biri birinə dəyməz, biri də heçinə.
*Bişirdim dəmə qoydum, yeyənin halına xoş.
*Bişmiş toyuğun gülməyi gəlir.
*Boynu qoltuq altı görməyib. 

*Boynum qıldan incədir.
*Bu da mənim bığ yağımdır?

*Bu da mənim çox sağolumdu?

*Bu da mənim saqqal xərcimdir?

*Bu meydan bu da şeytan.
*Bu toyuq yumurtamadı, falanı da yedi?

*Bu xına o xınadan deyil.
*Bu yerdə Qəribi ağlamaq tutdu.
*Bük qoy palazın altına.
*Buna da vur dedik, öldürdü.
* Burda mənəm, Bağdadda kor xəlifə.
*Bütövü paralama, paraya dəymə, ye doyunca.
*Bütün duzdağın duzunu yesə, yenə də duzsuz osdurar.
*Can boğazdan girib boğazdan da çıxar.
*Can sənin, cəhənnəm Tanrının.
*Çaqqallılar badnam olub, ləçərlilər adam.
*Çay hər gün qırmızı alma gətirməz.
*Çərçi bazardan ev olmaz, qonşunu dərd öldürər.
*Çevir tatı, vur tatı.
*Cin başqa, şeytan başqa.
*Cin olmamış adam çarpır.
*Çıx, çuvaldan çıx, səni də mən saxlayım?

*Çıxmayan cana ümid çoxdur.
*Çömçə tutan bizə tərəfdir.
*Çörək eldən, su göldən.
*Çörəyi daşdan çıxır.
*Çörəyi ver çörəkçiyə, birini də üstəlik.
*Çox şirin yeməyin acı gəyirməsi də olur.
*Çox uca sıçıb, bir az da başınnan dişdəyir.
*Çünki oldun dəyirmançı, çağır gəlsin “Dən Koroğlu”.
*Dağdan gəlib bağdakını qovur.
*Dağı arana, aranı dağa köçürür.
*Dağı dağ üstdə qoyandır.
*Damarına bax, qanını al.
*Dana nə bilir tövlə, mıx nə çəkir?

*Daş armud bala dönüb?

*Daş qızlar bağrına, hər gecə yalqız yatar.
*Dazın daznan yatdığı, daza da şıllağ atdığı.
*Dədə görmiyən elə bilir ki, Şahqulu da bir dədədir.
*Dədəmin adı Xıdır, gördüyüm iş bıdır.
*Dedi-dedi yıxmayan ev, min il tikili qalar.
*Dediyim dediyh, çaldığım düdüyh.
*Dəlidən doğru xəbər.

*Dəli bir naxış bilər.
*Dəlikli muncuq yerdə qalmaz.
*Dəllək müştəridən çoxdu.
*Dəm dəmi gətirər, qəm qəmi.
*Dərd gələndə xalvarla, çıxanda misqalla çıxar.
*Dərə xəlvət, tülkü bəy.
*Dəvədən böyük fil var.
*Dəvədən düşüb, höt-hötünnən düşməyib.
*Deyənə baxma, dedizdirənə bax.
*Deyirəm ki, xədiməm, deyir ki, neçə uşağın var?

*Deyirəm, gülürəm, amma oynaş yadımdan çıxmır.
*Dəyirmanın boğazına ölü salsan, diri çıxar.
*Dilənçinin üzü qara, torbası dolu olar.
*Dili deyir, götü yeyir.
*Dili divanda, götü yorğanda.
*Dili ilanı yuvasından çıxardar.
*Dilimdə tük bitti.
*Dilin bəlasını baş çəkir.
*Dilinin altındakı paxlanı çıxar.
*Dinsizin öhdəsindən imansız gələr.
*Div qurbağaya aşiq olub.
*Divarın o üzü də qəribçilikdir.
*Doğulmamış uşağa don biçməzlər.
*Döyülmüyən darıdan düyü olmaz.
*Dünənki ot, bu gün tikan olub.
*Dünya bir pəncərədir, hər gələn baxar gedər.
*Dünyanın quyruğu uzundur.
*Duvax yuvarlanar, qazanın tapar.
*Duz duzdaxda eşşəyh naxırda, naxırçı gəlib haqq istəyir.
*Düzəlmişdi hər yarağı, qalmışdı saqqal-darağı.
*Duzu duzdaxdan, külü küllükdən al.
*Duzu yeyib duzdağa sıçar.
*Əhməd, Əhməd, sənə nə zəhmət?!

*Əkiblər yemişik, əkirik yeyələr.
*El ağzı çuval ağzı.
*Əl çatmaz, ün yetməz.
*El dəliyə həsrət, mən ağıllıya.
*Əl əldən üstündür.
*Elçisi Gülüm olanın başına külüm olar.
*Elə danış, elə gül əzizi gəlmiş kimi, elə ağla, elə dur əzizi ölmüş kimi.
*Elə et ki, şorsatan qapıya bir də gəlsin.
*Elə ki qalmadı, belə də qalmaz.
*Ələyə gələni ərə verir.
*Ələyim ələnib, xəlbirim göydə fırlanır.
*Əli aşınnan da oldu, Vəli aşınnan da.
*Əli işdə, gözü oynaşda.
*Əlim yandı, təpdim ağzıma.
*Əlimizlə verib ayağımızla axtarırırıq.
*Əlin yağlıdı öz başıva çək.
*Əlində bayraq eləyir.
*Əlində dəstəvuz eləyir.

*Əlinin papağını Vəlinin başına qoyur.
*Əlisi dəli, Vəlisi dəli. Qırılımışın hamısı dəli.

*Əlli əllinin üstə, bir əlli də onun üstə.

*Ər gərək, tez gərəkdir?

*Ərəb nədir, corab nədir?

*Erkək eşşəy yanı qoduxlu gəzməz.

*Erməni deyər, müsəlmanın sonrakı ağlı mənim olaydı.

*Əskisi yanıqdır.

*Əsnəy əsnəyi gətirər, vay samanlıqdakının halına!

*Eşşək gətir mərəkə yüklə.

*Eşşəkdir, tükü də məxmər çalır.

*Eşşəyə min, ata çatınca.

*Eşşəyi satan köşşəyi ala bilməz.

*Ətə qatsan it yeməz, kəpəyə qatsan at.

*Əti sənin sümüyü mənim.

*Evlər gördüm, evimə iyməndim, evlər gördüm evim​dən iyrəndim.

*Əvvəl yağlayır, sonra dağlayır.

*Gah biçin olar, gah başşaq.

*Gec gələn qonaq öz kisəsindən yeyər.

*Gec gəlib tez öyrənəndir.

*Gec gəlmişəm, ya az gətirmişəm?

*Gecə hamilədir, səhərə nə doğacağı bəlli olmaz.
*Gecə qara, cücə qara.
*Gecədən qaranlıq gündüzlər var.
*Gecəyarıya qədər ağa yalvarır, gecədən səhərə qədər xanım.
*Gedər bostan qırası, qalar üzün qarası.
*Gedirdi saqqal dalınca, bığını da qoydu gəldi.
*Gəldim kabab iyinə, gördüm eşşək dağlayırlar.
*Gəlin bağlı qovundu, içli də çıxar, içsiz də.
*Gəlin bir təlis cevizdi, tərpətməsən xışıldamaz.
*Gəlin durdu ayağa, başlı başını saxlasın.
*Gəlin işi ilə, qaynana söyüşü ilə tanınar.
*Gəlinə duvaq, divara suvaq gərəkdir.
*Gəlinin eybini ögey anadan soruş .
*Gəmiyə minib gəmiçi ilə dava edir.
*Gəzdi Aran-Turanı, cənnət gördü yenə buranı.
*Göbəyivə çöpdən dirək (nə böyük iş görmüsən ki?).
*Gönü suya vermək.
*Gordan evə getdi.
*Gördüyündən göz kirəsi çıxır.
*Görəsən hansı dağda qurd ölüb?

*Görməmişin bir oğlu oldu, dartıb şeyini qopartdı.
*Gorum var ki, kəfənim də olsun?

*Göydən nə gəldi ki, yer qəbul etmədi?

*Göz gördü, könül sevdi.
*Göz görmür, üz utanmır.
*Gözdən uzaq, könüldən iraq.
*Gözəl ağa çox gözəldi, vurdu çiban da çıxartdı.
*Gözəlin üzündə plov yemirlər ki?

*Gördüyündən göz kirası çıxır.
*Gözüm üstündədir.
*Gündüz dardar eləyir, gecə yer dar eləyir.
*Gündüz naxura, axşam axura.
*Hamı gedir quş gətirir, Şahqulu bayquş.
*Hamı hamı ilədi, keçəl də nənəmlə.
*Hamını qurd yedi, mənimtək tükü dağılan olmadı.
*Harda aş, orda baş.
*Havada bulud, sən məni unut.
*Hay-haynan gələn, vay-vaynan gedər.
*Həccə gedən gəldi, saca gedən gəlmədi.
*Həcdən gələn mən, xəbər verən sən?

*Həm suçlu, həm güclü.

*Həm yamandır, həm yanan.

*Həm zırt, həm xata?

*Həm ziyarət, həm ticarət.

*Həmişə Şaban bir gün də Ramazan.

*Hənək, hənək axırı dəyənək.

*Hər aşığın dövranı var.

*Hər evin öz qibləsi var.

*Hər gecəni Qədr, hər kişini Xızır bil.

*Hər gözəldən yar olmaz.

*Hər gözəlin bir eybi var.

*Hər cəfanın bir səfası var.

*Hər gözəlin bir qüsuru, hər gülün bir tikəni var.

*Hər heyvan öz ayağından asılar.

*Hər kəs öz qoturunu qaşıyar.

*Hər kim dinsə də, sən dinmə barı.

*Bağçalar barı, heyvası narı.

*Hər oxuyan Molla Pənah olmaz.

*Hər qaranlıq gecənin bir işıqlı gündüzü var.

*Hər quşun əti yeyilməz.

*Hər rəng bir rəngdir, bədrəngin özü də bir rəngdir.

*Hər rəngi boyamışdıq, qalmışdı fıstıq yaşılı.

*Hər xarabazarlıqda nəzinə çıxmaz.

*Hərzə sözün mərzə cavabı olar.

*Hesab var dinar-dinar, baxşış var xalvar-xalvar.

*Həsən də qəlyan çəkər, Hüseyin də qəlyan çəkər, təm​bəki bol olarsa Həso da 

 qəlyan çəkər 

*Tənbəki bol olarsa, Həso da qəlyan çəkər.

*Hirs gələr üz qaralar, hirs gedər üz ağarar.

*Hürməyini qanmayan köpək sürüyə qurd gətirər.

*İçindən qırıla-qırıla qaldı.

*İgidlik yüzdür, doxsan doqquzu qaçmaq, biri də heç gözə görünməmək.

*İki gozüm iki çeşmə.
*İlan quyruq çəkmir (çox adam var deməkdir).

*İlanı görənə lənət, görüb öldürməyənə lənət, öldürüb basdırmayana lənət.

*İlanın ağına da lənət, qarasına da.

*İlim-ilim itəsən, kol dibində bitəsən. Məndən qarışaca​ğın olmasa it  

  poxundan betərsən.
*Məndən qorxacağın olmasa, it poxundan betərsən.

*İmam üçün ağlayırsan yezid üçün də ağla.

*İsfahan uzaq, kərdi yaxın.

*İşin qaldı arvada, ölən günüvü sal yada.

*İşinin xatirinə ayıya dayı deyir.

*İsinmədik istisinə, kor olduq tüstüsünə.

*İşıq gələn yerə papaq tıxama.

*İslanmışın yağışdan nə qorxusu?

*İşlə mənim üçün, öyrən özün üçün.

*İstəyənin bir üzü qara, verməyənin iki üzü.

*İt bekarlayanda özünü yalayar.

*İt hardan aldı iki əppəyi ki, birini özü yedi, birini də borc verdi?

*İt itdiyin tərgitsə, sümsünməyin tərgitməz.

*İt itin ayağını basdamaz.

*İt kəlləsini xonçaya qoysan, dığırranıb yerə düşər. 

*İti aç. Çomağı hazırla

*İt nə qanır qayğanaq nədir

*İti an, çomağı hazırla

*İtdən aldı itə verdi.

*İtdən qorx, qurddan qorx, çaqqal gəlib göz çıxardacaq.
*İtə sahibinə görə hörmət eliyərlər.

*İtin qudurmuşduğunu üzünə deməzlər.

*İtin sahibi varsa, qurdun da Allahı var.

*İtin səfehliyindən tayada doşan balalayar.

*İynəli gündə təzə, iynəsiz ildə təzə olmaz.

*Kasıb mal tapdı, yer tapa bilmədi.

*Kasıbın sacı qızanda xəmiri qurtarır.

*Keçəl qızın nəyi var? Daraydan bir donu.

*Keçidən dövlət, qızdan övlad olmaz.

*Kənddən şəhərə gələnin bir tabaq gül başına, şəhərdən kəndə gedənin bir 
tabaq kül başına.

*Kəssəyhlər oturub daşların gününə ağlayır.

*Kim eşşək, biz ona palan.

*Kiminə quyruq, kiminə yumruq.

*Kiminin parası, kiminin xeyir-duası.

*Kimisinə niyyət, kimisinə qismət.

*Kişi yediyini gəvşəyə gətirməz.

*Köhnə hamam, köhnə tas.

*Kor-kora deyər cırt bəri yandakı gözüvə.

*Körpü qaldı Arazın o tayında.

*Korun əlinə dəyənək verir.

*Kül təpəcik dağ olmaz.

*Kürd yedi, qaldı Hedo.

*Ləb demədən ləbləbi başa düşür.

*Lələ navala, Mərcan çuvala.

*Mal gedər bir yerə, iman gedər min yerə.

*Malımı itdər, yaxamı bitlər yeyir.

*Malıvı sel aparıb, suruva-ləvinivə nə gəlib?

*Məhəbbət gözdə olur.

*Məhəbbətin gözü kordur.

*Mələməyənə süd verməzlər?

*Mən deyirəm, fədəm dəmə, bu deyir damnan dama.

*Məndən olub mənə oxşamayan.

*Məndən uzaq, cəhənnəmə dirək.

*Mənə dəyməyən ilan min yaşasın.

*Məscid minbər olmamış, kor hasasın dayadı.

*Məscidin qapısı açıq olanda itdə də bir həya lazımdır. 

*Milçək mındar deyil, könül bulandırandır.

*Müsəlmanın işi qurtaranda sünnətini kəsib özünə iş düzəldir.

*Mus-mus deyincə, Mustafa de.

*Nadana dedilər xalanı almaq olmaz, dedi ki, mən aldım da, oldu da.

*Namusu atıblar itə, it yeməyib.

*Naxçıvanın qızı, duzu, qarpızı.

*Naxır dəstəsi ilə itib, sən bir arıx dananı axtarırsan.

*Neçə ildir dilənir, hələ də cüməaxşamını tanımır.

*Niyyətin hara, mənzilin ora.

*Nökər nədi, bekar nədi?

*O bulağa tüpür, bu bulağa tüpür, birində elə su saxla üzüvü yuyasan.

*O qədər ölmədik ki, gordan carçımız gəldi

*Od düşdüyü yeri yandırar. 

*Od olsan, özüvü odlayarsan.

*Öküz axtarır altından bala çıxarsın.

*Öküz inləməkdən qarnı cırıldayır?

*Öküz öldü ortaqlıq pozuldu?

*Olan oldu, torba doldu.

*Olanda halım halaydı, olmayanda halım qalaydı.
*Öldü ağalar, paşalar. 

*İtlərə qaldı küçələr.

*Ölməmiş pələngin dərisini bölməzlər.

*Ölməz Xədicə, görər nəvə-nəticə.

*Ölmüş eşşəyin yağışdan qorxusu olmaz.

*Ölülər elə bilir dirilər halva yeyir.

*Ölüm var ölüm kimi, ölüm var zulum kimi.

*Ölüvü qoy, dirivi ağla.

*On barmağını qızıl eliyib qabağına tutsan, yenə qan​maz.

*Övlad məçit qapısıdır, nə yağmaq olur, nə yandırmaq.

*Övlad turş alçadır, yeyirsən dişin qamaşır, yemirsən könlün istəyir.

*Oynamağı bacarmayan deyər, yer dardır.

*Öz tükü üstdə dolanır.

*Özünü təmiz saxla qəfil ölümün gələr, evivi təmiz saxla, qəfil qonağın gələr. 

*Papağıvı qoy qabağıva fikirləş.

*Papaq altında kişilər var.

*Pazı paznan çıxararlar.

*Pisi vermə ayıbdı, yaxşını vermə hayıfdı.

*Pişiyə dedilər, poxun dərmandır, üstünü basdırdı.

*Qabağım qovurğa qovurur, dalım sovruq atır.

*Qanana da can qurban, qanmayana da. Dad yarımçıq əlindən.

*Qapıdan girdi qaşla göz, yerdə qalan quruca söz.

*Qara məni basınca qoy, qaranı mən basım.

*Qaraca qızın dərdi var.

*Qarın qardaşdan irəlidir.

*Qarın süfrə deyil ki, hər kəsə açasan.

*Qarın yamaq götürməz.

*Qaş düzəldən yerdə göz tökdü.

*Qaşıq aşdan isti olub?

*Qaşıxla verir, çömçəylə alır.

*Qatığın üzün götürsən, suyu çıxar.

*Qayın arvadı, xayın arvadı.

*Qayınarvadının boxçada paltarı dalaşar.

*Qaynayır qazanı, yeyir xızanı.

*Qazan dedi: dibim qızıldı. Çömçə dedi, mən bulanıb çıxmışam.

*Qəbirsannıxdan keçsə, ölünün biri əskik gələr.

*Qərəz deyil, mərəzdir.

*Qeybət deyil, söhbətdir.

*Qılı qıldan seçir.

*Qılıqlı min evi, qılıqsız bir evi yeyə bilməz.

*Qız isməti, ər qisməti ilə tanınar.

*Qız qarpız kimidi yaxşı da çıxar, pis də.

*Qızı qoydun beşiyə, cehizini yığ, yeşiyə.

*Qızın oldu qırmızı donunu çıxart.

*Qoca at arpa yemir?

*Qohumu düyünlə, at bir küncə. Bir gün gərəyin olar. 

*Qonaq Allah qonağıdır.

*Qonaq ev yiyəsinin dəvəsidir, harda xıxlasa, orda da oturar.

*Qonaq qonağı istəməz, ev yiyəsi heç birini.

*Qonaq umduğunu deyil, tapdığını yeyər.

*Qonaq umduğunu yeyə bilmədi.

*Qoturam, qoymur oturam.
*Qaşıyıram qanım çıxır, qaşımıram canım çıxır.

*Quduran qırx gün yaşayar.

*Qudurasan qurbağa, gedir ölkə udmağa.

*Qurd dedim, qulağı çıxdı.

*Qurban olum o qana, üstünnən bir gün keçə.

*Qurban olum sərçəyə, qaranquş gəldi-gedərdi.

*Qurban olum zərgərə, səni salıb pərgərə

*Qurd qocalanda köpəyə gülünc olar.

*Qurdunku quşladır, quşunku ağac başı.

*Quru təzəyh divara yapışmaz.

*Qurunun oduna yaş da yanar.

*Quru-quru qurbanın olum.

*Quş gəlsə qanad, qatır gəlsə dırnaq salar.

*Quş uçmaz, karvan keçməz.

*Quyruqlu qoyunsan, öz quyruğuvu qoru.

*Quzğuna balası şahin kimi görünər.

*Saç dəmnən, dırnaq qəmnən uzanar.

*Saç ürəkdən su içər.

*Sağ əlin verdiyini sol əl bilməməlidir.

*Sağlığında kor Fatma, öləndə badam gözlü?

*Şah dedik, Şahbaz oldu.

*Şahqulunun bağı var, heyvası yox, narı yox.

*Salavat gücə bağlıdır.

*Saman sənin, samanlıq ki, sənin deyil.

*Saxla küçük, gəmirsin baş. 

*Saxla qarğanı, ovsun gözüvü.

*Səbir daşım çatdadı.

*Səbrin sonu səlamətdir.

*Səhər bəzəyi el bəzəyi, günorta bəzəyi eşşək təzəyi, axşam bəzəyi yar 
bəzəyi.

*Səksən, doxsan, bir gün yoxsan.

*Sən ağa, mən ağa inəkləri kim sağa?

*Sən eşşəyin yekəsini axurdan çıxartdın.

*Sən nə istəyirsən çal, mən bildiyimi oynayacağam.

*Sənə aslanım deyən, mənə pişiyim desə, səni cırararam.

*Sənin dərdin üzüm yemək deyil, bağbanı döyməkdir.

*Sənin gözüvü dağlayım.

*Şər deməsən, xeyir gəlməz.

*Seyid cəddinə arxayın olar.

*Sıça-sıça getdi, yiyə-yiyə gəldi.

*Sındırmağa qozum, cırmağa bezim var.

*Şir qocalanda daş.....a milçək qonar.

*Soğan çiçək açdı, dedi: “Mən də güləm”.

*Soğan olsun, nağd olsun. 

*Soğan yeməmisən için niyə göynəyir?

*Soyub-soyub quyruğunda mundarladı.

*Söz sözü gətirər, arşın da bezi.

*Söz var dəyər keçər, söz var dələr keçər.

*Sözü at yerə, yiyəsi götürəcək.

*Sözüvün Məmədqulusun de.

*Su axar çuxurunu tapar.

*Şumda yeriyə bilmir, tərşümda şıllaq atır.

*Sürmə çox olanda qaşa da çəkərlər, gözə də.

*Sürünü ürküt, ağsağın tut.

*Tanrı mənəm yağmaram.

*Tarlanın daşlısı, qızın saşlısı, kişinin yaşlısı.

*Taylı tayını tapmasa, günü ah vayla keçər.

*Təhnədən çorək qurtardı, vay qaranın gününə

*Təzə bardax, sərin su.

*Təzə süpürgə təmiz süpürər. 

*Toxun acdan nə xəbəri var?

*Toydan sonra nağara, xoş gəldin Bayram ağa!

*Toyuq bir su içər, bir Allaha baxar.

*Tüklü üzü içəridədir.

*Tükü tükdən seçir.

*Tülkü həccə gedir.

*Tüpürüm o üzə, bir də baxsa, bu üzə.

*Tüstüsü təpəsindən çıxır.

*Tutar qatıq, tutmaz ayran.

*Tutumla gilasım birdən yetişir. (İki işim birdən düzəldi)

*Ummadığın daş baş yarar.

*Üstü bəzək, altı təzək.

*Üstü parıldayır, qarnı zırıldayır.

*Üstümü unlu görüb adıma dəyirmançı deyir.

*Utanmasan oynamağa nə var ki.

*Üzdə mələk, dalda kələk.

*Üzrü günahından betər.

*Üzümünü ye, bağını soruşma.

*Uzun-uzun meşələr, sizdən qalma peşələr,

*Üzüvü orda islat, burda qırx.

*Üz-üzdən utanar.

*Var var üstə gələr.

*Vaxtsız ötən xoruzun başı kəsilər.

*Verən əl adamı dardan qurtarar.

*Verən əl, alan əldən üstündür. 

*Vur ölüm artığımı ver.

*Xahişlə həcc qəbul olunmur.

*Xannan-bəydən gəlmişəm, nökərəm, dinmə, dişlərini tökərəm.

*Xəbərnən nübara az qalıb.

*Xədicə bəzəkdə qaldı.

*Xəlvətdə kələyə gələn, aşkarada doğar.

*Xəstə yanında armud yeməzlər.

*Xoruz çırpınsa bir çəngə tükdü, dəvə çırpınsa, xoruza yükdür.
*Xoruz yoxuydu sabah açılmırdı?

*Yad ağlar yalan ağlar.

*Yağ tök bal yala.

*Yağı yağ üstə tökür, yarmanı da yavan qoyur.

*Yağış olsan, heç kəsin bağına düşməzsən.

*Yağış yağıb çatdaxlar örtülüb.

*Yağışdan çıxdıq yağmura düşdük.

*Yağmadı yağış, bitmədi qamış.

*Yan mənə yanım sənə, qurbandı canım sənə.

*Yandığından yarma çəkir.

*Yarım alma, könül alma.

*Yarpızını yayındırmaq (zaman keçirmək deməkdir).
*Yaş odun sınmaz, quru odun ələ düşməz.

*Yaş yetmiş iş bitmiş.

*Yatan öküzün başına duran öküz s...r.

*Yatan ölmədi, duran öldü.

*Yaxşılığa yamanlıq, kor eşşəyə samanlıq.

*Yayın yaxantısı, qışın daddığıdır.

*Yeddi bacanaq yol gedirdi, dedilər bir adam olsaydı, söhbət edərdik.

*Yel aparan yelinki, yerdə qalan mənimki.

*Yel vurur, yengələr oynayır.

*Yeməkdən qüvvət, mərhəmətdən mərəz doğar.

*Yeməknən doymadı, yalamaqnan doyacaq?

*Yerdən bir ovuc torpaq aldım, yaxşı da olar, pis də.

*Yerə baxan, ürək yaxan.

*Yerə qoyuram, yer yanır, göyə qoyuram, göy yanır.

*Yetim qızsan, qıvrıl yat.

*Yetimi nə döy, nə də söy, əppəyini əlindən al.

*Yetimin əli aşa çatanda başı daşa çatır.

*Yeyin qonaqlar, qoymayın bizimkilər.

*Yuxarı tüpürürəm bığ, aşağı tüpürürəm saqqal.

*Yuxarıda yer yox, aşağını da bəyənmir.

*Yüz yeyənin olsun, bir deyənin olmasın.

*Zalıma meydan, fağıra zindan.

*Zamanavız zanqıldasın.

*Zamanı iplə çəkir.

*Zəmbil hörənim də var, əzgil dərənim də.

*Elə bil ki, yeddi eşşəyi sağına gəlib (boş yerə qürur​lanır).
*Elə bil ki, keçiləri dağa qaçdı (hirsi soyudu).
*Elə bil ki, salba dəymiş itdi (bütün günü uluyur).
*Elə bil ki, iynə yemiş itdi (çox arıq).
*Elə bil ki, imam cücəsidi (kiçik və arıqdır).
*Elə bil ki, sandıx tulasıdı (hamının ardınca düşür).
*Elə bil ki, stalavoy pişiyidi (sümsükdür).
*Elə bil ki, malakan atıdır (güclü və sağlamdır).
*Elə bil ki, mənə ad qoyub (saymazlıq edir).
*Elə bil ki, mənim nənnimi yürgələyib (saymazlıq edir).
*Elə bil ki, Üştibinnidir (üst-üstə, mərtəbəli geyinən adam).
*Elə bil ki, kürkünə birə düşüb (narahat oldu).
*Elə bil ki, ürəyim nanə yarpağıdır (qorxudan ürəyi əsir).
*Elə bil ki, yeddi yetimlə bir dərədə qalıb (özünü çarəsiz kimi göstərir).
*Elə bil ki, gəmiləri dənizdə batıb (boş yerə düşüncəyə qərq olub).
*Elə bil ki, ilan ağzından çıxmış qurbağadır (əziyyətdən qurtulmuş adam).
*Elə bil ki, tut yemiş bülbüldür (çox danışan adam).
*Elə bil ki, bitli cücədir (yazıq və görkəmsiz adam).
*Elə bil ki, qan çanağıdır (dava-dalaşı sevən adam).
*Elə bil ki, toyu küllükdə çalınır (çox tələsən adam).
*Elə bil ki, acı bağırsaqdır (çürükçü, sözü çox uzadan adam).
*Elə bil ki, ağzında bişmiş kartof var. (fikrini aydın de​yə bilməyən adam)
*Elə bil ki, yumurtaları soyuyacaq (bir yerdə çox oturan adam).
*Elə bil ki, qotur dəvəyə yağ çəkirsən (cüzi bir şeydən xoşhallanan adam).
*Elə bil ki, mənimlə daşlı lobya əkib (ğzünü şərik kimi aparan adam) .
*Elə bil ki, əlinin altında bicim var(başqasını borclu çıxarmağa çalışan adam).
*Elə bil ki, üzü çərşənbə bazarıdı (çox bəzənən adam).
*Elə bil ki, leş söküb (çox dodaq boyası çəkən adam).
*Elə bil ki, qulağı darı dəlir (hər şeyə burnunu soxan adam).
*Elə bil ki, qoz yemiş hinduşkadır (boğularaq danışan adam).
*Elə bil ki, çənəsinin çivi düşüb (zəvzək, çox danışan). 
*Elə bil ki, doşab almışam bal çıxıb (fikirləşdiyindən də yaxşı iş olub).
*Elə bil ki, mənə şaftalı tabağı gətirib. (boş yerə öyünən adam)
*Elə bil ki, başına yer qəhətdir (yerini bilməyən adam).
*Elə bil ki, qaraçı ayısıdır (hər havaya oynayan adam).
*Elə bil ki, lal ördəkdir (sakit adam).
*Elə bil ki, qarnında paltar suyu qoyub (çox çay içən adam).
*Elə bil ki, siçan əmizdirəcək (çox çay içən adam).
*Elə bil ki, şaxta vurmuş çiçəkdir (büzüşüb, soluxmuş adam).
*Elə bil ki, süddən çıxmış ağ qaşıqdır (özünü günahsız aparan adam).
*Elə bil ki, qurbağa gölünə daş atdılar (sakitlik çökdü).
*Elə bil ki, gavur malıdır (israfçı adam).
*Elə bil ki, xınalı kəklikdir (bəzəklidir).
*Elə bil ki, xınalı quzudur (bəzəkli və əzizlənən).
*Elə bil ki, ərəb dovşanıdır (kiçik və baxımsız).
*Elə bil ki, beş eşşəkli xocadır (boş yerə öyünən adam).
*Elə bil ki, şərikli bostan əkmişik (özünü şərik kimi aparan adam).
*Elə bil ki, iki daş arasında qalıb (çarəsiz adam).
*Elə bil ki, su sonasıdı (gözəldir).
*Elə bil ki, başına at təpib (havalanımış, dəli olmuş adam).
*Elə bil ki, quş dimdiyində gətirib (seçilmiş).
*Elə bil ki, cinni Cəfər qoşunudu (kiçik və bəzzat).
*Elə bil ki, haqq qaşığıdı (inadcıl).
*Elə bil ki, dəyirman xoruzudu (tox və özünə güvənən).
*Elə bil ki, qatır satıb bahası qalıb (başqasını borclu çıxaran adam).
*Elə bil ki, dəvəsi ölmüş ərəbdi (çarəsiz).
*Elə bil ki, isdi aş vermişəm ağzı yanıb (məndən narazıdır).
*Elə bil ki, Həsənsoxdu dəyirmanıdı (gəlib-gedəni çox olan yer).
*Elə bil ki, alagöz öküzün balasıdı (fərlənən adam).
*Elə bil ki, göbəyini burada basdırıblar (sanki burda anadan olub).
*Elə bil ki, göydən zənbillə düşüb (sanki qeyri-adi adam).
*Elə bil ki, oxlov udub (boş yerə vüqarlanan adam).
*Elə bil ki,cin vurmuş atdır (dəli olub).
*Elə bil ki, küllükdən muncuq tapıb (boş yerə sevinən adama deyilir).
*Elə bil ki, ağacda yatıb (çox erkən oyanan adam).
*Elə bil ki, üstümə qaynar su tökdülər (gözlənilmədən sarsılan adam).
*Elə bil ki, ayağımın altından yer qaçdı (ummadığı zərbəni aldı).
*Elə bil ki, ürəyım sapdan asılıb (çox narahat adam).
*Elə bil ki, ürəyim qırılıb yeri düşdü (gözləmədiyi ha​disə ilə qarşılaşdı).
*Elə bil ki, iki üzlü sac əpbəyidir (ikiüzlü adam).
*Elə bil ki, cin dindirdi (gözlənilmədən fikrini deyən adam).
*Elə bil ki, şeytan yoldan çıxartdı (gözlənilmədən fik​rini dəyişən adam).
*Elə bil ki, üzündə şeytan tükü var (çox şanslı adam).
*Elə bil ki, dalınca atdı tüşüf (çox tələsn adam).
*Elə bil ki, fil qulağında yatıb (hər şeydən bixəbər adam).
*Elə bil ki, alıcı quşdur (hər şeyi tez qamarlayan).
*Elə bil ki, ilana ağı verir (arıq və xəstə adam).
*Elə bil ki, başına at təpib (dəli olub).
*Elə bil ki, əfi ilanıdır (çox ziyankar adam).
*Elə bil ki, köçdən qalmış durnadır (tək və kimsəsiz).
*Elə bil ki, su quşudur (tez-tez yuyunan adam).
*Elə bil ki, molla götüdür (tez-tez yuyunan adam).
*Elə bil ki, cənnət cücəsidir (incə və gözəl).
*Elə bil ki, Mazandaran ayısıdır (kobud, nahamar adam).
*Elə bil ki, sonası uçmuş göldür (kimsəsiz qalmış).
*Elə bil ki, suyu sovrulmuş dəyirmandır (kimsəsiz qalmış).
*Elə bil ki, bubup yuvasıdır (iylənmiş).
*Elə bil ki, vacibi çömçəsidir (iylənmiş və ortalıqda qalmış).
*Elə bil ki, kürəyinə peyğəmbər əl çəkib (işləri rast gedən adam).
*Elə bil ki, cindalı pirdi (geyiminə fikir verməyən adam).
*Elə bil ki, vayvay çanağıdır (dalaşqan adam).
*Elə bil ki, key balaxanımdır (key adam).
*Elə bil ki, məçit mücöyrüdür (həmişə eyni yerdə mövcuddur).
*Elə bil ki, dibək daşıdır (həmişə eyni yerdə mövcuddur).
*Elə bil ki, it kəlləsidir (haqq-say başa düşməyən adam).
*Elə bil ki, zəncirdən qırılmış köpəkdir (qudurmuş və təhlükəli).
*Elə bil ki, yalquzaqdır (tənha adam).
*Elə bil ki, Harunun pişiyidir (seçilmiş, qoruma altında olan adam).
*Elə bil ki, küllük pişiyidir (çirkli və iyrənc). 
*Elə bil ki, toy toğlusudur (daim ortalıqda qalan adam).
*Elə bil ki, matı meyxanasıdır (səsli-küylü yer).
*Elə bil ki, alagöz inəyin balasıdır (seçilmiş).
*Elə bil ki, əl quzusudur (çox əzizlənən).
*Elə bil ki, canavar görmüş quzudur (qorxmuş adam).
*Elə bil ki, qurbanlıq qoyundur (çarəsiz adam).
*Elə bil ki, dəli danadır (dəli və çılğın adam).
*Elə bil ki, qurd ürəyi yeyib (qorxmaz adam).
*Elə bil ki, qurdla qiyamətə qalacaq (öləcəyini dşünmə​yən adam).
*Elə bil ki, yaz qoduğudur (çılğın və oynaq).
*Elə bil ki, ağzına it başı alıb (çox deyingən adam).
*Elə bil ki, zəmbirək dəvəsidir (iri və güclü).
*Elə bil ki, üstünə qurd yağı sürtüblər (cadu edilmiş).
*Elə bil ki, adam qurusudur (çox arıq adam).
*Elə bil ki, ayaqüstə qırxı çıxıb (çox arıq və xəstə adam).
*Elə bil ki, canlı cənazədir (arıq və xəstə adam).
*Elə bil ki, qəbirdən xortdayıb (qorxunc və qeyri-adi adam).
*Elə bil ki, alçax dağları bu yaradıb (özündən razı).
*Elə bil ki, gecəni düyü döyüb (səbəbsiz yorğunluğunu bəhanə edən adam).
*Elə bil ki, siçan qarpıza gedib (nəyinsə ümidində olan adam).
*Elə bil ki, damkomdur (hamıdan məlumatı olan adam).
*Elə bil ki, qaraçı köçünü sel aparıb (boş yerə hay-küy salan adam).
*Elə bil ki, qaraçı əlinə ciyər düşüb (fürsət tapmış adam).
*Elə bil ki, simsiz teleqrafdır (hər şeydən xəbərdar adam).
*Elə bil ki, Lenin fəhləsidir (hər yerə çağırılan adam).
*Elə bil ki, agent Məsmədir (xəbərçi adam).
*Elə bil ki, xəbərçi Xəlildir (xəbərçi adam).
*Elə bil ki, tabut zınqrovudur(gec evlənib, körpə uşağı ardınca ağlayan adam).
*Elə bil ki, zelaf Aşıxdır (abırsız adam).
*Elə bil ki, Yeziddir (amansız adam).
*Elə bil ki, Şümürdür (amansız adam).
*Elə bil ki, zəqqum ağacıdır (acı adam).
* Elə bil ki, cinni Qasımdır (dəlisov adam).
*Elə bil ki, dilotu yeyib (çox danışan adam).
*Elə bil ki, lobya şaxıdır (yersiz qürurlu adam).
*Elə bil ki,bostan uyuğudur (özündən razı).
*Elə bil ki, barıt çəlləyidir (tez əsəbləşib özündən çıxan adam).
*Elə bil ki, İsa yeyib Musa təpib (çox kök adam).
*Elə bil ki, yuylmamış qaşıqdır (ortalıqda qalmış adam).
*Elə bil ki, qazan dibində yatıb (çirkli və pinti adam).
*Elə bil ki, ay parçasıdır (gözəldir).
*Elə bil ki, Allah buna bəbəm deyib (işi rast gələn adam).
*Elə bil ki, küştü tutur (dalaşıb-dağıtmaq).
*Elə bil ki, yaralı çıbandır (çox zarıyan adam).
*Elə bil ki, xum dibində yatıbdır (əyyaş).
*Elə bil ki, ütülmüş kəllə-paçadır (sifətinin tükü tökülmüş adam).
*Elə bil ki, altıaylıqdır (səbirsiz adam).
*Elə bil ki, dizayağı istəyir (mükafat gözləyən adam).
*Elə bil ki, bank üstdə oturub (varlı adam).
*Elə bil ki, fəttən fətir gətirib (guya çox böyük iş görüb).
*Elə bil ki, od almağa gəlib (tələsik iş görən adam).
*Gülünü qapacaqlar (boş yerə ehtiyatlanan adam).
*Elə bil ki, qarnından basan var (boşboğaz adam).
*Elə bil ki, əlinə yapışacaq (ürəksiz bir iş görən).
*Elə bil ki, Sümbülündən su damır (şox təmizkar adam).
*Elə bil ki, aydan gəlib (özünü heç nədən xəbərsiz kimi aparan adam).
*Elə bil ki, dalınca qırmızı alma göndərmişəm (dəvətsiz gələn adam).
*Elə bil ki, səbət altınnan gilas tökülür (çox tələsən adam).
*Elə bil ki, karvansaradır (gəlib-gedəni çox olan yer).
*Elə bil ki, bazardır (çox səs-küylü yer).
*Elə bil ki, dəyirmandır (gəlib-gedən çox olan və səs-küylü yer).
*Elə bil ki, boyaqçı küpüdür (tələsik iş görən).
*Elə bil ki, arabadan düşmüş qarpızdır (yorğun və əzgin adam).
*Elə bil ki, qaratikan koludur (aravuran adam).
*Elə bil ki, quyruğu qapı arasında qalıb (gizli işinin açılmasından qorxan).
*Elə bil ki, buz baltasıdır (çox sağlam adam).
*Elə bil ki, qolu bağlı quldur (mütidir). 
*Elə bil ki, pul kəsir (imkanlı adam).
*Elə bil ki, yumurtası tərs gəlmiş toyuqdur (işi tərsə düşən adam).
*Elə bil ki, ürəyi yoxdur (qəddar adam).
*Elə bil ki, ürəyi daşdır (rəhmsiz adam).
*Elə bil ki, ürəyimə girib (qarşıdakının fikrini oxuyan adam).
*Elə bil ki, ürəyimə damıb (hissiyyatı güclü adam).
*Elə bil ki, ürəyimə od düşüb (nədənsə qorxmuşam).
*Elə bil ki, ürəyim ağzıma gəldi (qorxan adam).
*Elə bil ki, ürəyinə daş bağlayıb (daş ürəkli adam).
*Elə bil ki, üstümə it əsnəyib (işi gətirməyən adam). 
*Elə bil ki, erkək Tükəzbandır  (kişi xasiyyətli adam).
*Elə bil ki, fırt eliyib burnundan düşüb (kiməsə çox bənzəyən).
*Elə bil ki, dəmdəm halvasıdır (çətin işə asan başa gələn iş kimi baxır).
*Elə bil ki, yol yorğunudur (bütün günü yollarda olan dam).
*Filankəs iki eşşəyin arpasını bölə bilmir (bacarıqsız adam).
*Filankəs İsgəndəri daldan qılınclayır (qeybət qıran adam).
*Filankəsin eşşəyə gücü çatmır, palanı döyür(acığını başqasından çıxan).
*Filankəs bir əlində iki qarpız tutub (eyni vaxtda iki iş görən).
*Filankəsin qoltuğu qarpızlanıb (lovğa adam).
*Filankəsin havarı haqqa dirənib (əzab çəkən adam).
*Filankəs ac qarnına tox sallanır (qürurlu adam).
*Filankəsin arzusu gözündə qaldı (istəyini həyata keçirə bilməyən adam).
*Filankəs əlaltınnan iş görür (gizlində iş görən adam).
*Filankəsin əli ətəyinnən uzun gəldi (işi gətirməyən adam).
*Filankəs çənədən sazdır (çoxdanışan adam).
*Filankəsin çənəsi düşükdür (çoxdanışan adam).
*Filankəs hər işə mız qoyur (başqasına mane olan).
*Filankəsin cındırından cin hürkər (geyiminə fikir verməyən adam).
*Filankəsin bir sapını çəksən, min yerdən sökülər (səliqəsiz, köhnə geyinən).
*Filankəsin qarnını bir ölü eşşək, bir xəndək su görməz (doyumsuz adam).
*Filankəs eşşək üstə təzək yığandır (lovğa adam).
*Filankəs xətir üçün xəstə yatır (başqası üçün özünü təhlükəyə atan adam).
*Filankəsin əskisi yanıqdır (hər şeydən günahkar tutulan adam).
*Filankəsin ürəyi əl içi kimidir (ürəyi təmiz adam).
*Filankəs saçının birini ağ, birini qara hörüb (fədakar və ömrünü sərf etmiş).
*Filankəs molla qapısında yeyir, keşiş qapısında hürür (hər vəziyyətdə işi gətirən).
*Filankəs iki axurlu danadır (işi gətirən adam).
*Filankəs verən evin dirəyidir (bacarıqlı adam).
*Filankəs yumurtadan yun qırxır (xəsisdir).
*Filankəs dovşanı araba ilə tutur (məqsədi üçün hiylə​ərlik edən adam).
*Filankəs kipriyi ilə od götürüb (əziyyət çəkən adam).
*Filankəs ağzını açıb gözünü yumdu (ürəyindən keçəni boşaltdı).
*Filankəsin ayağı yer aldı (qudurdu, özündən çıxdı).
*Filankəs ağzı əyrini arxasından tanıyır (arif adam).
*Filankəslər qannı bıçaq oldular (düşmən olan).
*Filankəsə salam verdik borclu çıxdıq (elədiyinə peş​an olan adam).
*Filankəsi qannısı görsə, qan ağlayar (yazıq adam).
*Filankəs şeytanın qıçını sındırdı (işini həll edə bilən adam).
*Filankəsə iynə batırsan, çuvaldız batırar (intiqamını alan adam).
*Filankəsin iki əli oldu bir başı (etdiyinə peşman olan adam).
*Filankəsin əcəli cəhrə əyirir (əcəliynən oynayan adam).
*Filankəs mələsə, əti yeyilər (təmiz və saf adam).
*Filankəsi murdar suya qoy, iç (təmiz və saf adam).
*Filankəs gözə gələndir (baxımlıdır).
*Filankəsin gözü əllərdədir (başqasının malında gözü olan adam).
*Filankəs ağzı ilə quş tutur (bacarıqlı adam).
*Filankəs durnanı gözündən vurdu (ən yaxşını seçə bilən adam).
*Filankəs gözü qıpıqdır (günahkar olan adam).
*Filankəsin burnuna duzlu su qoydular  (etdiyinə peşman elədilər).
*Filankəsin üstünə gün doğdu (arzusuna çatdı).
*Filankəsin kürkünə birə düşdü (narahat olan adam).
*Filankəsin dalağı sancdı. (nədənsə narahat olan adam).
*Filankəsin nəfsi Murtuzəli qılıncından itidir (çox nəfsli adam).
*Filankəs ağrımaz başına duz bağlayır (lazımsız yerdən özünə problem açır).
*Filankəs şaddığına şitlik eləyir (nankor adam).
*Filankəs müftə gülləyə belini qurban verər (xəsis, müftəxor adam).
*Filankəs qorxusundan sarısını uddu (çox qorxan adam).
*Filankəsin qorxusundan ödü partladı (çox qorxan adam).
*Filankəs qurd yeməzin biridir (çirkin adam).
*Filankəs duzsuz, şit adamdır. 
*Filankəs gah nala vurur, gah mıxa (tez-tez fikrini dəyi​şən adam).
*Filankəs iki qıçını bir başmağa soxur (istəyini mütləq reallaşdırmaq istəyən) .
*Filankəs dil-dil ötür (çox danışan adam).
*Filankəs dilə-dişə düşdü (gördüyü işi hamı bildi).
*Filankəs acıdildir. 
*Filankəs şirindildir.
*Filankəsin dişi bağırsağını kəsir (çox əsəbləşən adam).
*Filankəsin bir tikəsi ovsanata düşdü (təhlükədən sovuşdu).
*Filankəsin anası namaz üstəymiş (təhlükədən sovuşdu).
*Filankəsin goru çatdadı (öləni narahat edəcək işin gö​rül​məsi).
*Filankəsin beşdə alacağı yox, üçdə verəcəyi (heç nəyi vecinə almayan).
*Filankəs ac qarnına tox sallanır (yersiz qürurlanan adam).
*Filankəsin arzusu gözündə qaldı (arzusuna çatmayan adam).
*Filankəs poxuna pəpə deyir (lovğa adam).
*Filankəsin gözü ucalardadır. 
*Filankəsin qılıncının dalı da kəsir, qabağı da (işi çox rast gedən adam).
*Filnakəsin donuzu əskikdir (heç nəyə ehtiyacı olmayan adam).
*Filankəsin xoruzu da yumurtlayır (bəxti gətirən adam).
*Filankəs gordan evə getdi (əzabdan rahatlığa qovuşdu).
*Filankəsin gözünün yaşı ovucundadır (tez ağlayan adam).
*Filankəs gözdən qıl qapandır (fürsətcildir).
*Filankəsin bir gözü ağlayır bir gözü gülür (sevinclə kədəri eyni anda yaşayan).
*Filankəs gözdən pərdə asır (başqalarını aldatmağa çalı​şan).
*Filankəs gözə kül üfürür (başqalarını aldatmağa çalışan).
*Filankəs gözdən düşdü (hörmətdən düşmək).
*Filankəsin gözü götürmür (paxıllıq edən adam).
*Filankəsin gözü toxdur (heç nə ummayan).
*Filankəs gözü acdır (acgözdür).
*Filankəs gözüm çıxdıya salır (başqasını yersiz incidən adam).
*Filankəs gözündə tiri görmür (öz eybini görməyən adam).
*Filankəsdən gözüm su içmir (güvənilməz adam).
*Filənkəs gözü ilə görəndir (şərəfsiz).
*Filankəsə demək olmaz ki, gözün üstdə qaşın var (söz götürməyən adam).
*Filankəsə demək olmaz ki, yerin əyridir düz otur (söz götürməyən adam).
*Filankəs sözü qulağardına vurur (etinasız adam).
*Filankəs dovşanı araba ilə tutur  (məqsədinə hər vasitə ilə çatan adam).
*Filankəs bir qəbristanlığın yaraşığıdır (nifrət etdiyin adam).
*Filankəs tanrısına təpik atır (nankor adam).
*Filankəs pambıqla baş kəsəndir (hiyləgər adam).
*Filankəs yanı ilə qapı açmayıb (əzab-əziyyətsiz fira​van​lığa çatan adam).
*Filankəs itə də bir əppək borcludur (hamıya borclu).
*Filankəs yaralı barmağa işəməz (heç kəsə kömək et​məyən adam).
*Filankəsin Araz aşığındandır, Kür də topuğundan (heç nəyi vecinə almayan).
*Filankəs bud əti yemir ki, götə yaxındı (lovğa, təkəb​bürlü adam).
*Filankəs şahla şilə plov yemir ki, bığları yağa batar (lovğa adam).
*Filankəs sıçmır ki, qarnı acar (xəsis, simic adam).
*Filankəs işi düşəndə iynənin ulduzundan keçir (yaltaq adam).
*Filankəs erməniyə dayı deyir (yaltaq adam).
*Filankəs atdını atdan salır (qoçaq, cəsur adam).
*Filankəs əlli dibəkdən duz dadıb (çoxbilmiş, hər yerə burnunu soxan adam).
*Filankəs qırx qazanın mayasıdır (çoxbilmiş, hər yerə burnunu soxan adam).
*Filankəs atdığınnan-tutduğunu bilmir (nə etdiyini bil​mə​yən adam).
*Filankəs hır deyənə zır deyir (hamıya cavab qaytarır).
*Filankəs ələkçinin qıl verənidir (lazımsız iş görəndir).
*Filankəs Xəşil çömçəsidir (araqarışdıran adam).
*Filankəs qızılbaş köhnəsidir (əsil-nəcabəti var). 
*Filankəs hazırına nazirdir (iş görməyən adam).
*Filankəs özü doğub özü də göbəyini kəsir (heç kəsin fikri ilə razılaşmır).
*Filankəsin boynu qıldan incədir  (günahkardır).
*Filankəs ağzının qıfılı yoxdur (gəvəzə).
*Filankəs ağzında paxla isdanmır (sirr saxlaya bilməyən adam).
*Filankəsin əlinin duzu yoxdur (yaxşılğının qarşılığını görməyən adam).
*Filankəs əlinnən inni-cinni qutarmır (əlindən hər iş gələn adam).
*Filankəsin ağzına çullu doşan sığmır (boşboğaz, lovğa adam).
*Filankəsin ağzını bıçaq açmır (hirsindən danışmayan adam).
*Filankəsin bir atımlıq barutu var (gördüyü işdən tez soyuyan).
*Filankəs qaz vurub qazan doldurur (ticarətdə işi yaxşı gətirən adam).
*Filankəs suyu lal axandır (sakit adam).
*Filankəs suyu üfürüb içir (ehtiyatlı adam).
*Filankəs suyu bulandırandır (aranı qarışdıran adam).
*Filankəs yola pilləkan uzadır (araya söhbət salmaq).
*Filankəs yolunu azdı (səhv iş gördü).
*Filankəs yolçuluq edir (dilənçilik edən).
*Filankəs gözünün yağını yedizdirir (fədakar adam).
*Filankəsin gözü ayağının altını görmür (qudurğan, təkəbbürlü adam).
*Filankəs daş yeyir, qum üyüdür (hər şeyi həzm edə bilir).
*Filankəsin çörəyi daşdan çıxır (əziyyətlə qazanan adam).
*Filankəsin sözü daşdan keçir (sayılan adam).
*Filankəs daş atıb başını tutur (heç nə ilə razılaşmadı).
*Filankəs bir burnunu bir də qulağını istəyir (özündən başqasını sevməyən).
 *Filankəs burnundan o tərəfi görməyir (dardüşüncəli adam).
*Filankəs həm yanandır həm də yaman (bacarıqlıdır).
*Filankəsin hayhayı gedib vayvayı qalıb (əldən düşmüş adam).
*Sənin dabbaxda gönünə bələdəm. 
*Səni Araz aşağı axıdım, Araz yuxarı axtarım.
*Səni Araza sususuz aparıb, susuz gətirərəm.
*Sənin papıcıvı dama atdım.
*Sənin daşıvı atdım.
*Sən şeytana papıc tikərsən, təpəsini dəlik qoyarsan.
*Sənin ipivin üstünə odun yığmaq olmaz.
*Sənin ipinlə quyuya düşmərəm.
*Səndən belim bərk deyil. (sənə güvənmirəm)
*Sən vurmadın mən yıxılmadım.
*Sənin gözünü dağlayım. (zövqsüzsən)
*Sənin kitabın bağlandı.
*Sənə bir qoz. 

*Sənə bir quş.
*Sən deyirəsn ki, qonşu, gəl dalaşaq!
*Səni öyrədən var.
*Sənə dil verən var.
*Sənə qədir ağacı əkəcəyəm?

*Sənin pişiyivi ağaca dırmaşdıraram.
*Sənin başın biləni bizim ayağım bilməz.
*Sənin ayağıvın altına daş qoyan var.
*Sən hansı yuvanın quşusan?
*Sənin bir ayağın evdə bir ayağın gordadır.
*Sən saydığıvı say, gör Fələk nə sayır.
*Sən əriyivi çox əzdirmə.
*Sən bostanıvı pozmursan, mən peşərimnən qalım?

*Sən deyirsən ki, bağban, bərməgülüvü dər!

*Səni ağ yuyub qara sərərəm.

*Səni itdən alıb itə verərəm.

*Sən deyirsən ki, vur ölüm, artığımı ver.

*Səninki səndə, mənimki məndə.

*Səndən mənə yar olmaz.

*Sən get ağlıva dua yazdır.

*Sənin adın qulağıva dəyib.

*Sən öküzü öldürüb adıvı üstündən götürmüsən?

*Sənin cikivə də bələdəm, böküvə də.

*Sənin dalınca qırmızı alma göndərmişəm?

*Sən deyirsən ki, çirkin sən dur, gedirəm gözəl axtarım. Tapdım, tapdım,  

  tapmadım gözəlimsən ki, gözəlim.

*Səninki keçinin su bulandırmasıdır.

*Sənə güvəndiyim dağlar, sənə də qar yağarmış.

*Sən quru dərədə adamı selə verərsən.

*Sən ümidivi kök elə.

*Sən ilanı seyid Əhməd əliylə tutursan.

*Sənin yayıvı əlləyən yoxdur.

*Sən fikirləşənə qədər qırğı Şirvanı keçər.

*Sən eşşəyin yekəsini axurdan çıxartdın.

*Səndən aşım gəlmir, əppəyim gəlmir.

*Sən tapılmaz hind qumaşısan?

*Sən mənim başmağımı geyərsən, yerişimi yeriyəm​məz​sən.

*Sən qırmızı papaq deyilsən ki, başdan-başa qoyulasan.

*Sənin zincirivi kim tərpətdi?

*Səni atının tərkinə almayanı, sən heç itivin tərkinə alma.

*Sən deyirsən ki, qarğa, məndə qoz var.

*Sən mənnən qoz-qoz oynayırsan.

*Sənin əlindən zincir çeynəyirəm.

*Səndən bir yemişəm, beş də dalıma yükləmişəm.

*Ya vəlvələdən, ya zəlzələdən.

*Ya əli qulağındadır, ya qulağı əlində.

*Ya Lələ şələli, ya şələ Lələli.

*Ya əlimi kəs, ya ətəyimi.

*Ya dərdimə dərman, ya qətlimə fərman.

* Ya ölüm, ya qalım.

*Ya mənə verər Allah, ya sənə.

*Ya üzülüşək, ya düzülüşək.

*Ya Keçəl Həsən, ya Həsən Keçəl.

*Nə gözüm görsün, nə könlüm bulansın.

*Nə yay gördük, nə yarpız,

*Nə qış gördük nə qarpız.

*Nə qoyun olduq otdan doyduq, nə quzu olduq süddən doyduq.

*Nə qız olub qızlara qoşulduq, nə gəlin olub gəlinlərə.

*Nə it gəlib, nə də ayrana gəlib.

*Nə yırtığa yamax, nə coraba yumax.

*Nə dəvə gördüm, nə də qığını.

*Nə bağa yarpağıdır, nə quzu qulağı.

*Nə ətdir, nə balıq.

*Nə qanır, nə qandırır.

*Nə əldən qoyur, nə yardan doyur.

*Nə sən demiş ol, nə mən eşitmiş.

*Nə hır qanır, nə də zır.

*Nə dil bilsin, nə də dodaq.

*Nə şiş yansın, nə də kabab.

*Nə işim işdir, nə də əlim boş.

*Nə yeyir, nə yedizdirir.

*Nə sizdən evlənəcək oğlum var, nə sizə veriləcək qızım.

*Nə sən gəl, nə də ilin son çərşənbəsi.

*Nə şamın şəkəri, nə də ərəbin üzü.

ALQIŞLAR

*Allah axırıvı yarıtsın!

*Qara günün əlindən getsin!

*Tutduğun altın olsun!

*Bir qoyub min götürəsən!

*Dizində ağ tük bitsin!

*Yeddi oğul əvi tikəsən!

*Bir əlin yağda, bir əlin balda olsun!

*Neynim, necə eyliyim deməyəsən!

*Allah ürəyivə görə versin!

*Gözün dolusu görəsən!

*Allah bərk əliynən versin

*Əlində ovucunda qalsın!

*Allah evivə şaddıx qismət eləsin! 

*Baxtım açıq olsun!

*Üzün gülsün, könlün şad olsun!

*Ağ günnü, ağ əppəkli olasan!

*Oğul-qız, nəvə-nəticə görəsən!

*Ömrün duz dağına dönsün!

QARĞIŞLAR

*Üzüvə daş yamansın!

*Boğazıva quş quyruğu düzülsün!

*Bir-bir olasınız, min-min qırılasız!

*Hamınız bir əlcəyə yuyulasız!

*Qırılan sizdən olsun, qazma bel bizdən olsun!

*Ömrüvə həzrət Əli qılıncı dəysin!

Ağam Əbülfəzliabbas sənə qənim olsun!

*Səni çörək tutsun!

*Səni Allaha tapşırmışam!

*Torpaq səndən uca dursun!

*Çörək atlı olsun, sən piyada!

*Ömrüvə fələyin əli dəysin!

*Dilindən qara əqrəb vursun!

*Dilinə şiş batsın!

*Doğduğun qız,

*Doğradığın bez olsun!

*Üzüyə heç gün doğmasın!

*Səni görüm gəlin öləsən!

*Səni görüm gəlin umuduna qalasan!

*Anan cığcığalarıvı suya axıtısn!

*Yuvanda bayquşlar ulasın!

*Səni görüm heç ər çörəyi yeməyəsən!

*Gözüvün yaşı çörəyivə yamanlıq olsun!

ANDLAR

*Allah haqqı

*Quran haqqı

*Məscid haqqı

*Çörək haqqı

*On iki imam haqqı

*Həzrət Abbas haqqı

*And olsun qərib İmam Rzaya

*And olsun Əlinin qəzzəb oğlu Əbülfəzliabbasa

*Kəsdiyim duz çörəyə and olsun

*Bu qənd kimi gözüm ağarsın

*Bu çörəyi yeddi qapı dilənim tapmıyım

*İki gözüm avucuma axsın

*Sabaha sağ çıxmayım

*Atamın canına

*Anamın canına

*Qardaşımın canına

*Balamın canına

*Namusuma and olsun

*Vicdan haqqı

*O günə kor baxım
AYAMALAR

*Agent Məsmə

*Xəbərçi Xəlil

*Pişik Əli

*Çoşqa Əli

*Sarı Əli

*Bülbül Əli

*Qozman Əli

*Qız Həmid

*Di Məmməd

*Qara Sevda

*Samovar seyid

*Qarpız Məsmə

*Çölməkgöz Səhnə

*Qız Səhnə

*Cinni Qasım

*Qara Qasım

*Gürcü Aydın

*Quzu Aydın

*Eşşək Həsən

*Cart-cart Məşədihüseyin

*Zibil Ağa

*Zərgər Ağa

*Nemes Telman

*Kraska Vəli

*Kukla Yaşar

*Qaz Əli

*Kişi Pəri

*Bala Səhnə

*Qıllı Qafar

*Fantomas Telman

*Qaz-10 Rüstəm

*Çərçi Abbas

*Gül Ağa

*Div Hüseyn

*Foto Qadir

*Danqrat Mamed
*Dobri Mamed
*Laqqa Mamed
*Qaraçı Zəmfirə

*Aptek Əli

*Nəfçi Əhməd

*Leş Tağı

*Svarka Nəbi

*Bazarkom Vəli

*Gopçu Məhəmməd

*Budka Taviz

*Dişdan Əbilfəz

*Çoban Məşdi

*Dükançı Adil

*Dəli Dostəli

*Bid-bid Mamed
*Mantyor Tapdıx

*Dardari Məsi

*Civə Nazim
*İt Qasım

*Xoruz Əli

*Toyuq Əli

*Neznayem Qiyas

*Kitasn Nazim
*Dıqqış Əli

*Cırtdax Xanım

*Cin Zeynəb

*Cacan
*Cini

*Miti

*Pəhlivan
*Hediqulu

*Dadnlı

*Tini
NAXÇIVANDA ÇEŞMƏ 
VƏ BULAQ ADLARI

*Kəblə Musa çeşməsi
*Xırda çeşmə

*Cənənbər

*Qızlar bulağı
*Ağamalı çeşməsi

*Qızdırma çeşməsi

*Sahab çeşməsi

*Şorbulaq

*Namaz bulaq

*Erməni çeşməsi

*Bəydili bulağı
*Ağ bulaq

*Xor-xor bulaq

*Zor bulaq

*Çınqıllı bulaq

*Qoç ağa bulağı
*Sirab

*Badamlı
*Cuğa

*Vayxır

*Darıdağ

İNANCLAR

*Uşaq gec danışarsa, stol əskisi ilə ağzını silərlər. Əgər ağ​zının suyu dayanmırsa, o zaman əmisinin corabı ilə ağzını silərlər.

*Hər hansı bir şeydən uşaq qorxardısa, yeddi qapının cəftəsini bir stəkan suya salıb uşağa içizdirərdilər. 

*Nənələr üzüm sirkəsi qoyanda çalışarlar ki, üstünə oğ​lan uşağı gəlməsin. Çünki o zaman inanırlar ki, sirkə çaxıra dönür. 

*Təndirə çörək yapanda, ev tikəndə və ya hər hansı bir iş görəndə deyərlər ki, ayağı yüngül bir adam iş üstünə gəl​sin. O zaman iş tez başa gəlir.

*Həbsdə olmuş adam evə dönəndə qonşu evin həyə​tin​dən öz evinə keçirərdilər 

*Yas və ya qəbir üstündən dönən qadınlar bir-birinin evi​nə getməzlər. Bu yaxşı əlamət sayılmaz. Hətta evə dönər​kən ilk qarşılarına çıxan bulaxda əl-üzlərini yumaları lazım​dır.
*Şər vaxtı evdən acı xəmrə verməzlər. 

*Qonşu  sarmısaq və ya soğana gəlsə, bunları onun əlinə verməzlər. Qoyarlar yerə ki, özü götürsün. 

*Hər hansı bir xəstəlik, ölüm-itim barəsində danışırsan​sa, danışdığın adama üstüvə sağlıq, iraq canından, əlimi sənə xeyirə uzadım demək lazımdır. 

*Ev gülünü kiməsə versən, azacıq miqdarda pul almaq lazımdır. Yoxsa gül küsər və xarab olmağa başlayar. 

*Başqa bir inanca görə evdən gül verdikdə evin sevin​cini vermiş olursan.

*Gəlin köçən qızın ardınca su atmazlar, yoxsa tez qayı​dıb gələr. Ardınca düyü atarlar ki, çox qız ərə getsin.

*Ərli qadın nişan üzüyünü tez-tez çıxarıb yoxlamaq üçün ona-buna verməməlidir, yoxsa xoşbəxtliyi azalar. 

*Nişan üzüyü nə qədər hamar olsa, gəlinin həyatı bir o qədər rahat keçər. 

*Əldən düşən qab sınmasa, evdən lazımsız üç şüşə qab sındırmaq lazımdır.

*Həmçinin pis gözü, nəzəri olan adamla qarşılaşdıqdan sonra da qab sındırsan pis olmaz

*Tut ağacı müqəddəs hesab edildiyindən özü quruma​yın​ca kəsməzlər. Tuta həm də ehsan ağacı deyirlər. 

*Toy günü yağış yağarsa, deyərlər ki, bəy və ya gəlin qazandibi yeyib. Odur ki, evin ilki olan bir uşağı çağırıb deyərlər ki, çıx eşikdə bir daş çevir.

Uşaq daşı çevirib deyər:

Mən anamın ilkiyəm,

Ağzı qara tülküyəm,

Yağış, mən kəsdim 

Sən də kəs!

*Ölmüş adamın dalınca pis danışmazlar. Deyərlər ki, ölüdən şeytan keçib, sən də keç.

*Deyirlər ki, cehiz xain olar. Odur ki, guya qabaqcadan çox cehiz alınmış qızın baxtı gec açılar. Baxtı gec açılan qı​zın adına alınmış əşyalardan satmaq lazımdır. 

*Suya, bulağa, çeşməyə tüpürməzlər. Deyərlər ki, su aya​sı adamı vura bilər. 

*Deyilənə görə heç nə yiyəsiz deyil. Suyun da yiyəsi su ayasıdır.

*Evdən çıxanda evi ev ayasına tapşırıb deyərlər: Evim​dən – eşiyimdən muğayat ol, ay ev ayası.

*Axşamdan stolun üstündə qalmış suyu içmək düz de​yil. Çünki axşamdan evdəki şər qüvvələr suya cəmləşdi​yin​dən insana toxunurlar.

*Deyirlər ki, uzun müddət xəstə olub ölmüş adamın is​tifadə etdiyi güzgüdən sağlam adamlar da istifadə etsələr, xəstələnə bilərlər. Guya güzgü şər qüvvələri özündə cəm​ləşdirir və dağıdır. 

*Deyirlər ki, qapını açıb kandarda dayanmış dilənçiyə və ya yolçuya pul vermək düz deyil. Evin bərəkəti qaçar. Ya sən çölə çıxmalısan, ya gələni içəri dəvət eləməlisən. 

*Müqəddəs yerlərdən başqa, özgə bir yerdən evə daş gətirsən, onun düşər düşməzi olar.
*Qızılca çıxaran uşağın yatdığı evin pəncərəsinə qırmızı pərdə çəkərlər. Yanına bir qab su, içinə yumurta və qırx dənə kiçik çubuq qoyarlar ki, uşaq qızılcanı rahat keçirsin. 

*İsti və mehsiz yay gecələrində qırx keçəlin adını sayar​lar ki, külək əssin. Və ya evin yaşlı adamları əlinə yaylıq alıb özünü yelləyə-yelləyə deyər: 

Heydər, Heydər əsib gəl,

Yeddi xırman keçib gəl,

Oğlun qızın ölübdür,

Yaylıq götür yasa gəl.

Deyirlər guya bu zaman külək əsir və yağış yağır.

*Evdə gül dibçəyinə soğan, sarmsaq və bibər əkməzlər. Deyirlər bu zaman aclıq gələr. 

*Deyirlər ki, başqasına cib dəsmalı verməzlər, ayrılıq olar. 

*Gəlin gedən qızın ayaqqabısının altına yaşı ötən qız​ların adlarını yazarlar ki, onlara da toy qismət olsun.

*İnanca görə uşağı olmayan adamı oturdub başına ruzi duası oxunmuş imam süfrəsi çırparlar. Həmin qadın yerə tökülmüş düyü və çörək qırıntılarını yığıb niyyət etməli və uşağı dünyaya gələndən sonra süfrə açıb ehsan verməlidir. 

MİFOLOJİ MƏTN

Minayə xanımın nənəsigil Qubadlının Əyin kəndində yaşayırdılar. O, danışırdı ki, kənddə yaxşı ev-eşikləri, həyət-bacaları var idi. Qış uzunu kəndlilər evdə odun peçi yandır​dıqları üçün hər evin qənşərində doğranmış odunlardan barı  ucalırdı. Qış uzunu nənəm hər dəfə həyətdən odun gətirməyə gedəndə görür ki, yığılmış odunun bir hissəsi oğurlanıb. İş elə sürətlə davam edir ki, nənəm oğrunu tutmaq qərarına gə​lir və başlayır güdməyə. Bir də görür ki, odunluqda uca​boylu, qeyri-təbii vücudlu boynuna iri daşlardan muncuq tax​mış bir qadın qucağına xeyli odun toplayıb uzaqlaşmaq istəyir. Nənəm tez qaçıb arvadı saxlamaq istəyəndə arvad çönüb qaçır. Nənəm əl atır arvadın boynundakı daş boyun​ba​ğıdan yapışır. Lakin arvadı saxlaya bilmir. Arvad boynun​dakı boyunbağını qırır və nənəmin əlindən qurtulub qaçır. Elə bu anda nənəm də qorxudan bayğınlıq keçirir. Ayılanda əlinin yumruq vəziyyətdə olduğunu görüncə əlini açır və ovcunda böyük bir daş muncuq olduğunu görür. Nənəm daşı götürüb evə gəlir və onu sandığında gizlədir. Nənəm deyir ki, o vaxtdan bu vaxta sandığa nə qoyuramsa, onun üç qatını götürürəm. Və evin bərəkəti artır. Evdə un, düyü, buğda və ya hər hansı bir ruzinin də üstünə qoyursa bu daşı, həmin nemətin də bərəkəti artırmış. Nənəm vəfat edəndə həmin daşı mənə bağışladı. Və elə həmin gündən mənim evimin də ruzisi heç azalmadı. Hara qoyuramsa, evə bərəkət gətirir. 

RƏVAYƏTLƏR

QİSMƏTDƏN ARTIQ YEMƏK OLMAZ

Keçmişdə ağır vəziyyətə düşən bir kişi nəzir edib deyir:

– Ay Allah, məni bu düşdüyüm bəladan qurtar, filan qədər nəzir-niyaz verəcəyəm. Bir müddət keçir, hər şey yo​luna düşür, kişinin vəziyyəti yaxşılaşır, lakin nəzirini verə​cək bir adam tapa bilmir. Gedir axundun yanına, əhvalatı ona danışır. Axund deyir ki, sabah erkəndən durub çıxarsan küçəyə, qarşıva ilk çıxan adama nəzirivi verərsən. 

– Kişi belə də eləyir. Səhər qarşısına gümrah, bazbu​rut​lu, bığları yağlı bir adam çıxır. Kişi baxır ki, bu adam nəzir veriləcək adama heç oxşamır. Odur ki, sabahısı günü göz​ləyir. Sabah yenə həmin şəxs kişinin qarşısına çıxır və kişi yenə də nəzirini ona yaraşdırmır. Məsələ qalır üçüncü günə. Üçüncü gün yenə də həmin adam çıxır kişinin qarşısına, o, bu məsələyə lap mat qalır və həmin adamı güdmək qərarına gəlir. Bir müddət həmin adamı izlədikdən sonra onun evinin yerini öyrənir. Görür ki, bu adam çox kasıb, gün çörəyinə möhtac bir adamdır, özünü saxlaya bilməyib kişinin evinə daxil olur. Görür ki, kişi iki əlini pəncərəyə qoyduğu azacıq piyə sürtüb, sonra isə bığlarına çəkdi. Kişidən soruşur ki, sən bu qədər ehtiyac içində ola-ola niyə özüvü elə göstərirsən ki, guya hər şeyin var? Kişi deyir:

– Bala, verən də Allahdır, alan da. Əgər səni mənə ruzi göndəribsə, sən mütləq gəlib məni tapacaqdın və ya özü mə​ni sənin qarşıva çıxaracaqdı. Allahıma inamım məni əyil​mə​yə qoymadı, qismətdən artıq yemək olmaz. 

LEYLAC MƏNƏM, SƏN KİM OLACAQSAN?

Çox varlı bir kişi olur. Bir gün bu kişi ölüm ayağında oğ​lunu yanına çağırır, deyir:

– Oğul, mən bilirəm ki, sən fərasətsizin birisən, mənim çətinliklə yığdıqlarımı ölümümdən sonra qumara və eyş-işrətə xərcləyəcəksən. Ancaq sənə xahiş edirəm, qumar oy​nasan, get Leylacın özünü tap (xalq arasında belə bir ifadə var, deyirlər filankəs işinin Leylacıdır) onunla oyna, uşaq-muşaqla oynama. Kişi ölür, oğlu bir müddətdən sonra Ley​lacı axtarmaq fikrinə düşür, çox axtarır, böyük çətinlikdən sonra Leylacın sorağını İsfahandan alır və İsfahana yola dü​şür. Ha orda, ha burda, axır ki, bir nəfər deyir ki, bəs Leylac filan xaraba hamamın damında yaşayır. Oğlan gedib həmin xaraba hamamı tapır, çıxır onun damına, görür ki, bir səfil, üstü, başı dağılmış bir nəfər yatıb. Oğlan onu yuxudan oya​dır və deyir ki, mənə Leylac lazımdır. Səfil soruşur:

· Neynirsən Leylacı?

 Oğlan deyir:

· Atam öləndə vəsiyyət edib ki, qumar oynamaq itəsəm Leylacı axtarıb tapım, ona görə də indi onu axtarıram. 

Leylac oğlanı başdan-ayağa süzüb deyir:

– Ay bala, dədən düz deyib, bu peşənin Leylacı mənəm, bu kökdəyəm. Sən qumar oynasan kim olacaqsan? 

DƏRDSİZ İNSAN YOXDUR

Bir qoca abid varmış, kişi ölənə qədər dərdsiz-qəmsiz bir adam axtarır, lakin heç vaxt belə bir insana rast gəlmir. Tanıdığı, bildiyi insanların hərəsinin bir cür dərdi olur. Abid bir gün ölüm ayağında oğlunu yanına çağırır və ona deyir: “Oğul, bax, o taxçıya quru çörək qoymuşam, sən dərdsiz in​sana rast gəlsən həmən çörəyi o adama verərsən”, deyib ölür. Uzun bir vaxt keçir, oğlan da belə bir adama rast gəlmir. Axırda bezib çörəyi xırdalayıb, həyətdəki toyuq-cücənin qabağına səpir. Dənə gələn toyuq dil açıb oğlana deyir:

– Sən nə bildin ki, mənim dərdim yoxdur? Mənim dərdim lap böyükdür, çünki öz yumurtamdan çıxan beçə üstümə xoruzlanır.

NAĞILLAR

HƏR ZİYANDA BİR XEYİR VAR

Deyir, keçmişdə bir şah olur. Bunun çox ağıllı bir vəziri var imiş. Şah həyatda rastlaşdığı müxtəlif hadisələr barədə vəzirə müraciət edər, onun məsləhətini istəyərmiş. Vəzir bacarığı daxilində hadisələri izah edər və axırda da deyər​miş: «Şah sağ olsun, hər ziyanda bir xeyir var».

 Bir gün şah başının dəstəsi ilə ova çıxır. Qəfil bir ox şahı dirsəyindən yaralayır və qolu dirsəkdən üzülür. Ov əhli çox pərişan olur. Şahı saraya gətirirlər. Bir qolunu itirdikdən sonra şah uzun müddət xəstə yatır. Saray əhli hər gün şahı ziyarət edir, ona təsəlli verir. Lakin şah bu acıyla barışa bilmir. Yenə bir gün vəzirə söyləyir ki, necə olacaq? Mən bun​dan sonra könlümün təsəllisi olan ova necə gedəcəyəm? Vəzir yenə də şahı sakitləşdirir və deyir:


– Qəm yemə, şahım! Hər ziyanda bir xeyir var.

 Bu dəfə vəzirin bu təsəllisi şaha heç xoş gəlmir və əmr edir ki, vəziri zindana salsınlar. Vəziri zindana saldıqdan sonra bir müddət keçir. Şah nisbətən yaxşılaşır. Ancaq ov həvəsi onu heç cür tərk etmir. Nəhayət, qərarını verir, əyan əşrəfi toplayıb yenidən ova çıxır. Lakin bu dəfə daha qor​xulu hadisə baş verir. Bir mağara yaxınlığında adamyeyənlər hücum edib bütün ov əhlini tutub aparır və onları mağaraya salırlar. Adamyeyənlər hər gün iki-üç adamı parçalayıb ye​yir​mişlər. Növbə şaha çatanda görürlər ki, onun bir qolu yox​dur. Onlar təlaşla bir-birinə baxıb fikirləşirlər ki, necə olub ki, bunun bir qolunu yeyiblər, qalanını yox. Yəqin bunda bir iş var və onu yemək olmaz. Odur ki, şahı itələyib mağaradan çölə atırlar. Şah çox böyük çətinliklə saraya qa​yıdır. Özünə gələndən sonra vəzirini xatırlayır və düşünür ki, əyər iki qolu da salamat olsaydı, adamlar onu diri-diri parça​layıb yeyəcəkdilər. Əmr edib vəziri zindandan azad elətdirir və onu hüzuruna çağırıb əhvalatı danışır. Sonunda deyir ki, sən haqlıymışsan. Doğurdan da hər ziyanda bir xeyir var imiş. Vəzir əhvalata diqqətlə qulaq asandan sonra deyir:


– Qibleyi aləm sağ olsun, məni zindana saldırdığın üçün heç narahat olma! Əslində bu da mənim xeyrimə olub. Çünki sən ova heç vaxt mənsiz getməzdin. Əyər mən də zin​danda yox, ovda olsaydım, adamyeyənlər məni də yeyəcək​dilər. İndi gördün ki, hər ziyanda bir xeyir var? 

AĞILLI QAYNANA

Bir arvad olur, bının da aman-zaman bir oğlu olur. Oğlan böyüyüb evlənəcək yaşa çatır. Bir gün çeşmə üstündə bir qız görür və ona vurulur. Gəlib qızı anasına tanıdır. Anası da elçi düşür, gedib qıza toy edib gəlin gətirir. Ancaq gəlin çox bədəsil çıxır. Elə toy gününün səhəri durub qayna​nasının başmaqlarını cütdüyüb qoyur qabağına və deyir ki, mən gəldim, burda sənə yer yoxdur. Hara istəyirsən, çıx get! 

Arvad baxır ki, bu xına o xınadan dəyil. Gəlin çox bəz​zaddır. Başlayır gəlini şirin dilə tutmağa, deyir:

– Ay qızım, başıva dönüm, bəs mən  niyyət eləmişəm ki, oğlumun balasın görəm. İnşaallah qoy, bir övladın olsun, onu böyüdüm, əziyyətini çəkim, sonra çıxıb gedərəm. 

Gəlin çar-naçar razılaşır. Bir müddətdən sonra gəlinin bir oğlu olur. Zahılıqdan duran kimi yenə qaynanasına deyir:
– Ta get, indi mənim bir oğlum da var. 
Qaynanası deyir:

– Qızım, bəs sən iş-güc görəndə bu uşağa kim baxacaq? Qoy sənin balavı böyüdüm sora çıxıb gedərəm. 

Gəlin baxır ki, həqiqətən qaynanası olmasa işin-gücün öhdəsindən gələ bilməyəcək. Bu illər ərzində gəlinin 4-5 uşağı daha olur. Başı uşağa elə qarışır ki, qaynanaya daha heç nə demir, bir təhər yola gedirlər. Gəlinin ilki böyüyür, evlənmək məqamına çatır. Gəlin yenə köhnə havanı çalmağa başlayır. Deyir:

– Ta, uşaqlar yekəlib ərsiyə çatıblar, daha sənin burada qalmağıva ehtiyacım yoxdur, çıx get! 

Qaynana gəlinə yenə də yalvar-yapış edir:

– Ay qızım, mən bu uşaqlara bu qədər əziyyət çəkmişəm. Heç olmasa, birinin toyunu görüm, sonra gedim. 

Gəlin yenə fikirləşir ki, ta toya nə qalıb? Oğlumu evləndirib gəlini gətirərəm. Qaynanam da çıxıb gedər. Bu arzu ilə toy eləyib gəlini gətirir. Ağıllı qaynana toy gecəsi özünü verir gəlinin yanına və deyir:

– Sənə qurban olaram, ay qızım. Bəs bu evdə qaydadır. Təzə gələn gəlin qaynanasının başmaqlarını cütləyib ona yol göstərər. Sən də səhər dur, qaynanava de ki, mən gəldim ta sən çıx get. Gəlin razılaşır. Səhər təzə gələn gəlin qayna​na​sının başmaqlarını cütləyir qabağına və deyir:

– Mən gəldim, ta sən çıx get.

 Təzə gəlinin bu sözləri qaynanaya od qoyur. Ucadan bir qiyyə çəkib öz qaynanasına deyir:

– Ay ana, görürüsən bu dünənki uşaq mənə nə deyir?

Ana mənalı-mənalı gəlininə baxıb deyir:

– Hə qızım, bu sözlər mənə çox tanışdır. Mən də sənin sözlərivə bu qədər yanmışam. Ancaq gəlin pis olsa da, qay​nana onu yola verməyi başarmalıdır. Odur ki, deyirlər ki, gə​lin özbaşına gəlin olmaz, düşdüyü evdə gəlin olar.

 Bu sözlərdən sonra gəlin səhvini başa düşür və qay​nanasından halallıq istəyir.

NAXIRÇI QIZININ KÖNLÜ 
NAXIRÇI ƏPPƏYİ İSTƏR

Belə rəvayət edirlər ki, keçmiş zamanlarda bir şah var​mış. Bir gün şah əyan-əşrəfi toplayıb ova çıxır. Onlar bir-ne​çə yerdə bərə qururlar. Surayçılar meşənin dərinliyindən ovu qovmağa başlayır. Padşah duran bərədən bir ceyran çıxıb qaçır. Şah bunu görüb, tez ox, yayını alıb ceyranı oxla vurur. Ceyran yaralı olmasına baxmayaraq, sürətlə uzaqlaşır. Şah tez atını minib yaralı ceyranı təqib etməyə başlayır. Ceyran yaralı olduğundan yaşıl talada olan alaçıqlardan birinə tə​pinir. Şah yavaş-yavaş gəlib çadırın astanasına çatanda görür ki, ceyran çox gözəl bir qaraçı qızının ayaqlarının yanında uzanıb can verir. Şah kim olduğunu gizlədir. Evə ceyranın izi ilə gəldiyini söyləyir. Ancaq evin qızı onu o dərəcədə valeh edir ki, qızla evlənmək istədiyini qərarlaşdırır. Qızın ata-anasını razı salır, qızı götürüb saraya aparır. 

Şah yeni evləndiyi qızı o qədər çox sevirdi ki, onun hər an yanında olmasını, onunla birlikdə süfrədə oturmasını is​təyir. Lakin qız şahın yanında bir tikə də olsun, yemək ye​məz, ye​məkləri öz otağına gətizdirərmiş. Bu münasibət şaha çox qeyri-adi göründüyündən qızı güdmək qərarına gəlir. Bir gün qul​luqçular yenə qıza yemək aparanda şah yavaşca qızın otağına yaxınlaşır. Görür ki, qız yeməkləri qulluqçudan alıb otaqdakı ləmə və rəflərə düzdü. Sonra bir-bir hər rəfə ya​xınlaşıb yazıq bir tövr ilə əl açıb bir qismət sədəqə istəyir, dilənir. Sonra bir tikə götürüb həmin bu təamdan yeyir. Şah bu işə mat qalır və düşünür ki, xisləti dəyişdirmək olmaz. Sa​rayda qaraçı qızına xanım kimi yanaşsalar da, o, elə qa​raçılığında qalır. Odur ki, deyərlər ki, “naxırçı qızının könlü naxırçı əppəyi istər”. 

AXMAQ KİŞİ VƏ ARVADI

Biri var idi, biri yox idi ağıldan dayaz bir kişi var idi. Bu​nun da bir səy arvadı var idi. Bir gün kişi bazardan bir qazan alır gətirir evə. Arvad qazanı görüb çox sevinir. Qa​zanın bir o tərəfinə, bir bu tərəfinə baxır və birdən ərindən soruşur: 

· Ay kişi, indi bəs mən buna duz atım? Bunu satan​dan soruşdun ki, bu qazana nə qədər duz atmaq lazımdır?

 Kişi deyir:

– Yox, soruşmadım. Arvad deyir: 

– Onda bu saat get, qazanı aldığın adamı tap, soruş. 

Kişi məcbur qalıb yola çıxır. Çox axtarıb qazan satanı tapır. Və arvadının istəyini söyləyir. Qazan satan görür ki, kişi axmaqdır, odur ki, zarafatla hər iki ovucunu qabağa uzadıb deyir:

– Bax, bir bu qədər, bir də bu qədər. 

Kişi sevincək yola düşür. Yol boyu da unutmasın deyə öz-özünə “bir bu qədər, bir də bu qədər” deyə-deyə gedir. Elə deyə-deyə gəlirmiş ki, qarşısına saxsı qablar yüklənmiş bir qatır çıxır. Kişi qatırın yanına çatanda yenə deyir bir bu qədər, bir də bu qədər. Qatır kişinin əl hərəkətindən hürküb üzü dərəyə qaçmağa başlayır. Qatırın yükündəki bütün qab​lar çilik-çilik olur. Qatırçı qatırını güclə sakitləşdirir. Ancaq sınmış bütün qabların hayfını kişidən döyə-döyə çıxır. Kişi deyir ki, a başına dönüm, bəs mən belə bir şeynən qarşılaş​sam, bir bu qədər, bir də bu qədər deməyim, nə deyim? Qa​tırçı deyir ki, tez yerdən bir az ot yol, qatıra göstər, toş-toş de ki, at hürkməsin. Kişi deyir:

– Yaxşı. Kişi bu dəfə də toş-toş deyə-deyə yoluna da​vam edir. Bir az da gedəndən sonra görür ki, bir xeyləx adam meyit aparır və ucadan ağlaşırlar. Kişi bunu görən ki​mi cu​mur, yerdən bir çəngə ot yolur və gedən adamlara deyir:

– Toş, toş.

 Mərhumun oğlu əhvalatdan acıqlanıb kişiyə bir-iki yu​muruq vurub yoldan kənara itələyir. Kişi yerindən durub üst-başını çırpa-çırpa deyir:

– A bala, bəs belə yerdə nə deyərlər? 

Oğlan deyir ki, deyərlər ki, birinci və axırıncı olsun! Ki​şi indi də bu sözü deyə-deyə yoluna davam edir. Bu dəfə də qarşısına bir dəstə adam çıxır. Onlar da zurna-qaval çala-çala gəlin aparırmışlar. Kişi dəstəyə yaxınlaşanda deyir: bi​rinci və axırıncı olsun! Bu dəfə də toy əhli başlayır kişini döyüb-söyməyə. Kişi canını zorla qurtarıb deyir:

– Ay qardaş, bəs mən belə şeylə qarşılaşsam, nə deyim? Deyirlər ki, denən bir yerdə qarıyıb qocalasınız. Kişi deyir yaxşı. və yoluna düzəlir. Gəlib bir pinəçi dükanına çatır. Elə bu zaman Pinəçinin yanındakı müştəri ustanın əl muzdunu verib çıxmaq istəyirmiş. Usta pulu alıb oturduğu döşəkçənin altına qoyur. Səy kişi bunu görüb deyir:

– Bir yerdə qarıyıb qocalasınız, qardaş! 

Kişinin sözü pinəçinin xoşuna gəlmir. Durub buna bir-iki sillə çəkir. Kişi deyir:

– A qardaş, başıva dönüm, məni vurma! Bəs mən sən vəziyyətdə olan adam görsəm, nə deyim? Pinəçi deyir:

– De ki, altındakını doyunca yeyəsən. 

Kişi razılaşır. Yoluna davam edir. Bir müddət keçmiş görür ki, bir kişi çöküstə oturub. Sən demə kişi subaşına çıxıbmış. Ağılsız kişi həmin adama yaxınlaşan kimi deyir: 

– Qardaş, altındakını doyunca yeyəsən. 

Çöküstə subaşına çıxan adam bu sözdən çox acıqlanır. Yüyürüb kişini tutur və döyməyə başalayır. Kişi güclə canını qurtarıb evinə çatır. Və arvadına deyir:

– Arvad, yol boyu mən nə dedimsə, heç kimin xoşuna gəlmədi, döyüldüm. Sən də gəl qazanıvı götür, bir bu qədər, bir də bu qədər duz at, qurtarsın, getsin. 

ALLAHIN İŞİNƏ QARIŞMAQ OLMAZ

Keçmişdə Naxçıvandan bir kasıb oğlan ruzi qazanmaq üçün Arazı keçib İrana gedir. Nə qədər iş-güc arasa da, fərri başdı bir iş tapa bilmir. Yorğun-arğın gəlib bir çayçıda otu​rub, başlayır fikirləşməyə. Çayçıda bir neçə adam onun kim olduğunu, hardan gəlib, hara getdiyini soruşur. O da dərdini bu adamlara danışır. Bu xəbər şəhərin cavan yaşında dul qalmış bur xanımına da çatır. Xanım öz nökərlərinə əmr edir ki, gedin o qəribi gətirin atlara qulluq eləsin. Gedib oğlanı ta​pıb xanımın evinə gətirirlər. Xanım baxır ki, bı çox yara​şıqlı oğlandır. Əmr edir ki, oğlanı aparıb çimizdirsinlər, təzə paltar versinlər. Oğlan çimib, paltarını dəyişəndən sonra, xa​nımın fikri lap qətiləşir. Oğlana deyir:

– Oğlan, məni alarsan?

Oğlan başını aşağı salır, nə deyəcəyini bilmir. Xanım ba​şa düşür ki, oğlan utandığından cavab vermir, odur ki, deyir:

– Oğlan, mənim ağam ölüb, mən də bu böyüklükdə varı-dövləti idarə edə bilmirəm. Yaylaqda sürülərim, ilxılarım var ki, onlara illərlə baş çəkə bilmirəm. Sən gəl məni al, bu varı-dövləti idarə elə. Ancaq səninlə bir şərtim var. Oğlan deyir:

· Xanım, söylə. 

Xanım deyir:

· Nə olursa olsun, Allahın işinə qarışmayacaqsan. 

Oğlan deyir ki, razıyam. 

Xanım molla çağırıb kəbin kəsdirir, olurlar ər-arvad. Bir müddət belə keçir. Bir gün xanım deyir ki, hazırlaş, dağa sürülərə baş çəkməyə gedək, həm də işivə sahib olarsan. Oğlan razılaşır. Ata minib yola düşürlər. Yolda hava dəyişir, başlayır külək əsməyə. Oğlan gözlərini ova-ova deyir:

– Əh, bu külək nə idi ey, gözüm çıxdı ha. 

Xanım heç dinmir. Yaylağa yaxınlaşanda çiskin-duman çökür, oğlan yolu itirir və yenə gileylənməyə başlayır. Xa​nım yenə dinmir. Ardınca güclü yağış başlayır. Oğlan lap hirs​lənir, başlayır deyinməyə. Xanım görür ki, oğlan onun qoyduğu şərti indidən pozdu. Odur ki, deyir:

– Ədə, filan-filan olmuş, sənə demədim ki, Allahın işinə qarışma, sən kimsən ki, Allaha etiraz eləyirsən. Bu gün Al​lahı tanımayan, sabah da məni tanımaz, tez ol atın başını geri döndər. 

Geri qayıtdıqdan sonra oğlana keçmiş köhnə paltarını verib, evdən qovur. 

HAMAM SUYU İLƏ ÖZÜNƏ DOST TUTUR

Nənəm danışardı ki, keçmişdə iki kişi hamamda çimər​kən birinin suyu qurtarır, başı sabunlu olduğundan yaxındakı kişi öz qabından onun da başına su tökür, adam başını – üz-gözünü yuyur, təşəkkür edir. Hamamdan sonra harada bir-bi​rini görsələr, çox səmimi salamlaşıb görüşürlər. Bir gün suyu​nu qonşusu ilə bölüşən iki kişi dostlarının etibarını sına​maq istəyir. Bir çuvala bir qoyun kəsib qoyur və bir-bir dost​larının evinə gedib deyir ki, bəs, əlimdən qəza çıxıb, adam öldürmü​şəm, indi məni axtarırlar, bu ölünü hələlik gizlət, axşam gəlib basdıraram. Heç bir dostu bu “ölü”nü gizlətmək istəmir, kişi “ölü”nü götürüb hamam tanışının evinə aparır və ona da əlin​dən qəza çıxdığını deyir. Hamam tanışı dostu​nun halına acı​yır, tez aparıb “ölü”nü gizlədir, su gətirib ki​şinin əl-üzünü yu​yub, dincəlməsinə şərait yaradır. Kişi görür ki, illərlə dostluq elədiyi adamlar nə qədər etibarsız imişlər. Bu məsələ görə də deyim yaranıb ki, filankəs hamam suyu ilə özünə dost tutur. 

MUSA PEYĞƏMBƏR VƏ TACİR


Rəvayət edirlər ki, Musa peyğəmbər insanların istək​lərini, şikayətlərini Allah-təalaya çatdırmaq üçün Tur dağına meraca gedirmiş. Yolda onun qarşısına çox varlı, dövlətli bir tacir çıxır. Bu tacir o qədər varlı imiş ki, varını qoymağa daha yer tapmırmış. O da öz istəyini Allaha çatdırmaq üçün Musa peyğəmbərə xahiş edib deyir:

– Peyğəmbər sağ olsun, mən çox varlı bir adamam. Nə qədər insanlara yardım etsəm də, dövlətim azalmır, birə-beş artır. Artıq var-dövlətimi qoymağa yer tapmıram. Allah-təalaya çatdır ki, varımdan bir az alsın və mənə ehtiyacıma görə versin.

Peyğəmbər onu dinləyib meraca gedir və bütün arzu-is​təklə yanaşı, tacirin də istəyini çatdırır. O, geri dönərkən yeni​dən tacirlə rastlaşır və tacirə deyir ki, sənin arzuvu Allah çat​dırdım. Allah buyurdu ki, tacir çörəyini ayaqüstə yesin. O za​man istəyi hasil olar. Tacir bu cür də edir. Yalnız bu cür yediyi zaman çörək parçalanıb yerə tökülürmüş. Tacir çörək dağıl​ma​sın deyə, özünə bir önlük tikdirir. Çörək qurusu ön​lüyə tökülür və tacir yenidən həmin çörəyi yığıb ağzına atır​mış. Bu vəziyyət bir neçə il davam edir və tacirin var-dövləti daha da artır. 

Bir gün o, yenidən Musa peyğəmbərlə rastlaşır. Onun istəyini Allah-təalaya çatdırmadığına görə məzəmmət edir. Mu​sa peyğəmbər yenidən Tur dağına gedir və tacirin söy​lədiklərini Allah-təalaya çatdırır. Yeni cavabla geri dönür və tacirə deyir:

– Mən sənin istəyini Rəbbimizə söylədim. O, dedi ki, sən çörəyi onun dediyi kimi deyil, altına önlük tutaraq yeyir​sən. Və yediyin çörək ayaqlanmır. Odur ki, var-dövlətin daha da artır. 

Tacir bu dəfə çörəyi yerə dağıda-dağıda, tapdalaya-tap​dalaya yeyir və çox tezliklə müflis vəziyyətə düşür. Ona gö​rə də deyirlər ki, çörək müqəddəsdir, onu tapdalamaq olmaz! 

LƏTİFƏLƏR

ƏYİRDİM, TOXUDUM, ŞAHALI 
NƏ BİLDİ Kİ, TANRI NƏ BİLƏ?

Şahalı adlı əyyaş və qumarbaz bir kişinin çox gözəl xa​lı-xalça toxuyan arvadı var imiş. Arvadın toxuduqlarını Şa​halı aparıb dəyər-dəyməzinə satar və qumara qoyarmış. 

Bir gün qonşulardan biri mərsiyə dedizdirir və Şahalının arvadını da çağırır. Namaz vaxtı olur, bütün qadınlar namaza durur, Şahalının arvadı yerindən tərpənmir. Qonşular deyirlər:

· Ay bacı, bəs sən niyə namaz qılmırsan? 
Həyatından bezmiş qadına elə gəlir ki, Allah da onu unudub odur ki, deyir:

– Eh! Bunca illər əyirdim, toxudum, Şahalı nə bildi ki, əyilib qalxam, Tanrı nə bilə?

ƏPİŞİM HİL-MİXƏK OYNAYIR, 

MISTIĞIM DA YERİNƏ İŞİYİR

Bir arvadın iki oğlu olur. Birinin adı Əkbər, ikincinin adı Mustafa imiş. Arvad onları uyğun olaraq Əpiş və Mıstıq adlandırırmış. Bütün günü nə işi iş, nə əli boş olan arvad heç bir ev işini çatdıra bilmirmiş. Odur ki, qonşular nə var, nə yox soruşanda deyərmiş:
– Heç nə, əşşi.
Əpişim hil-mixək oynayır,
Mıstığım da yerimə işiyir. 

BAŞ KEÇƏL, ÜZ QOTUR, 
BƏS SƏNİN HARAN QALDI
Gənc bir çobana arandan çox çirkin, yaşı ötmüş bir qız alırlar. Gəlinə o qədər bəzək-düzək vururlar ki, çirkinliyi bilinməsin. Gəlini gərdəyə qoyub dağılışdıqdan sonra bəy istəyir ki, gəlinin yaylığını açsın. Baxır ki, gəlin keçəldir, sir-sifəti də çopur-çopurdu. Qanı qaralan çoban deyir:

Əzizim aran qaldı,

El köçdü, aran qaldı.

Baş keçəl, üz qotur,

Bəs sənin haran qaldı?

ALTI DAŞ, ÜSTÜ AŞ, 
QIZDAN OĞUL YAXŞIDIR

Bir arvadın iki övladı olur. Qadın bunları atasız, çox böyük zəhmətlə boya-başa çatdırır. Oğlunu evləndirir, qızını ərə verir. Lakin gəlin qaynananı yola vermir, hətta az yesin deyə onun payının altına dəyirmi bir daş qoyur, üstünə yemək çəkir. Qaynana dözür, lakin oğluna bir şey demir. Bir gün qızı gəlib anasını öz evinə qonaq aparır, burada da kürəkən onu burunlayır, hörmət qoymur. Ana fikirləşir ki, yenə öz oğlu bundan yaxşıdır və getməyə hazırlaşır. 
Evə qayıtdıqdan sonra qonşular arvadın başına yığışır və niyə orada qalmadın deyə sorğu-suala tuturlar. Arvad deyir:

· Nə bilim, yenə altı daş, üstü aş, qızdan oğul yaxşıdır.
Oğlu bu sözü eşidir və axşam yeməyində zorla anası ilə payını dəyişir, bu zaman “altı daş, üstü aş”ın nə demək olduğunu öyrənir və nanəcib gəlini evdən qovur.

MOLLALIQDAN ÇIXDIQ, SEYİDLİKDƏN YOX

Bir kənddə əyyaş, dinin qoyduğu qayda-qanuna əməl et​məyən bir molla yaşayırmış. Camaat mollanın əməllərindən xəbər tutduqdan sonra onu məclislərə çağırmır, nəzir-niyaz vermirlər. Bu vəziyyətdən narazı qalan molla kənd kişilə​rinin yığışdığı çayçıya gəlir və üzünü onlara tutub deyir:

– Ay camaat, məni niyə məclislərinizə çağırmırsız? Yaxşı, mollalıqdan çıxdıq, seyidlikdən ki, çıxmamışıq.

İŞLƏDİM, İŞLƏMƏDİM, GÜNÜM BUDUR

Bir kasıb kişi olur, çox çalışmağına baxmayaraq, heç nə artıra bilmir. Bir dəfə məhlədə toy imiş, bunu da toya ça​ğı​rırlar. Kasıbın təzə heç nəyi olmadığından elə nimdaşlarını geyinib toya gedir. Toyda tanış-tunuş deyir:

· Ay qonşu, iş paltarıynan da toya gələrlər? Bu nədir, geyinmisən? 
Kasıb deyir:

– İşlədim, işləmədim, günüm budur,

Yediyim yarma aşı, yarısı sudur.

Geydiyim paltarların təzəsi budur.

Bu cırım, bu cındırım, siz çalın, mən sındırım.

PİŞİK ASQIRDI?

Bu lətifənin personajı iş görməmək üçün müxtəlif bə​hanələr gətirir. Bəhanələr bitsə də, o, yenə də yerindən dur​maq istəmir və bu zaman evdəki pişik asqırır. Təmbəl tez bu fürsətdən istifadə edib deyir:

– Ah, bax, bu pis əlamətdir, pişik asqırdı, dura bilmə​rəm, işim yaxşı gətirməz. 

Sonradan işdən-gücdən səbəbsiz yayınanlara bu cüm​lə məsəl yerində işlədilir. “Nə oldu, pişik asqırdı?”
ƏZƏL NƏ İDİ XUDUNUN ANASI...

Bir kəntdə Xudu adlı bir oğlan anası ilə birlikdə yaşayır​mış. Xudunun anası işdən-gücdən anlamayan, tör-töküntü, sə​liqəsiz bir qadın imiş. Vacib bir iş görmək lazım olanda ar​vad bəhanə gətirib deyərmiş:

· Mən tərpənə bilmirəm, budumun arası bişib.
Bu cavabdan bezən bir qadın onun cavabında deyir:
– Əşi, əzəl nə idi ki, Xudunun anası, indi də bişib bu​dunun arası.

ONU DA MƏN ELƏMİŞƏM, 
YOXDAN VAR ELƏMİŞƏM

Çox kasib bir kişinin tənbəl arvadı olur. Bir gün kişi arvada deyir:

– Ay arvad, bir az yun alıb gətirim, sən əyir, corab toxu, mən də aparım satım, heç olmasa, çörək pulumuz çıxar.

Arvad çar-naçar razı olur. Kişi dörd qoyunun yununu alıb evə gətirir. Arvad yunu ora-bura dağıdaraq, zor-güc bir cüt corab toxuyur. Bir gün kişi deyir:

· Arvad, gətir corabları, aparım satım.
Arvad cəmi cümlətanı bir cüt corabı gətirib ərinə verir. Kişi bərk hirslənib qadına deyir:

· Bu nədir? Mən dörd qoyunun yununu almışam, sən bir cüt corab toxumusan? 
Arvad deyir:


– A kişi, sən nə danışırsan? Dörd qoyundan bir cüt corab, onu da mən eləmişəm, yoxdan var eləmişəm. 

KARIN KÖNLÜNDƏKİ

Bir kişi taxıl biçirmiş. Bu zaman bir gənc kişiyə yaxın​laşır və nə isə soruşur. Kəndli ağır eşidirmiş. Elə bilir ki, gənc ona kömək etməyi təklif edir. Odur ki, sağ ol, var ol de​​yə təşəkkür eləyir. Axşam evə dönəndə hadisəni arvada ba​şa düşdüyü kimi izah eləyib deyir:

– Ay arvad, bu dünya heç xali deyil. Yaxşı insanlar var. Bu gün bir cavan mənə kömək elməyə gəlmişdi. 
Arvad da bir az qulaxdan ağır imiş. Elə bilir ki, əri ona donluq parça almaq istəyir. Odur ki, təşəkkür eləyib deyir:

– A kişi, ta mənim rəng seçən vaxtım deyil. Nə alırsan, al, qəbulumdu. 
Və tez evə qaçır, qızına deyir:

· A qızım, dədən mənə donluq alacax. Bilmir nə rəng alsın. 
Qız da ağır eşidirmiş. Elə bilir ki, kimsə ona elçi düşüb. Odur ki, tez deyir:

– Ana, atam məni kimə məsləhət görsə, ona da gedə​cəyəm. Heç fikir-zad eləməsin. 
Qız da qaçıb sevincini nənəsi ilə bölüşmək istəyir. Əh​valatı nənəsinə danışır. Nənənin də qulağı ağır eşidirmiş. Odur ki, nəvəsinin nə dediyinin fərqinə varmadan deyir:

– A bala, nə bişirirsiniz, bişirin. Ancaq yumşaq olsun ki, dişim tutsun. 

GÜCÜNƏ GÜVƏNƏNİN AQİBƏTİ
Bizim kəndimizdə bir dəyirman var idi. Bütün kəndin dəni bu dəyirmanda üyüdüldüyündən həmişə dəyirmanda böyük növbə olurdu. Buna baxmayaraq, qonşunun qolu zor​lu oğlu nə zaman getsə, tezliklə dənini üyüdüb evə dönürdü. Bu işə təəccüb qalan atası bir gün oğlundan soruşur. 

· A bala, dəyirmanda elə böyük növbə ola-ola sən necə olur ki, belə tez dəni üyüdüb gələ bilirsən? 
Oğul deyir:

· Ata, mən dəyirmana çatan kimi ona bir şapalaq, buna bir qapaz vurub irəli çəkilirəm. Odur ki, taxılımızı tez üyü​düb geri dönürəm. 
Atası deyir:

· A bala, bir gün səndən qoluzorlusu çıxar, sənin aşıvın suyunu verər. Camaatla belə nanəcib rəftar eləmə. 
Aradan bir müddət keçir, oğlan yenə dəyirmana buğda aparır. Adəti üzrə ona-buna qapaz çəkə-çəkə irəli keçmək is​təyir. Bu hərəkətdən hiddətlənən başqa bir cavan oğlan işə mü​daxilə edir. İş o yerə çatır ki, əlbəyaxa olurlar. Növbədə irə​li düşmək istəyən oğlan möhkəm döyülür. Yerdən qalxıb evinə gedə bilmir. Bir həftə dəyirmanın bir küncündə yıxılıb qalır. Evdə ata-anası oğlandan ötrü bərk niyaran qalır. Nə​ha​yət, bir gün oğlan gəlib evə çıxır. Ata oğlunu qarşılayıb deyir:

· Ay oğul, harada qaldın, niyə belə yubandın? 
Oğul cavab verir:

· Ata, o sən deyən adam vardı ha. O gəlib çıxdı. Ona görə də yubandım. 

DƏYİRMANÇI
Bir dəfə də dəyirmanda böyük bir növbə olur. Növbəyə duranlardan biri dəyirmançını haqsızlıqda, növbəyə riayət etməməkdə günahlandırır. Və ucadan gileylənməyə başlayır. Dəyirmanın uğultusundan qulağı heç nə eşitməyən cüssəli dəyirmançı əlini atıb bir anlığa dəyirmanın daşlarını saxla​yır. Və uca səslə deyir:

– Ə nə deyirsən? 
Dəyirmanın qeyri-adi gücün görən gənc səsini içinə salır və gülümsəyərək deyir:

– Əşşi heş zad. Deyirəm ki, Allah sənin atava rəhmət elə​sin! Olmasaydın, dava-dalaş düşəcəkdi. 

ÇƏPGÖZ KİŞİ VƏ ARVADI

Bir çəpgöz tacir olur. Bunun qazancı bol olduğundan hər gün evinə əli dolu gəlirmiş. Bir gün necə olursa, dükanda alver olmur və axşam kişi evinə əliboş qayıdır. Arvadı adət etdiyi kimi ərini qarşılayır və əllərini boş görüncə kişinin üzünə baxır və təəccüblə deyir:

– Buy, ay kişi, sənin gözün çəp imiş ki.
 Kişi deyir:

– Bəs bunca illər sən hara baxırdın ki, mənim çəpgöz olduğumu görməmisən? Arvad deyir:

– Həmişə əli dolu gəldiyindən əllərivə baxmışam. Odur ki, çəpgözlüyünü görməmişəm. 

TAT VƏ ARVADI

Bir tatın arvadı qışın ortasında bərk xəstələnir. Qızdırma içində yanır. Tat gəlir oturur arvadının yanında və ona deyir:

· Ay can, qanburu xurda ney? Yəni sulu gavalı olsa, yeyərsənmi?
 Son gücünü toplayan arvad başını qaldırır və deyir:

· Hanı? 
Kişi deyir:

– Ay can, “olsa” deyirəm də.

PEYĞƏMBƏRİN MƏSLƏHƏTİ

Bir qoca qarı olur. Bu arvad ömrünü sürüb, gününü gö​rüb evlad və nəvəni ərsəyə gətirdikdən sonra bərk xəstələnir. Öləcəyini güman edib oğluna deyir:

· Oğul, mən ta ölürəm, ancaq səndən bir istəyim var. 
Oğlu deyir:

· Ana, dərdini denən, nə olsa, cannan-başnan hazıram.
 Qarı deyir: 

– İstəyirəm o müqəddəs yerlərdə öləm. Elə orda da dəfn edəsən məni. Oğul çarəsiz qalıb anasının istəyini yerinə ye​tirmək qərarına gəlir. Anasını da götürüb atlanır və yola dü​şür. Uzaq yolda at dözməyib ölür. Oğul anasını dalına alıb yol getməyə başlayır. Xeylax yol getdikdən sonra qarşıla​rın​da bir nurani kişi peyda olur və oğlandan soruşur:

· A bala, bu qoca qarını hara aparırsan belə? 
Oğlan deyir:

· Bu mənim anamdır, ancaq bərk xəstədir, onu aparı​ram müqəddəs yerlərdən birinə. Öləndə də elə oradaca bas​dıram. 
Kişi bir arvada baxır, bir oğlana baxır və deyir:

· A bala, bunun ölməyinə hələ çox var, özünün də eelə bir xəstəliyi zadı yoxdur. Apar bu arvadı ərə ver. 
Oğlan istəyir qoca kişiyə cavab qaytarsın, ana arxadan oğlanın ağzına bir şillə vurur və deyir: 

– Əə, axmağ oğlu axmağ. Sən peyğəmbərdən çox bilə​cəksən? Deyir ver, ver da bə.

ŞAH VƏ ÜÇ AVARA

Bir vilayətdə üç kişi yaşayırmış. Bunların çox qəribə adətləri var imiş. Biri keçəl imiş, papağını başında o tərəf-bu tərəfə sürüşdürərək başını qaşıyar, ikincisi burnu daim axdı​ğından gah sağ, gah da sol əli ilə burnunu tez-tez silərmiş, üçüncüsü isə oturaraq ayaqlarını bir-bir gah irəli, gah da geri hərəkət etdirərmiş. 

Br gün padşah əmr edir ki, bu üç avaranı tutun və adətlərini icra etməsinə mane olun və öz adamlarından birini bu üç nəfərə nəzarətçi qoyur. 

Bu üç nəfər az oturur, çox oturur, adətlərini icra edə bil​mədiklərindən bağırları çatlayırmış. Axırda hiyləyə əl atırlar. 

Birinci deyir:

– Mənim atamın bir dəyirmanı var idi, axşama qədər be​lə​dən-belə işləyirdi, elədən-elə deyərək papağı ilə başını qa​şıyır. 

İkinci deyir:

– Mənim də atamın bir qayığı var idi, çay yuxarı gedir​di, çay aşağı gəlirdi – deyərək burnunu qolları ilə silib rahatladı.
 Üçüncü görür ki, hər iki dostu adətlərini icra etdilər, odur ki, tez ayaqlarını irəli-geri çəkərək deyir:

– Yalançının atasına lənət, yalançının atasına lənət.

QARI NƏNƏNİN İSTƏYİ

Ucqar dağ kəndlərindən birində tənha bir qarı yaşayır​mış. Kəndə zaman-zaman xırda-xuruş – güzgü, şüşə, mun​cuq və s. satan alverçilər gələr, kənd camaatı da bir-iki gün​lüyə onları evində qonaq saxlayar, alınmalısını alar və ya hər hansı bir məhsulla dəyişərmişlər. Bir gün yenə belə xırdavat​çılardan biri kəndə gəlir. Kənddə ələnib-dolanır, axşama yaxın tənha qarının həyətinə gəlir. Qarı heç nə almır, ancaq alverçini evində qonaq saxlamalı olur. Axşam qarı süfrə açır, pendirdən, qatıqdan, çörəkdən nəyi varsa, süfrəyə qoyur. Qonaq yeyib-içdikdən sonra qarıya deyir:

· Ay nənə, bəs mən indi sənə borclu qaldım axı. Bir belə malın içində sənin heç xoşuva gələn, ehtiyacın olan bir şey yoxdur? 
Qarı deyir:

· A bala, mənim ehtiyacım olan şey səndə yoxdur. 
Kişi soruşur:

· O nədi elə? 
Qarı deyir:

· Demiyəsən, cəhrəmin qulaqcığı xarab olub, qalmışam avara. 
Kişi deyir:

· Bu qulaqcıq kiçik bir dəri parçasıdır. Mən ondan alıb sənə gətirərəm. Ancaq de görüm, bu hamıya lazım olan şey​dir? Alıb gətirsəm, ziyana düşmərəm ki? 
Qarı deyir:

– Vallah, mənə çox lazımdır, bu kənddə hamı xəlçə to​xuyur, yəqin onlara da lazım olar.
Səhər xırdavat satan çıxıb gedir. Evdə bir inəyi var imiş onu kəsir, dərisini duzlayır, qurudur. Hazır olanda xeylək qu​laqcıq düzəldir və qarı yaşayan kəndə gəlir. Qarı onu gö​rüb çox sevinir. Tez qulaqcıqlardan birini alıb cəhrəsinə ta​xır. Oturur işinin üstünə. Bu arada kişi də qulaqcıqları dalına alıb bütün kəndi dolaşır, lakin heç kim bir dənə də olsun, almır. Kişi dilxor vəziyyətdə bir də qarının evinə qayıdır və deryir:

· Ay nənə, bəs deyirdin bu hamıya lazımdır, ancaq heç kim bunu almadı axı. 
Qarı əhvalını pozmadan deyir:

– A bala, mənə lazım olanı mən aldım, onlara da lazım olanda alacaqlar. 

Tələb və təklifi öyrənmədən alver edib mayasını batı​ran​lara deyirlər ki, bu lap qarının qulaqcıq məsəlinə döndü.

DAŞ DİNSƏ, SƏN DƏ DİN
Keçmişdə bir ana qızını gəlin köçürürmüş. Qızın babası, atası, nənəsi ona xeyir-dua verirlər. Ana isə yerdən bir ovuc çınqıl götürüb qızının cibinə tökür və deyir: 

– Qızım, bu daş dinsə, sən də dinərsən. Ana bu hə​rəkətilə demək istəyir ki, dikbaş olma, cavab qaytarma! Qız isə bunu hərfi mənada başa düşür. Ər evində səliqə-səhmanı, alicənablığı ilə hamının hörmət və rəğbətini qazansa da, heç kəslə bircə kəlmə də danışmır. Vaxt ötür, qızın əri bezir. Elə başa düşür ki, qız laladır. Odur ki, anasına deyir:

– Ay ana, mən bu lal qızdan lap bezmişəm, gəl, bunu də​dəsi evinə göndərək. Ayrıca bir gözəl qız da gözaltı elə​mişəm. 
Qız baxır ki, cibindəki daşlar yenə dinmədi, belə getsə, əri onu boşayacaq. Odur ki, danışmaq qərarına gəlir. Deyir:

· Mənim bu evdən ölüm çıxacaq. Mən heç bir yerə getməyəcəyəm. 
Qızın danışdığını görən oğlan sevinir. 

· Ay qız, bəs sən lal deyilsən? İndiyənə qədər niyə susurdun? 
Qız cibindəki daşları çıxarıb yerə atır. 

– Neyləyim, gözləyirdim bu daşlar dinsin. Çünki anam belə məsləhət görmüşdü. 
Oğlan vəziyyəti belə görüb fikrindən dönür. Bu yerdə deyirlər ki, daşdan səs çıxdı, filənkəsdən səs çıxmadı. 

GƏLƏ BİLMƏZ

Deyirlər, bir kürd olur. Onun da Gülü adlı bir arvadı var imiş. Kürdün dili “şirin Olduğundan Gülüyə Dülü deyirmiş. Kürdün qonşuları hər gün meşəyə odun yığmağa gedər, gə​tirib satar və dolanarmışlar. Bir gün Gülü ərini bərk danlayır və deyir:

· Nə vaxta kimi işləmədən böyrü üstə yatacaqsan, mən də onun bunun qapısında işləyib sənə çörək gətirə​cə​yəm? Sən niyə qonşu kişilərlə oduna getmirsən? 
Kürd baxır ki, arvad bərk hirslənib odur ki, gedib qon​şulara deyir:

– Səhər oduna gedəndə məni də çağırın. Səhər tezdən qonşular gəlib kürdün qapısını döyürlər. Canını tənbəllik almış kürd yerindən durmaq istəmir. Odur ki, arvadına deyir:

· Dülü, qurban olum, get denən sancılanıb dələ bilməz. 

Bu məqamda deyirlər ki, axşamdan oduna gedən çox olar.

İKİ DOST

Bir kişi var imiş, bunun da bir arvadı olur. Arvad çox tən​bəl, iş-gücü yarıtmayan, ər qulluğunda durmayan, ax​şa​ma​can qonum-qonşu gəzənin biri imiş. Ər arvadın əməl​lərindən nə qədər bezsə də, heç nə edə bilmir, içində qırıla-qırıla qalırmış. Bir gün bu kişi bir dostunun evinə qonaq ge​dir. Hələ darvazanın qapısı açılan kimi dostunun arvadı ev​dən bayıra çıxır, bir əlində mərhəba, bir əlində aftafa gülər üzlə ərini qarşılayır. Bunlar əl-üzlərini yuduqdan sonra arvad süfrə açır. Evdə olandan süfrəyə düzür. Qulluq göstərir. Arvad bu cür can-dildən ərinə qulluq etməsi birincini çox təəccübləndirir və başna gələni dostuna danışır. Dostu çox narahat olur və deyir ki, sən onunla birinci gündən sərt rəftar etməyibsən, artıq çox gecikmisən. Ancaq mənim sənə bir mə​sləhətim var. Razı olsan, güman edirəm ki, qadın səhv​lərini düzəldər. Bu sözü eşidən dostu sevncək deyir:

– Qardaş, qurban olum, sözüvü de. Nə desən, razıyam. Təki qadının rəftarı dəyişsin.
Dostu deyir ki, gəl, şərti olaraq hər ikimiz arvadımızı bo​şayaq. Sən mənim, mən də sənin arvadınla evlənim. An​caq bu bir ayda qadınlara bacı-qardaş münasibəti göstərəcə​yik. 
Razılaşırlar və qadınları dəyişib evlənirlər. Arvadı tən​bəl olan çox maraqla dostunu izləyir. Dostu bunun evinə gedir. Darvazada kişi görür ki, tənbəl arvad heç qapıya da çıxmadı. Bunu görən dostu çiynindəki tüfəngi alıb həyətdəki pişiyi vurur. Güllə səsinə arvad pəncərədən bayıra baxır, ancaq yenə çıxmır. Kişi evə yaxınlaşır. Baxır ki, arvad yenə bayıra çıxmadı. Tüfəngini doldurub qapıda yatan iti də vu​rur. Arvad pəncərədən itin də vurulduğunu görüb tez eşiyə çıxır. Kişinin əlindən tüfəngini alır, afatafada su, qolunda dəsmal gətirir. Qaçaraq süfrə salır, yemək-içmək hazırlayır. Bu gündən etibarən hər gün belə davam eliyir. Kənardan bu mənzərəni seyr edən ər fikirləşir ki, daha hər şey düzəlib. Arvadını qaytarmaq istəyir. Dostuna fikrini deyir. Yenidən qadınları dəyişirlər. Hər kəs öz arvadının yanına qayıdır. Tənbəl arvad ərinin darvazadan girməyini görüncə yenidən saymazlıq edir, qapıya çıxmır. Əri tüfəngini çiyninə alıb həyətdəki pişiyi vurur, arvad bunu görüb həyətə çıxır. Gözünü yumub ağzını açır. Əlinə keçəni kişiyə atıb deyir:

– Boyuvu yerə soxum, ə, pişiyi niyə vurursan? Mən sənin cikivə də bələdəm, böküvə də.
Daldan atılan daş topuğa dəyər. Belə yerdə deyirlər ki, küçüyü dəməkdə, gəlini gərdəkdə, uşağı da bələkdə tərbiyə etmək lazımdır.


PİŞİYİ CIRMIŞAM

İki bacı olur, bunların yetkinlik yaşları çatanda ata-ana​ları onları ərə verir. Qızların kiçiyi getdiyi evdə hökmü-rə​van, bir deiyi iki olmayan, hamı tərəfindən sayılan olsa da, böyük bacı çox mağmın, başı qapazlı ər evində sözü keç​məyən bir gəlin olur. Bir gün böyük bacı kiçik bacıya qonaq gəlir. Bacının evdəki xanımlığı onu heyrətə salır. Aranı gir​vələyib bacısından soruşur:

– Ay qız, sən necə eləmisən ki, belə gözə girmisən? Bir sözüvü iki eliyən yoxdur. Mənə də öyrət.
Kiçik bacı deyir ki, daha gecdir, sən bunu bacarmarsan.

Mən gəlin gələn günü axşam, oturmuşduq süfrə baçında çörək yeyirdik. Bu zaman evin pişiyi gəlib o tərəf bu tərəfə keçərək miyoldamağa başladı. Lap zəhləmi tökdü. Mən də əl atıb pişiyi tutdum. İki qabaq qollarından yapışıb onu iki yerə böldüm və tulladım. Elə həmin gündən də ev əhli itaətimdə durub. Bir dediyimi iki eləmirlər. Böyük bacı evinə dönür. Axşam süfrə salır, ortaya yemək-içmək gəlir. Evin pişiyi hər günkü qaydada gəlir başlayır miyoldamağa. Böyük bacı kiçik bacısının əhvalatını xatırlayıb əl atır ki, pişiyi tutsun. Pişik qızın əlini cırmaqlayır. Ev əhli hərə bir tərəfdən qızın üstünə düşür ki, bəs neyləyirsən, pişiyi niyə tutursan? Qız qayıdıb deyir ki, istəyirəm pişiyi cıram, mənim də xətrim-hörmətim olsun. Onun bu sözündən sonra əri onu o ki var döyür və daha da gözdən düşür. Və bacısının dediklərini xa​tırlayır. Düşünür ki, doğurdan da pişiyi vaxtında cırmaq lazımdır, sonra gec olar. 

SÖZÜ BİR CAR DANIŞARLAR

Belə rəvayət edirlər ki, bir ana və bir oğlu olur. Bir gün ana oğluna təklif edir ki, onu alsın. Bu məsələ üzündən mübahisələri düşür. Ana görür ki, oğlunu heç cür yumşalda bilməyəcək ona görə belə bir fəndə əl atır. Gedib hindən bir toyuq tutub gətirir. Toyuğu diri-diri tüklərini yolub lümə eləyir. Və oğluna verib deyir ki, apar bunu bazarda sat. Oğlu toyuğu götürüb bazara yollanır. Bazar əhli bu toyuğu görüb çaxnaşmaya düşür. Hərə bir söz deyir, loğaz qoşur. Gülən, əylənən saysız-hesabsız adam yığışır, lakin heç kəs toyuğu almır. Axşam tərəfi oğlan toyuğu da qoltuğuna vurub evə qayıdır. Toyuğun satılmadığını görən ana deyir:

· Nə oldu, satılmadı?
Oğlu deyir:

· Yox, bütün bazar əhli gəlib baxdı, hərə bir söz dedi, lakin heç kəs almaq istəmədi. 
Ana deyir:

– Eyib etməz! Sən onu sabah da bazara apar. Bəlkə sabah alan tapıldı. Axşamı yatırlar, səhəri oğlan yenə də to​yuğu bazara aparır. Bu gün dünənkinin yarısı qədər adam yığışır. Toyuğa baxırlar, onu satan oğlana cürbəcür sözlər deyib gedirlər. Yenə də toyuğu alan tapılmır. Oğlan axşam yenə də kor-peşman evə dönür, əhvalatı anasına danışır. Ana yenə fikrindən dönmür. Deyir:

– Eybi yox, sabah da toyuğu bazara apar.
Səhər oğlan söylənə-söylənə toyuğu da götürüb bazara gəlir. Səhərdən axşama qədər bir nəfər də olsun, toyuğa tərəf gələn olmur. Heç kəs daha bu lümə toyuqla maraqlanmır. Oğlan anasının məqsədindən xəbərsiz günü yola verib axşam evə dönür. Ana oğlunu qarşılayıb soruşur:

· Hə nə oldu? 
Oğlan toyuğu irəli tutub anasına deyir:

– Bu gün buna heç baxmaq da istəmədilər. Hamı to​yuq​dan yan ötdü. Daha nə desən də onu bazara aparmaram. 
Ana toyuğu alır, kəsdirib yemək hazırlayır. 
Oğluna deyir: 

– Mən bilirdim ki, bu toyuğu heç kəs almayacaq, ancaq mən sənə toyuğun timsalında başqa bir şeyi sübut etmək istədim. Hər bir qeyri-adi söz-söhbət, hadisə bir-iki gün danışılar, növbəti hadisə özündən əvvəlkini unutdurar, ma​raqsızlaşdırar. Odur ki, deyərlər ki, sözü bir car danışarlar. 

XAN ARVADI VƏ DİLƏNÇİ

Nənəm Ruqiyyə Usta Zeynal qızı söyləyirdi ki, bir gün bir dilənçi Naxçıvan xanlarından olan Cəfərqulu xanın qapı​sını bir qismət üçün döyür. Qapını qulluqçular açır. Xanım da hovuzun yanındakı kölgəlikdə oturub, tut yeyirmiş. Qul​luqçunun qayıtdığını görüb deyir:

– Ağız, o gələn kimdir heylə?

Qulluqçu deyir ki, xanım, dilənçidir.

Xanım deyir:

– Get, çağır bıra.

Qulluqçu gedib dilənçini gətirir. Xanım baxır ki, dilənçi pis gündədir, qulluqçulara deyir ki, gətirin buna əyin-baş verin, yedirib-içirdin, heybəsinə də ayın-oyun yığın. 

Dilənçi yeyib-içir, ona verilənləri də götürüb çıxmaq istəyəndə xanıma təşəkkür üçün deyir:

– Ay xanım, sağ ol, Allah sənin düşmənivi zəlil eləsin, ilahəmin!

Xanım dilənçinin bu sözündən qəzəblənir. Qulluqçulara deyir:

– Ağız, bunun əlindəkiləri tutub, alın, özünə də qırx çu​buq vurın. Heç nə başa düşməyən dilənçi yalvarmağa başlayır:

– Ay xanım, məni çəvir balalarıvın başına, mən nə qələt elədim ki, məni döydürürsən?

Xanım deyir:

– Ağız, ta indi sən mənə neyniyə bilərsən ki? Bə de​yirsən Allah düşmənivi zəlil eləsin. Mənim yadnan nə düş​mənniyim olacaq? Pis olarlar dindirmərəm. Adama düşman öz balasıdır. Nə qədər qarnımdaydı qanımı yeyiblər, doğmu​şam, canımı yeyirlər. Ölsəm, malımı yeyəcəklər. Bunnan böyük nə düşman? Sən də deyirsən ki, Allah düşmanıvı zəlil eləsin, üzümə uşaqlarıma qarğış tökürsən. Odur ki, mən səni döydürdüm, çıx get, bir də belə qələt eləmə. 

ÜÇ GƏLİNİN ƏHVALATI

Qəddar bir qaynananın üç gəlini olur. Qaynana gəlinlə​rinə şişin ucunda çörək verirmiş. Bir gün qaynana yasa gedir, gə​linlər rahat nəfəs alıb, quymaq bişirmək qərarına gəlirlər. Quy​maq təzə hazı olur ki, qaynana qayıdır və gə​linlər qorxula​rın​dan nə edəcəklərini bilmirlər. Kiçik gəlin ayrı əlac görmə​diyindən arvadı yerə yıxıb, zorla isti quyma​ğı qaynananın bo​ğazına tökür. Yanmış qaynana ölüm qabağı xırıldamağa baş​layır. Elə bu zaman oğlanlar işdən qayıdır və gəlinlərindən nə baş verdiyini soruşsalar da, gəlinlər heç bir cavab vermirlər. 

Oğlanlardan biri üzünü anasına tutub soruşur:

– Ay ana, sənə nə olub belə?

Ana danışmaq iqtidarında olmadığından, barmağı ilə xır​da gəlini göstərərək xırıldayır. Oğlan yenə arvadından soruşur:

· Anam nə deyir? 
Gəlin deyir:

– Nə deyəcək, deyir ki, var-dövlətdən nəyim varsa ha​mısını xırda gəlinə verin, odur ki, məni göstərir.
Yasda gəlinlər yalandan ağlayaraq deyirlər:

I gəlir deyir: Aman, aman oy-oy!

II gəlin deyir: Apar dərin qoy-qoy!

III gəlin deyir: onda bir üz görmüşəm,




 Qayıdar gələr, oy-oy!

QAN PULU

Bir kişi arvadıyla gedirmiş. Bu zaman axmaq birisi bu kişinin arvadına söz atır. Kişi çıxarıb arvadına söz atan ax​mağa pul verir və deyir:

· Çox sağ ol, qardaş. 
Arvad ərinin bu işinə məhəttəl qalır və soruşur:

· A kişi, sən bu əclafa pul niyə verirsən?
 Kişi deyir:

· Ay arvad, mən onun qan pulunu verdim.
 Arvad deyir:

– Qan pulu nədir, əşi?

Kişi deyir:

– Onun dediyi sözə görə gərək mən onu vurub öldü​rəydim. Bu işə görə də məni tutacaqdılar. Arvad-uşağım yi​yə​siz qalacaqdı. İndi o bu pula görə şirnikəcək başqalarına da söz atacaq. Bir-ikisi dinməsə də, üçüncüsü dözməyib hök​mən vurub onu öldürəcək. Ona görə də deyirəm ki, qan pulunu verdim. 

AĞ ÇUXA ELƏ AĞ ÇUXADIR

Bu məsəli anamnan aşağıdakı kimi eşitmişəm. 

İki qonşu olur. Biri çox səliqəli əl qabiliyyəti olan bir xanım, digəri isə xalq dili ilə desək, “üstü bəzək, altı təzək” səliqəsizin biri imiş. 

Bir gün hər iki qadın ərlərinə çuxa tikmək qərarına gə​lir​lər. Birinci incə işləməli gözəl bir ağ çuxa, ikincisi isə ala başına, kül başına, tələsik bir ağ çuxa tikir. Birinci qadına elə gəlir ki, camaat fərqi duyub onun tikdiyini tərif edəcək. Odur ki, ikinciyə deyir ki, istəyirsən hər ikimizin əri evdən çıxandan sonra onlarla rastlaşanlardan xəbər alaq. Belə də edirlər. Lakin kişilərlə rastlaşan öz başının həşirindən olan bir adam olduğundan heç ağ çuxalıların fərqini hiss etmir. Qadınlar həmin adamdan soruşur:

– Ay qardaş, buradan iki ağ çuxalı kişi keçdi, onlardan hansının çuxası gözəl idi,

Kişi deyir:

– Nə bilim, vallah, ağ çuxa elə ağ çuxadır da!

Bu məsəli də yaxşını pisdən ayıra bilməyən adamlar üçün işlədirlər. 

DƏVƏ VƏ TÜLKÜ

Bir tülkü dəvəni harada görürdü ona sataşır, lağa qoyur​muş. Dəvə tülkünün bu rəftarından bezir və hiyləyə əl atır. Gedib tülkünün yuvasının qabağında uzanıb özünü ölülüyə vurur. Tülkü yuvadan çıxıb dəvəni ölmüş görüb sevinir, ancaq nə qədər güc verirsə dəvəni yuvasına sürüyüb sala bil​mir. Fikirləşib quyruğunu dəvənin quyruğuna bağlayır ki, bu üsulla dəvəni dartsın, elə bu zaman dəvə yerindən sıçrayıb qaçmağa başlayır, tülkü dəvənin o tərəf, bu tərəfinə o qədər dəyir ki, lap taqətdən düşür. Bu zaman onların qarşısına bir ayı çıxır, vəziyyəti görüb tülküyə deyir:

– Tülkü qardaş, bu nə haldır belə düşmüsən?

Tülkü ayının qarşısında özünü məğlub göstərməmək üçün deyir:
– Neyləyim, vallah, ətəyimi bağlamışam, qurban oldu​ğu​mun ətəyinə, görək indi məni hansı cənnət məkana apa​racaq.

SƏRHƏDLƏR AÇILDI

* Sərhədlər açıldı... Azərbaycan xalqının illərlə gözlədiyi həsrət dolu günlər azaldı. Ən azından rus ordusunun qorxu​sundan bir-biri ilə danışa bilməyən iki qardaş bir-birinə əl uzada bildi. Arazın bu tayında su dolduran gəlinlər , qızlar o taydakı qohum-əqrabasından xəbər tutmaq üçün guya nəğmə oxuyurmuş kimi – ay bacı, Kəblə fətullah, arvadı, uşaqları necədir? Kim ölüb, kim qalıb deyə soruşarmışlar. Cavab isə o taydan da avazla, musiqiylə gələrdi ki, fars və rus əsgəri başa düşməsin. O tay fars təsirinə bu tay isə rus təsirinə məruz qaldığından dilimizə, dünya görüşümüzə müəyyən şeylər təsir etmişdir. Bəzən iki qardaş bir-birini başa düş​məkdə zorluq çəkir və gülünc doğuran məqamlarla nöqtə​lə​nirdi. Cənubi Azər​baycandan Naxçıvana, Naxçıvandan isə Culfaya, Təbri​zə, Mərəndə və s. şəhərlərdə qohumlarını ax​ta​rıb tapanların sayı elə çoxalmışdır ki, halbuki dünənəcən xaricdə heç bir qohumum yoxdur deyə tərcümeyi-halımızı bitirərdik. Cənuba qohumlarını görməyə gedənlərdən biri qohumuna zəng vurub soruşur ki, sənə nə gətirim? Cənublu qardaş da deyir ki, gələndə mənə bir-iki kravat al gətir. Bu tərəfdən gedən qo​hu​muna iki kravat (çarpayı) alıb aparır. Qohumu kravatı görüb məhəttəl qalır ki, bu nədir belə. Sonradan anlaşılır ki, cənub​lular kişilərin istifadə etdikləri qalstuka kravat deyirmişlər. 

*Bir dəfə cənubdan olan bir tanışını soruşan qardaşa deyirlər ki, bəs filankəs fot olub (rəhmətə gedib). Sözü başa düşməyən qüzeyli deyir:

–Yaxşı bildik, bəs indi o nə vaxt gələcək?

*Bəzən bizdə də az qala söyüş yerində işlədilən “rədd ol”, sözü güneydə bir az kənara çəkil mənasında işlədilir. Və ya qüzeydə sağlam mənasında işlədilən “gümrah” sözü gü​neydə yolunu azmış mənasında işlədilərək hiddət doğura bilər. 

Mənim keçmiş iş yoldaşlarımdan biri oğluna toy edə​cək​di. Xalasını da götürüb gedir İrana ki, toy tədarükü gör​sün. Bunlar yaşlı bir tacirin evində qonaq qalırlar. Axşam​tə​rəfi mənim iş yoldaşımın qan təzyiqi qalxır. Özü ilə apardığı cihazı çıxarıb qan təzyiqini ölçür elə bu anda Hacı ağa bazardan evə qayıdırmış. Pəncərədən bu mənzərəni görür. Görünür, qocanın da yüksəık təzyiqi var imiş. Arvadına de​yir ki, get, qonağı mənim otağıma çağır, gəlsin mənim fişa​rımı tutsun (təzyiqimi ölçsün). Arvad gəlib qonağı öz otaq​larına, ərinin yanına aparır. Hacı ağa deyir:

– Xanım, gəl, mənim də fişarımı tut.
Qonaq ev sahibinin nə dediyini başa düşmür söz ona əxlaqsız təklif kimi gəlir, pərt olur və deyir:

· Ağa, mən çox namuslu qadınam. Mən o işləri başar​maram. 
Hacı ağa yenə israr edərək deyir:

– Xanım, nə mənə, istəyirsən pul verim, istəyirsən ətir alım sənə. Ancaq fişarımı tut, başım çox ağrıyır.
Bu dəfə qadın ağanın təklifinin pis olduğunu tam yəqinləşdirib rədd edir və deyir:

· Mən o yolun yolçusu deyiləm, və biz sizin eviniz​dən çıxıb gedərik. Mən o işi bacarmaram. 
Ağa deyir:

– Xanım, bəs mən gördüm axı az əvvəl fişar alətivi qoluva taxıb fişarıvı tutmuşdun. 
Xanım ağanın nə istədiyini anlayınca ikinci dəfə pərt olur. Sən demə, Hacı ağa qan təzyiqini yoxlatdırmaq istəyirmiş.

*Bir nəfər Təbrizə – dostuna qonaq gedir. Dostu ilə bir​lik​də bütün Təbrizi gəzib dolaşır. Nahara yaxın Təbrizli so​ruşur ki:

– Hacı ağa, qəzanı harda edək (yəni, yeməyi harda yeyək?)
Şimaldan gələn başa düşməyib deyir:

· Ağa, sən Allah qəza-zad eləmə, məni evdə arvad-uşa​ğım gözləyir. 

Belə bir hadisə mənim də başıma gəlib. Xəstəliyimlə əlaqədar Təbrizə getmişdim. Həkimin qəbulundan çıxıb, əlimdəki kağızlarla kardioqramma çəkilən otağa gedirdim. Bizə bələdçilik edən oğlan məndən soruşdu:
· Ana, səni az mayışa göndərdilər?

Mən sözü başa düşmədim və dedim:

– Yox, bunlar kimdi ki, məni az mayışa göndərsinlər? Mənə mayışı öz hökumətimiz verir. 
Oğlan cavabıma güldü və məni başa saldı ki, azmayış onlarda labarator analizlərə deyilir.

SÖZ ATMA

*Oğlanlar əsasən xoşlarına gələn qızlara söz atırlar. Bəzən də bu həmin qızın daha çox diqqət mərkəzində olması deməkdir. Sözatma olayında hər iki tərəfin də hazırcavab olması daha maraqlı olur. Məsələn, bir oğlan gözəl bir qıza söz ataraq deyir:

– Hara gedirsən, anamın gəlini?

Hazırcavab qız deyir: 

– Baldızım bic doğub gedirəm onu görəm.

Və ya qızın ayaqlarına sataşaraq oğlan deyir:

· Yavaş yeri, qəçlərin korşalar. 
Cavabında qız deyir:

– Qorxma, nə qədər korşalsa, sənin bığlarıvı qırxar.

Bəzən də bu sözatmalara qızlar cavab vermirlər. “Qə​şəng qız, siz belə gözəl olmaq üçün nə yeyirsiniz?” Yaxud, əlində dondurma yeyən qıza söz ataraq deyirlər: “qəşəng qız, marojna yetişib?”

*Əlində qoğal yeyən bir qıza iki oğlan söz atmaq istəyir. Oğlanın biri bu fikirdən yanındakını yayındırmaq istəyir və deyir ki, səni pis günə qoyar, lazım deyil. Söz atmaqda is​rarlı olan deyir:

– Niyə, mən bəyəm, çumo-zadam? 
Bunu eşidən qız cavabında deyir:

· Olmasan da, çox oxşayırsan.

*Bir oğlan da tanımadığı qıza söz atmaq məqsədilə sa​lam verir. Cavabında qız deyir ki, mən heyvanlardan salam almıram. Hazırcavab oğlan tez deyir:

– Mən isə heyvanlara salam verirəm. 

*Bəzən də cəsarətli qızlar oğlanlara söz atır. Məsələn, iki oğlan gedir, qarşılarına bir-neçə qız çıxır. Qızlar söz ataraq deyir:

– Əvvəllər oğlanlar qızlarla gəzərdilər. 
Oğlanın biri isə cavabında deyir:

· Ay qız, ey, get, atava, qardaşıva sataş. Mən sən bilən oğlanlardan deyiləm. 

*Bir dəfə də bir oğlan yanaşı gedən üç-dörd qızdan bi​rinə əyilərək söz atır və deyir:

– Ay səni dovşan yesin, Dovşanı da mən yeyim. 

Qızlardan biri qayıdıb soruşur:

– Az, bu nə dedi? Hazırcavab qız da cavabında deyir:

· Az, nə deyəcək?! Deyir ki, səni dovşan yesin, dovşa​nınkını da mən.

ŞƏKİL ARXASI YAZILAR

Telefon və texnikanın inkişaf edib həyatımıza daha çox daxil olmadığı vaxtlar insanlar öz istək və arzularını məktub vasitəsilə bildirirdilər.

Məktub iki sevgili, dostlar və valideyn və uşaq arasında ünsiyyət vasitəsi idi. Bu məktublara xalq arasında “şanlı mək​tublar” da deyirdilər. Şanlı məktublar əsasən belə baş​layırdı. “Ürəyimin ən dərin guşələrində bəslədiyim qızıl gül ətirli salamlarımı sizlərə təqdim edirəm. Əgər zəhmət çəkib biz tərəfin əhvalını soruşmaq istəsən, Qadir Allahın bizə verdiyi ömür möhlətində sağ və salamat varıq. Sizin də sağ-salamat olmağınızı bir olan Allahdan təmənna edirik. “Əgər bu məktəb yoldaşına yazılırdısa, belə bir şeir mütləq keçirdi: “Gözümün yaşı, göylərə qarşı, unudularmı heç məktəb yol​daşı?!” və ya “Stol üstə yumurta, bacım məni unutma, əgər məni unutsan, xatirəmi unutma.” Yaxud da dosta yazılan məktuda belə bir şeir yazırdılar : 
“Çıxdım çölə yaz idi

Çöllər dolu qaz idi,

İstədim məktub yazım

Mürəkkəbim az idi.” 

Çox vaxt məktubla birgə şəkil də göndərirdilər. Şəkil​lərin arxasında adətən belə bir yazı gedərdi. “Gülü solunca, səni ölüncə” və ya
“Arzu bir quyudur doldurmaq olmaz,

Təbiət amansızdır inanmaq olmaz,

Saxla bu əksimi yadigar kimi,

İnsanlar solsa da, xatirə solmaz.”

Sonralar bu cür məktublara parodiyalar da yaranırdı. Mə​​sələn, oğlan sevdiyi Nataşasına yazır:

Privet, Nataşa,

Necəsən gülüm?

Məktub da ne pişeş, Şeyda bülbülüm.
Razve mənim kimi yarı ne lyubiş?!

Dımbılı tarı, qavalı ne pomniş?!

Adnajdı bulvarda mən səni videl,

Blizko podoşol, yanında sidel.

Sən mənə yox dedin, tı menya ubil.

Klyanus ey boqe sevirəm səni.

*Şəkil arxası sözlərdən biri də budur:

Heçdir bu dünyada həm dövlət, həm var,
Şəkilsə əbədi qalar yadigar...

Məktubların axırında adətən son söz kimi belə bir şey yazırlar:

Yazdım özüm,

Qurtarıb sözüm.

Məktub gözləyir,

İntizar gözüm.

NAXÇIVANIN MARAQLI ADAMLARI

Naxçıvanda bir aşpaz Arif var idi. Arifin gözləri çəp idi. Bir müddət Böyük bağda yeməkxananı işlədirdi. Bir gün bu yeməkxanaya Naxçıvandakı hərbi hissələrin birindən üç-dörd rus zabiti gəlir. Arif günortaya olan yeməkləri sayır. Rus​lar borşu seçirlər. Lakin Arifin bəxti gətirmir. Çünki za​bitlərdən biri elə iki-üç qaşıq yemişmiş ki, qaşıqdan kiçik bir cında sallandığını görür. Həmən aşpazı – yəni Arifi çağırt​dırır. Əsəbi-əsəbi qaşığına çıxan əski parçasını göstərir və Arifin cavabını gözləyir. Arifin onsuz da çaş olan gözləri bir az da çaşlaşır. Qaşığa baxır və heç nə olmamış kimi deyir:

– Yoldaş leytenant, cəmisi əlli qəpik vermisən daa. İstə​yir​sən içindən xəlçə çıxsın? 

*    *    *

Naxçıvanın maraqlı adamlarından biri də savadı, təc​rübəsi ilə sayılıb-seçilən Məmmədhüseyn həkim idi. Məm​məd​hseyn həkim təcili yardımda işləyirdi. Xəstə üstünə həkim çağırılan zaman Məmmədhüseyn həkim gələrdisə, xəstə hökmən sağalacağını düşünürdü. Məmədhüseyn həkim həm də hazırcavab idi. Bir çatışmayan xüsusiyyəti var idi ki, o da içkiyə olan zəifliyi idi. Bir dəfə Məhərrəm ayında aşurə günündə Məmmədhüseyn həkimi mağazaların birində aya​qüstü içən görürlər. O zaman bu Naxçıvan üçün çox qeyri-adi, anormal bir vəziyyət idi. Odur ki, onu bu vəziyyətdə görənlərdən biri deyir:

– Ay doxdur, bu gün aşurə günüdür sən günaha batırsan, içmək olmaz. Məmmədhüseyn həkim deyir:

– A bala, hələ dava gedir, qətl sınmayıb, bəlkə bu dəfə bizimkilər qalib gələcək. Saat birdən sonra qətl sınır. Və ye​nidən Məmmədhüseyn həkimi içən vəziyyətdə görürlər. Və deyirlər:

– Məmmədhüseyn həkim, qətl sındı bizimkilər uduzdu. Məmmədhüseyn həkim başını bulaya-bulaya deyir:

– Elə bilirsən, mən burda kefdən içirəm, bağrım çat​dıyır, dərddən içirəm. 

*     *     *

Səxavəti, əliaçıqlığı ilə seçilən Kəngərli bəylərindən Şah​baz ağa həm də çox rəhmdil, kasıb-kusuba əl tutan bir adam idi. Ev tikən, həyət-bacasında iş görmək istəyən adam​lar səhər-səhər bazara gedib bir yerə toplaşmış usta və fəh​lələrin bacarıqlısını seçib evlərinə aparardılar. Günorta tərəfi bazara yolu düşən Şahbaz ağa görür ki, bir-neçə fəhlə işsiz qalıb. Fəhlələri də götürüb evinə aparır. Göstəriş verir ki, həyətin bir tərəfinə toplanmış daşları başqa bir tərəfə daşı​sınlar. Fəhlələr işə başlayır. Bir azdan biri soruşur: 

– Şahbaz ağa, bu daşları keçən həftə bu tərəfdən o tərəfə yığmamışdıq bəyəm? İndi dübarə bunların yerini niyə də​yişdirirsən? Şahbaz ağa mənalı-mənalı baxıb deyir:

– Ədə, a köpək oğlu, mən o daşı sənə ona görə daşıt​dırmışam ki, dilənməyəsən, öz əlinin qazancını yeyəsən. Son​ra fəhlələrin pulunu verib yola salır.

*     *     *

Kəblə Musa kişi Naxçıvanın varlı adamlarından biri olub. Bir sandıq dolusu Nikolay zamanının pulunu evdə sax​layırmış. Bir gün inqilab olur Nikolay devrilir. O dövrün pullarını dövriyyədən çıxarılılır. Xalq deyir ki, Nokalayın pulu öldü. Pulun ölməsi xəbəri Kəblə Musaya çox qəribə gəlir. Evdən bir miqdar pul götürüb hara gedirsə, pulu əlində qalır. Deyirlər ki, Kəblə Musa əmi, bu pul ölüb. Yenə də pulun ölməsinin nə olduğunu başa düşməyən Kəblə Musa havalanır. Bütün günü iki əlini arxasında daraqlayaraq “Pul da ölər?!” deyərək o baş-bu başa gedib-gəlirmiş. Naxçıvanda Kəblə Musanın vurdurduğu və adını daşıyan bir çeşmə var. Bu çeşməni vurdurmaq üçün Kəblə Musa kişi bir-neçə kənkan çağırtdırıb və bulağın gözlərini axtartdırırmış. Kən​kanlar çox işləyirlər uzun müddət çeşməni tapa bilmirlər. Axırı biri bezib deyir:

– Kəblə Musa əmi, bu iş mənasızdır, bu quyulardan su çıxmayacaq. Kəblə Musa gec-tez çeşmənin tapılacağəndan əmin olduğundan deyir:

– Ədə, sənə nə var, su çıxacaq, ya çıxmayacaq, sənin ki pulun o quyudan çıxır. Bəs deyil?!

*     *     *

Naxçıvanda çox uzun boyu ilə seçilən bir Uzun Qəşəm var idi. Bir dəfə çayçıda biri Qəşəmə sataşaraq deyir:

– Pəh, boya bax e. Belə uzun adamın anası görəsən, nə boyda imiş?! Bunu eşidən Qəşəm tövrünü pozmadan çayçı​dan bir stol götürüb söz atana deyir:

– Bax, sən bu stolun üstünə çıxsan, ağzın düz anamın orta yerinə düşər. Mənim anam o boyda idi. 

*     *     *

Naxçıvanın böyük hörmət-izzət sahiblərindən biri Miriş ağa olub. Miriş ağanın üç oğlu – Mircəfər, Mirhəsən və bəstəkar Ramiz Mirişlinin  atası Mirəqil ağa olub. Mirəqil ağa böyük vətən müharibəsində həlak olmuş, Mİrhəsən ağa isə Naxçəvan MR-in əməkdar artisti idi. Mircəfər Mirişli Naxçıvanda ilk Lenin ordenli müəllimlərdən olaraq ərəb-fars dillərini çox gözəl bilirdi. O, həm də hazırcavab biri idi. Mən uşaq vaxtı anamdan, nənəmdən bu ailə haqqında indi​yədək yaddaşımdan silinməyən bəzi əhvalatlar eşitmişəm. Bəzilərinin də şahidi olmuşam. Mirişlilərin həyəti ocaq idi. Həyətdə çoxlu qara daş bir də qocaman bir tut ağacı indi də gözümün önündədir. Hər gün müxtəlif yerlərdə həyətə çoxlu ziyarətçilər gələrdi. Nənəm danışırdı ki, Naxçıvanda çox içən bir kefli İsgəndər olub. Bu İsgəndər bir gün gecədən xeyli keçmiş evinə gedirmiş. Yolu Miriş ağanın qapısından keçirmiş deyə baxır ki, həyət qapısı açıqdır (o həyətin qapısı gecə-gündüz açıq olardı) və həyətdə də xeyli xəlçə yuyub sərirlər. Kefli İsgəndər düşünür ki, hamı yatıb, onu heç kim görməz. Odur ki, həyətə girir, iki yaxşı xəlçəni büküb çiyninə alır ki, aparsın. Gəlib həyət qapısına çatanda baxır ki, qapıda iki qara ilan baş-başa durub ona tərəf fısıldayırlar. İsgəndər ilanların qorxusundan tez qayıdıb xalçaları yerinə qoyur. Necə olursa, evin xanımı bu zaman yuxudan oyanır və əri Miriş ağanı oyadıb deyir:

– Dur, həyətdə yad adam var. Miriş ağa heç nə olmamış kimi yenidən gözünü yumur və arvadına deyir:

– Qorxma, heç nə apara bilməyəcək! İsgəndər əliboş həyətdən çıxım deyəndə baxır ki, ilan-zad yoxdur. Fikirləşir ki, yəqin məni qara basıb. Dübarə geriyə qayıdıb xalçaları götürüb çıxmaq istəyəndə baxır ki, ilanlar baş-başa verib dururlar. Elə oradaca xalçaları atıb qaçır. Sonralar bu əhva​latı özü də hamıya danışarmış.

*     *     *

Təxminən 1960-1961-ci illərdə Miriş ağanın həyəti sö​kün​tüyə düşür. Həyətin yerində yeni nə isə tikiləcəkmiş. Sö​küntüyə hansı briqada başlayırsa, bədbəxt bir hadisə olur, iş getmir. Axırda Belorusiyadan bir adam gətirdilər. O da ye​nicə işə başlayır ki, vətənindən xəbər gəlir ki, bəs ev-eşiyin yanıb arvad-uşağın isə xəstəxanadadır. O da tələsik başını götürüb qaçır. Evlər yarısökülmüş vəziyyətdə otuz ilə yaxın qaldı. Nə söküldü nə tikildi. Sərhədlər açılanda İrandan xeyli adamlar gəlib-gedirdi. Gəlnlərdən bir imkanlı şəxs məsləhət görüb deyir ki, bura ocaqdır burada başqa heç nə tikilməyə​cək. Odur ki, burada bu yerdə məscid tikilsə, daha yaxşı olar. İllər uzunu uçuq-sökük vəziyyətdən qalan evlərin ye​rində çox böyük sürətlə məscid tikildi. 
UŞAQ FOLKLORU

UŞAQ OXŞAMALARI

Azərbaycan mili folklorunun böyük bir qismini də nənə​lərimizin bizə söylədiyi oxşamalar təşkil edir. Nənələrin nə​vələr üçün söylədikləri bu oxşamalarda onların bütün istək və arzuları əks olunur. Nənə nəvəsi üçün uzun ömür, can sağ​lığı xoş gələcək arzulayır. Məsələn, bir oxşamada deyilir: 

Ay tanrı, bunun payını ver,

Oxunu gizlət, yayını ver.

Olannarınkın saxla,

Olmayannarın payını ver!

Tarı, bunu haqda saxla,

Gülünü budaqda saxla,

Havaya bulud gələndə

Al qanadının altda saxla!

Ay Allah, bundan beş dənə ver,

Göydə olan quşdara ver,

Həsrətin çəkmişlərə ver,

Qarıyıb qocalmışlara ver!

Başqa bir oxşamada isə nənə nəvəsi üçün Kərbəlanı, Məkkəni arzulayır. 

Balam hayandan gəlib,

Yol salıb damdan gəlib.

İçib şahın şərbətin

On iki imamdan gəlib.

İmam köməyi olsun,
Kərbəla yolu olsun.
Kərbəla gedər atası,
Gətirər xurma xırdası.

Yesin balamın anası,

Əmsin körpə balası.

Və yaxud bir başqasında deyilir:

Atam-tutam mən səni,

Şəkərə qatam mən səni.

Atası evə gələndə

Qabağa tutam mən səni.

Başına dönüm döndərim,

Səni bazara göndərim.

Sən bazardan gəlincə

Özümü daşa döndərim.

Astanalar torpağı,

Quru ağaclar yarpağı.

Kim balamı sevməsə,

Gözünə bıçaq saplağı.

Balam yaraşıqlıdır,

Qəndə bulaşıqlıdır.

Ay qara, milçək,

Balamdan əl çək.

Oğlandı oxdu,

Hər evdə yoxdu.

Qızdı qızıldı

Min tümən azdı.

Qızım Çini Maçində,

Əyrisi var qıçında.

Qızıma elçi gələcək

Açılan ayın içində.

Maşın gəlir qırmızı,

İçində əmim qızı.

Salam verdim almadı

Qaş-qabağın salladı.

Maşın gəlir dalbadal,

Ay ana, mənə arvad al!

Qız olsun arvad olsun,

Məməsi qarpız olsun!

Maskiviçim yaşıldı,

Nə xod gedən maşındır.

Məni bu dərdə salan 

Sənin çatma qaşındır.

Çiskin yağış yağırdı,

Bir qız məni çağırdı.

Əl atdım məməsinə

“Ana” – deyə bağırdı.

Ay ana, mənə dastana,

Mən gedirəm bostana.

Qorxuram yağış yağa

Şal tumanım isdana.

Balamın çit arxalığı var,

İtdər tutar xalığı var.

Balam qəşəngdir, qonşular,

Evlənəcəkdir, qonşular!

Çapan çalsın əlləri,

Yorulmasın qolları.

Yorulsa da, yorulsun,

Qonşuların əlləri.

Nənəsi qurban harasına?

Qaşlarının arasına,

Gözlərinin qarasına,

Əllərinin xınasına.

Nənə oğul nəvəsinin dilindən deyir:

Qazlara bax, qazlara!

Dən verərəm qazlara.

Qazlar dəni yeyincə

Sataşaram qızlara.

Səni verənə qurban olum,

Könül verənə qurban olum.

Mən elə bildim qız verəcək,

Oğul verənə qurban olum.

Sarımsağım soğanım,

Yad qızından olanım.

Atava qurban olum

Anan olsun qurbanım.

Başına dönüm baş alan,

Uşaqlara yoldaş olan.

Əyilib yerdən daş alan.

Başına dönüm, başmaqçı,

Balama başmaq tikginən.

Başmağın pulun verməsə,

Tut nənəsini öpginən.

Nənələrin ən istəmədikləri və qorxduqları şey, şübhəsiz ki, nəvəsinin xəstələnməsidir. Bu zaman ilk ağıllarına gələn şey göz dəyməsi olur. Odur ki, uşağa ya üzərlik, ya da pam​bıq sa​larlar. Üzərliyi ovuclarında uşağın başına dolandırıb deyərlər:

Üzərliksən havasan,
Sən hər dərdə davasan!

Müşkül işim düşübdür,
Xəta bala savasan.

Sonra üzərliyi yandırıb tüstüsünü uşağa verərlər. Pam​bıq salanda isə pambığı uşağın hər tərəfinə sürtüb deyərlər ki: 
Gözüynən görənin gözü,
Könlünnən keçirənin gözü.

Sonra həftənin bütün günlərini sayıb bu günlərdə uşağı görən qohum qonşu və hətta ev əhinin də adını bir-bir çəkib həmin pambığı odda yandırarlar. Pambığın külünü barmağın ucunda uşağın alnının ortasına bir xal qoyar ikinci dəfə isə həmin küllə uşağın boynunun ardını ovub deyərlər:

Yerdən qurbağa çıxdı

Yaman gözə yara çıxdı.

Çox zaman bununla hər şey sovuşub gedər:

Bəzən də uşağın boğazı gəlir. Bu zmaan körpənin boğa​zını nənəsi sığallaya-sığallaya deyir:

Səhər gəlmisən, səhər get,
Axşam gəlmisən axşam get,
Havaxt gəlmisən o vaxt get!

Hartıl hurtul, su iç qurtul –
deyərək uşağı qorxudurlar ki, xəstəlik geri qayıtsın!

ACITMALAR VƏ ÖCƏŞMƏLƏR

Laylalar, nağıllar bayatılar, yanıltmac və tapmacalarla yanaşı, folklorun bir qolu da var ki, buna da öcəşmələr da​xildir. İnsanlar zaman-zaman bir-birilərinin çatışmazlıqlarını lağa qoymaq üçün şeir və bayatı söyləyirlər. Acıtmalar əsa​sən şeir və bayatı janrında olmaqla, nəzərdə tutulan ada​mın qanını qaraltmağa, hövsələdən çıxartmağa, cırnadıb ağlatma​ğa qədər aparıb çıxarır. Bu atmacalar məlum bir adama ün​vanlansa da, sonralar eyni və ya oxşar hadisələrdə çox mü​vəf​fəqiyyətlə istifadə olunur. Məsələn, bir acıtmada tez-tez sevgilisini dəyişən Hürü üçün deyilir:

Hürü, qız, Hürü,

Dağ-daşı kürü

Oynaş bir olar.

Yoxsa bir sürü??

Və ya 

Mahpərinin çustu var

Altı yoxdur, üstü var.

Xeyirin olsun Adilə,

Hüseyin kimi dostu var.

Acıtmalardan uşaqlar daha çox istifadə edirlər. Hələ qə​dim zamanlarda da bu acıtmalardan istifadə olunub. Məsə​lən, mollaxanada oxuyan uşaqlar bir-birini acıdaraq deyiblər:

Əlif zəbərə

Qarnın gəbərə

Mollan ölsün, 

Gedim xəbərə

Fatma adlı birisi üçün uşaqlar deyir:

Fatma xala,

Təndiri qala.
Ərin gələndə,
Çarşovu götür,
Məni qovala.
Və bu qəbildən çoxlu sayda acıtmalar deyə bilərik. 

Tatar, tatar,
Damda yatar.
Damın mıxı,
Yanına batar.

Ramazan 

Qəbir qazan

Cücə basdıran

Cüt os....n

Roza, Roza 

Mindi xoruza

Bir təpik vurdum

Düşdü hovuza

Hovuzun suyu sərindi

Roza bizim gəlindi

Hovuzun suyu istidi

Roza bizdən küstütdü.

Həcər ölsün, başdan ölsün.

Qəbri göy daşdan olsun 

Atası bir kilo ət alsın

Ehsanı bozbaşdan olsun.

Abuzər damda gəzər

Hamını bəzər, özü lüt gəzər. 

Tağı, Tağı tuman bağı

Göydə vurar mayallağı.

Hayıl, mayıl İsmayıl.

Yuxudan ayıl, İsmayıl,

Atan eşşək alıbdı

Yerini qayır, İsmayıl.

Hacı, Hacı, armud ağacı.

Armudun yedim

Qaldı ağacı.

Zəhrə Zübeyda,

İkisi bir boyda.

Zübeyda qaşdı,

Hasardan aşdı,

Simə dolaşdı.

Ay, Asiya, Asiya,

Xəmir qoyub kasıya,

Mən istədim vermədi,

Satdı bir abbasıya.

Əfruz, Əfruz sazanda,

Aş bişirər qazanda.

Əfruz ərə gedəcək,

Ayı dağı aşanda. 

Qarğa gəlib qar istəyir,
Qəhrəman arvad istəyir,
Arvadı başmağ istəyir.

Qoşulub qaşmaq istəyir.

Uzundraz, anlamaz,

Xeyrə şərə yaramaz.

Yasa gedər ağlamaz,

Toya gedər oynamaz.

Alıqbalıq olaydım,

Bankalara dolaydım.

Təzə müəllim gələndə

Başına papaq qoyaydım.

Müəllim dedi dur söylə,

Söyləməsən, bir şillə.

Şillə yaman çatdadı

Bomba kimi partladı.

Həsən ağa, girdi bağa,

Bir quş tutdu, o da qurbağa,

Saldı yağa, verdi qonağa.

Qonaq yemədi özü yedi,

Düşdü yatağa.

Həsən mənim dayımdı,

Meşədəki ayımdı

Getdim gördüm yatıbdır

Burnu poxa batıbdı.

Əli mindi maşına,
Sürdü dağın başına.
Oğlanlar əsgər getdi, 

Kül qızdarın başına.

Gəlirdi Fərman,

Əlində dərman.

Yıxıldı Fərman,

Dağıldı dərman

Ağlama, Fərman,

Alaram dərman

Bəzən dalaşan iki uşağı daha da qızışdırmaq üçün kə​nar​dakılar deyirlər:

Arpa verim, buğda verim cik-cik.
Və ya:

Daş-daşa dırnaq daşa

Siz dalaşa, biz tamaşa. 

Döyülən, söyülən uşaq isə rəqibinə belə deyir:

Nə deyirsən özüvə,

Beş barmağım gözüvə.

Göydə uçan quşların,
Dırnaqları gözüvə.

SANAMALAR

Nənələr ilk say hesabını uşağa öyrətmək üçün körpənin beş barmağından istifadə edirlər. Məsələn, nənə körpənin əlini tutub barmaqlarını işarə edərək deyir:

Baş barmaq,

Başala barmaq.

Uzun hacı,

Qıl turacı. 

Kiçik bacı. 

Və ya:

Körpənin beş barmağını göstərərək deyirlər:

Baş barmaq dedi: – Gəlin gedək oğurluğa.

Şəhadət barmağı dedi: – Bəs pilləkən? 
Orta barmaq dedi: – Məndən uca pilləkən:

Dördüncü barmaq dedi: – Bəs Allahdan qorxmursunuz?
Kiçik barmaq dedi: – Yox! 

Yox dediyinə görə nənə onu cəzalandırır. Bu üsulla ki​çik yaşlı uşaqlarda Allahdan qorxmağa, düz yola çəkməyə zəmin yaradır. Yenə də körpənin on barmağını sayaraq deyir: 

İynə, iynə

Ucu düymə.

Şam ağacı,

Şatır keçdi.

Qoz ağacı,

Qotur keçdi.

Əmim oğlu

Uca boylu,

Çal nağara

Çıx qırağa.

Uşaqların ovucunda nəsə gizlədib onu tapmağa çalı​şa​raq deyirlər:

Ya bundadır,

Ya bundadır.

Halvaçı dükanında.
Allah dedi bundadır –
və həmin əlini göstərir.

A teşdi, teşdi, teşdi.

Vurdu Gilanı keçdi.

İki xoruz dalaşdı,

Biri qana bulaşdı.

Qan axdı getdi çaya,

Çaydan göyərçin uçdu.

Göyərçin alapaxda.

Yuvası qəlbi taxta.

O yanı taxta,

Bu yanı taxta.

Şahqulu bəy otaxda.

Uşaqlar hər hansı bir oyun zamanı kiminin əvvəl, kimi​nin axır və ya kiminin qaçan, kiminin qovan olduğunu bil​mək üçün sanamalardan istifadə edirlər. Məsələn, 

Əkdim noxud,

Çıxdı söyüd,

Yarpağıdır 

Şa-ba-lıd.

Sələmə Səlli

Qırx doqquz əlli

Nal,mıx, qırx.

Əl əl əpənək

əldən düşdü kəpənək.

Kəpənəyin yarısı

Yumurtanın sarısı.

Baba, hara gedirsən?

Ala dağa gedirəm.

Ala dağda nəyin var?

Muncuq düzən qızım var.

Qızım bir oğlan doğdu 

Adını qoydu,
Sü-ley-man.

Bir yerdə oynayaraq vaxt keçirən uşaqlar bəzən nədənsə anlaşmayıb dalaşardılar. Küsərdilər. Bu zaman kiçik bar​maq​larını bir-birinə göstərərək deyirlər:

Xənçəl-bıçaq kəs-küs.

Xırda bıçaq kəs-küs.

O adam yalvarmasın

Qapımızdan boylanmasın

Məktub yazıb yollamasın.

Qəndimizi oğuramasın.

Yayda mənnən oynama

Qışda mənnən oynama!

UŞAQ OYUNLARI

Hər bölgənin özünəməxsus folklor nümunələri olduğu kimi, əyləncələri, uşaq və yeniyetmələrin oynadığı oyunları da müxtəlif olub. Naxçıvanda uşaqların, yeniyetmələrin hələ də davamlı olaraq oynadıqları bir sıra oyunların adını çəkmək istəyirəm. Məsələn, “Hostana”, “Çilləmə”, “Padşah və oğru”, “Çilig ağac”, “Qəcəmə daş” və s. 

“Hostana” oyunu, əsasən, oğlanlar arasında geniş yayıl​mışdır. 10-15 yeniyetmə oğlan bir yerə yığışır və yuxarıda göstərdiyimiz sadalamalardan istifadə edərək kimin “yataca​ğını” müəyyənləşdirirlər. Yatmalı olan oğlan əllərini dizi üs​tə qoyaraq, yarım əyilmiş vəziyyətdə durur. Yerdə qalan ye​niyetmələr sıraya düzülür və sürətli bir hərəkətlə “yatmış” yoldaşlarının arxasından baş tərəfə doğru əllərini yatan şəxsin belinə qoyub irəli tullanır və deyirlər:

Ay Hostana, hostana,

Keçi girdi bostana.

Vurdum qılçası sındı,

Apardılar həkimə.

Həkim dedi: – Nə vecimə!

Oyun zamanı sıraya düzülmüş uşaqlardan hər hansı biri adlaya bilməzsə, onda “yatmış” yoldaşını əvəz etməli və oyu​nu davam etdirməli olurlar. 

ÇİLİG AĞAC
Bu oyunu, əsasən, iki nəfər oğlan uşağı oynayır. Oyun aləti olaraq hər iki tərəf yonulmuş, təxminən 15-20 santimetr uzunluqda taxta, odun parçası (çiling) olur, ikinci hissə isə 60-70 sm uzunluqda nisbətən yoğun ağacdan ibarətdir. Oyu​na kimin birinci başlaması hökmən saymaqla həyata keçir. Birinci oyunçu müəyyən olunan kimi oyun başlayır. Hər iki tərəfi yonulmuş çilingə ağacla vurduqda, çiling göyə qalxır və ağacla onu elə göydə vura-vura sayır və oyuna məxsus belə sözlər deyirlər: Birim alust, 

İkim alust.

Üç adam,

Şaqqulu badam.

Bəlli bir xal topladıqdan sonra ağacla çilingi uzaq mə​safəyə vururlar, ikinci oyunçu qaçıb onu göydə tutmalıdır. Tuta bilsə, oyun keçir, tutmasa, “işləməli” olur, yəni hər də​fə çilingi uzaq məsafədən qaçaraq gətirməlidir. 

ÇİLƏMƏ (ÇİPOLİK)
Bu oyunu isə oğlan uşaqları həm dəstə, həm də iki nə​fərlə oynayırlar. Kiçik dəri parçasına ya düymə ya da azacıq yastılanıb deşilmiş qurğuşun tikirlər ki, yuxarıdan aşağıya maneəsiz yenə bilsin. Birinci oyunçu həmin dəri parçasını göydə nə qədər təpik və dabanları ilə çiləməsindən asılı ola​raq oyun davam edir və sayı isə bir cüt, iki cüt və s. sayılır. Hündürlüyə tullanaraq hər iki ayağın böyrü ilə vurulan zər​bələr isə iyirmibeşlik və ya əllilik adlanır. Oyun ikinci oyun​çuya o zaman keçə bilər ki, birinci oyunçu çipoliki vura bil​məsin və “çipolik” yerə düşsün. 

QƏCƏMƏ DAŞ
Bu oyunu qızlar oynayır, oyunda iki və daha çox qız iştirak edə bilər. Oyunçulardan kimin birinci və ya axırıncı olduğu müəyyənləşdirilir. Oyun əşyası beş ədəd dəyirmi daş​dan ibarətdir. 

Beş daşın yerə atılması ilə oyun başlayır, əvvəl bir-bir, sonra iki-iki, üç-üç dörd və s. daşlar əldən düşməmək şərti ilə atılıb tutulur. Sonda daşlar yenə də yerə atılır, udan tərəf sol əlini barmaqlarını bir-birinin üstünə qatlayaraq yerdə körpü yaradır və soruşur: - İtin hansıdır? Uduzan oyunçu ən uzaq və ya ən yöndəmsiz yerdə duran daşı seçir ki, qarşı tərəf onu “körpü”dən keçirə bilməsin. Əgər daşların hamısı keçsə oyunu başa çatmış olur və udan tərəf beş daşa cəza adları verərək uduzanın əlinin üstünə düzərək deyir: – Bu çimdik, bu cırmaq, bu şillə, bu yumruq, bu da göydə quş gös​tərmə. Əlinə daşlar düzülmüş oyunçu bu daşların hamı​sını birlikdə yuxarı atıb sonra tutmalıdır. Bu zaman daşlar​dan bir-neçəsi yerə düşür. Bu cəza daşları oyunçunun əlin​dən yerə düşəndə oyunu yerə düşən daşlara bir-bir daşı yuxarı atıb-tutaraq deyir: 

– Yağlayım, ballayım, hərdən birdən yumruqlayım və ya şillələyim.
Bəzən bunu çimdikləmə və yaxud başqa cəza ilə də əvəzləmək olur. Oyunun finalı çox maraqlı olur. Sonuncu da​şı uduzan uşağın iki barmağının arasına qoyub sıxır. So​ruşurlar nişanlının adı nə? Ağrıdan qışqırıb bağıran uşaq çox çətinliklə bir ad tapıb deyir. 

ƏL ÜSTƏ KİMİN ƏLI?
Qədim və bəsit uşaq oyunlarından biri də “Əl üstə kimin əli?” oyunudur. 

Burada on nəfərə qədər oyunçu iştirak edə bilər. Uşaqlar sayaçı sözləri sadalamaqla oyundan axırıncı çıxanı müəy​yən​ləşdirirlər. Axırıncı oyunçulardan birinin dizinə başını üzüa​şağı vəziyyətdə qoyur. Oyun başlayr, uşaqlardan biri deyir:

Götürün vurun, yalan deyir,

Kor eşşəyə palan deyir,

Əl üstə kimin əli?

Bu sözlərdən sonra, bütün oyunçular bir əllərini oyun​çunun kürəyində üst-üstə qoyurlar. Yatan uşaq ən yuxarıda olan əlin kimə məxsus olduğunu tapmalıdır. Tapsa, həmin uşaq onu əvəz edir, tapmasa, oyun davam edir. 

QARABAĞ FOLKLORU

RƏVAYƏTLƏR

SARI AŞIQ

Bir dəfə taxıl biçini zamanı Sarı Aşıq bir kəndlinin evin​də qonaq imiş. Ev yiyəsi oğlanları ilə biçilib bəndə vurulmuş taxılı xırmana daşıyır. Bir tərəfdən də qoşulmuş kəllər ilə taxılı döyürmüşlər. Evin xanımı da evdə qonaq olduğundan düyünü məcməyiyə töküpbüş ki, aş pişirsin. Aşıq bu mən​zərəni görüb deyir: 

Mən aşıq yaydı günü,

Sonalar yay dügünü,

Qəmər çəkər, car döyər

Açılmaz yay dügünü.

*     *     *

Bir gün Sarı Aşıq sevgilisi Yaxşıgilə gedir. Yaxşının bacısı Günəş aşığa çox hörmət qoyur. Aşıq Günəşin hörmət-izzətini görüb deyir:

Mən aşıq yaxşı Günəş,

Çıxıbdı yaxşı günəş.

Yaxşıya gözəl çatmaz,

Yaxşıdan yaxşı Günəş.

Bu zaman içəri girən Yaxşı görür ki, Sarı Aşıq bunun bacısına tərif deyir. Özünü incimiş kimi göstərir. Məsələnin nə yerdə olduğunu duyan Sarı Aşıq deyir:

Mən aşıq gün aşanda,

Durmuşam günaşanda.

Üz görəti demirəm,

Sən handa, Günəş handa?

*     *     *
Yaxşı yaşayan Maksutlu kəndi Həkərinin sol sahilində; Sarı Aşığın yaşadığı Güləbürt kəndi isə sağ sahilində idi. Aşıq sevgilisini görmək üçün hər gün çayı keçib bu taya gəlirmiş. Bir gün Yaxşının anası soruşur:

– A Sarı, sən bu çayı nejə keçifsən ki, heç isdanmı​yıf​san? Aşıx cavabında deyir:

Mən aşıq bayı keşdim,

Xotkarı bayı keşdim.

Altı camış, üz keçi

Qucaqda çayı keşdim.

Heç nə başa düşməyən ev əhlinə aşıx bayatını xırda​lamalı olur. Sən demə, Sarı Aşıq çarıxlarını qucağında islat​madan bu taya keçirib. Çarığında altı camış dərisindən; üzünün də bağları keçi qəzlindən toxunmuş iplik imiş. 

*     *     *
Bir dəfə Yuxarı Qarabağın varlı adamlarından biri toy edirmiş. İstəyir ki, Sarı Aşıq bu toyda məclisi şənləndirsin. Odur ki, bir nəfəri atla Güləbürt kəndinə Sarı Aşığın dalınca göndərir. Sən demə, aşıx meşəyə oduna gedipmiş. Evə qa​yıdanda aşıx onu axdaran atdıya tuş gəlir. Atlı fikirrəşir ki, elə bu kişidən Sarı Aşığı soruşum, bəlkə evini-zadını tanıyar. Bəyin adamı deyir:

– A kişi, bilmirsən, Sarı Aşıq harada olar? Aşıx deyir:

Mən aşiqəm, bilmənəm,

Tanımaram, bilmərəm.

Sarını soruşursan?

Tanı mənəm, bil mənəm.

Atlı elə bilir ki, kişi tanımıram, bilmirəm deyir. Odur ki, atını çapıb uzaqlaşır. İrəlidə kənd camaatı Sarı Aşığın evini gələn qonağa göstərir. Qonaq aşığı evinin qapısında gözlə​yirmiş ki, Sarı Aşıq gəlib çıxır. Sarı Aşığın yolda gördüyü adam olduğunu görən atlı hirslə deyir:

– A kişi, bə deyirdin, tanımıram, bilmirəm. Sarı Aşıq atlının səhvini düzəldərək deyir:

– Mən elə demədim. Dedim ki, tanı mənəm, bil mənəm. Sarı Aşığın söz oyununa atlı heyran qalır. 

*     *     *

Bir dəfə də Sarı Aşıq axşamtərəfi evinə qayıdırmış. Çə​pərlərinin dibində qonşu qızını bir cavan oğlanla mazaqlaşan görür. Qız elə bilir ki, aşıq onları görməyib. Odur ki, tez oğlanın qarşısına keçir, sanki kürəyi ilə oğlanı gizlətmək istəyir. Aşıq bunu görüb deyir:

Mən aşiqəm, nərgizlər.

Bənövşələr, nərgizlər.

Bu gün bir maya gördüm,

Qoltuğunda nər gizlər. 

Qız məsələni başa düşür. Odur ki, deyir:

Mən aşıq gördü günü,

Ay doğdu gördü günü,

Namərddə söz əylənməz

Mərd deməz gördügünü.

*     *     *
Bir gün Sarı Aşığın yolu dağlara düşür. Bir çoban ailə​sində qonaq qalmalı olur. Sən demə, bir-neçə qoyun quzu​lamışmış. Evin xanımı isə təzə sağdığı ilk süddən kələzə (kələkə) bişirir. Bunu görən aşıq deyir:

Mən aşığam buz bağlar,

Çaylar sular buz bağlar.

Bu gün bir əcaz gördüm

Od içində buz bağlar. 

ABDAL QASIM VƏ BƏY

Deyir bir gün Qarabağ bəylərindən biri ətraf kəndlərdən varlı-hallı adamları yığıb qonaqlıq verirmiş. Qonaqlığa gələn bəylərdən biri yolda Avdal Qasımla rastlaşır. Ordan-burdan söhbətləşirlər. Məlum olur ki, hər ikisi eyni evə qonaqlığa gedir. Bəy Avdal Qasımın musiqidən hali olduğunu bilirmiş. Ona görə deyir:

– Bu qonaxlıxda indi məndən sorşəjəhlər ki, xanəndə səninçün nə oxusun? Ancax mənim muğamnan-zaddan elə də başım çıxmır. Heş bilmirəm nə cavaf verəjəm. Avdal Qasım da arif adamıydı. O saat məsələni başa tüşür və deyir:

– Heç fikir eləmə, bəy, sənin orada gözün məndə olsun. Bax iki barmağımı yuxarı qaldırsam, de ki, xanəndə dügah oxusun. Üç barmağımı qaldırsam, deyərsən ki, segah oxu​sun, olar, bitər. Bəy çıxış yolu tapdığı üçün çox sevinir, gə​lib çı​xır​lar ziyafət verilən evə. Yeyib-içdikdən sonra ev yi​yəsi bir-bir qonaqlarının arzusu ilə xanəndəyə sifarişlər ve​rir. Növbə bəyə çatanda Avdal Qasım tez iki barmağını gös​tərir və bəy də dü​gah sifariş verir. Bir müddətdən sonra yenə də bəyin arzusunu soruşurlar. Bu dəfədə Avdal Qasım üç barmağını göstərir və bəy segah sifariş eləyir. Bu zaman xa​nəndəyə bəy pul da ba​ğışlayır. Bəyin səxavətindən ruh​lanan xanəndə yenə də bəydən bir arzusunu rica edir. Bəy qalır çıxılmaz vəziyyətdə yenə də baxır Avdal Qasıma. Bu dəfə də Avdal Qasım dörd barmağını yuxarı qaldırır və məclis əhli duyuq düşməsin deyə, tez həmin əlini belinə doladığı ipək kəmər yerinə keçirir. Heç nə başa düşməyən bəy, üzünü xanəndəyə tutub deyir: 
– İndi də bir qarıngah oxuyun. 
Bütün məclis əhli bəyin nadanlığına gülür. 


AŞIQ GÖRDÜYÜNÜ ÇAĞIRAR

Bir gün bir aşıq sazını da götürüb ruzi qazanmaq ümi​dilə kənd-kənd, oba-oba gəzməyə başlayır. Gəlib bir obada, bir evdə qonaq olur. Həmin gün evin xanımı axşama xaşıl bişirifmiş. Dəvət edirlər aşığı süfrəyə, xaşılı hamılıxca ye​yir​lər. Gecəni aşıx qonaq qalır, səhəri hazırlaşır getməyə. Evin sahibi dil-ağız eləyib, deyir ki, gəlmişkən bir-iki gün də qal. Aşıq deyir: 

– Yox, ay qardaş, çox sağ ol, mən gəldim xaşılınızı da yedim, ta gedirəm. Aşıx xaşıl deyəndə ev yiyəsi fikirləşir ki, adə sən ölməyəsən, bu aşıx məni biabır edəjəh, hər yerdə deəjəh ki, bizdə xaşıl yeyif. Başlayır əl-ayağa düşməyə. De​yir ki, qoymaram, gedəsən. Bəs yaxşı bir xoruzum var, kə​sim axşama arvad yaxşı bir çığırtma bişirsin, ye, sonra ge​dərsən. Aşıx razılaşır. Evin xanımı axşama yaxşı bir çığırtma pişirir, yeyib-içirlər, səhər aşıx sağollaşır ki, gedə. Deyir:

– Ay qardaş, sağ ol, xaşılıvı yedim, çığırtmavı yedim, ta mən gedim. Ev sahibi görür ki, bu yenə xaşıldan danışır. Hövsələsi qaçır və düşünür ki, gərək, necə olsa, xaşılı bu aşı​ğa unutduram. Odur ki, deyir:

– Bəs, Aşıx qardaş, qoymaram gedəsən. Yaxşı bir qo​çum var, elə sənin kimi yaxşı insanlara qismət olsun. Kəsim, bir-iki gün yeyək, sonra gedərsən. Nə isə qoçu da kəsir, ye​yib-içirlər, iki gün də keçir. Aşıx yenə getmək havası çalır. Və deyir:

– Sağ ol, qardaş, xaşılıvı yediyh, xoruzu yediyh, qoçu yediyh, haqqıvı halal elə, mən gedirəm. Ev sahibi görür ki, aşıx yenə də xaşılı birinci saydı. Ona görə deyir :

– Aşıx qardaş, getmə! Bir erkək danam var. Onu da kə​sim yeyəndən sonra gedərsən. Aşıx məsəlləni başa düşür deyir:

– Qardaş, heç özüvü ərəsət-mənşər eləmə. İstəyirsən lap dəvə kəs. Mən aşığam, gördüyümü əvvəldən axıra qədər çalıf oxuyajam. 

MƏNIM QULAĞIMA NOLUB?

Laçının ucqar kəndlərinin birində bir evə bir kişi qonağı gəlir. Adam ev sahibinin uzaq qohumlarından imiş. Evdə qay​nana bir də körpəsini kürəyinə şəlləyib ev işləri ilə məş​ğul olan gəlindən başqa heç kəs yox imiş. Qaynana gəlini çağırıb deyir ki, bəs qonağa çay-çörək hazırla. Gəlin yerdən süfrə salır. Ayağa qalxım deyəndə gəlindən bir ağ yel çıxır. Gəlin də, qaynana da çox pərt olur. Gəlin girir mətbəxə ta çıxmır. Kişi görür ki, gəlin çox utandı, özünü qoyur karlığa. Qaynana nə deyirsə, əlini qoyur qulağının dalına, “hay” “nə deyirsən” “eşitmədim” deyir. Gəlin də qaynana da özlərinə gəlib rahatlayırlar. Qonaq yeyib-içəndən sonra axşamtərəfi qalxır ki, gedə. Qaynana darvazaya qədər qonağı yola salır. Ürəklənən gəlin də düşür qaynanasının yanına. Yolda uca səslə kişidən soruşur. 

– Ay Qulaməli əmi, bəs sənin qulağıva nolub belə? Kişi deyir:

– Ay qızım, bərk soyuqlamışdım elə o zaman bu zaman qulağım eşitmir. Gəlin deyir:

– Ay əmi, Fatma xalama de, bir az soğan, bir az da sa​rımsaq suyu sıxsın damcılatsın sənin qulağıva. Qulağın yax​şılaşacaq. Gəlinin məsləhətindən hiddətlənən kişi özünü sax​laya bilməyib deyir:

– Aaz, a köpək qızı, sən o sarımsaq soğan suyunu niyə öz götüvə damızdırmırsan ki, səni qohum-qələbə içində bi​yabır eləməsin?! Mənim qulağıma noluf?

NƏ ÖZÜ İSTƏYİR, NƏ QONŞUYA VERİR

İki qonşu olur. Birinin qonşu arvadına gözü düşür. İş elə gətirir ki, bunlar anlaşırlar və gizli-gizli görüşməyə başlayır​lar. Bir gün kişi gəlib arvadını qonşusu ilə bir otaqda görür. Cumur xəyanətkar qonşunun üstünə və başlayır onu döymə​yə. Oynaşının döyüldüyünü görən arvad ərinə deyir:

· Vur, vur köpək oğlunu! Öz arvadı ola-ola qonşuya da göz dikir. 
Bir azdan oynaş güj gəlir. Və qonşunu yıxıb döyməyə başlıyır. Arvad bu dəfə də görür ki, oynaşı qalib gəlir və deyir:

· Vur, vur köpək oğlunu, nə özü istəyir, nə də qonşuya verir. 

EVİN TİKİLSİN, HALVA QUTARDI
Müharibə vaxtı Laçının Biçənis kəndində yaşlı bir kişi vəfat edir. Hədsiz kasıb olan ev sahibi heç nədən ehsan verə bilmir. Evdə cəmisi iki ovuc undan halva çalıb qəbristanlığa aparırlar. Dəfn mərasimində molla uzun-uzadı cənazə duası və başqa duaları oxuyur. Ətrafdakı beş-on acından ölən adam özlərini saxlaya bilməyib başlayırlar halvanı yeməyə. Molla isə cənazə ilə bağlı bütün qayda-qanuna riayət edərək duanı oxuyur. Bir başqası isə meyidi tərpədir. Onsuz da az olan halva az qalır ki, bitsin. Bu dəmdə mollanın ac qala​cağını görən adamlardan biri deyir:

– A molla, biz onu yetmiş beş ildir ki, başa sala bil​məmişik. İndi sən bu dar majalda nə başa salajahsan? Evin tikilsin, halva qutardı eyy.
OĞUL NAXƏLƏF, QIZ BECİNS
İki dost var imiş. Onlar müxtəlif kəndlərdə yaşayır​mış​lar. Bir gün dostlardan birinin arvadı ölür. Dostu yasda iş​tirak edəndən sonra öz evinə qayıdır. Üstündən bir ilə yaxın vaxt ötür. Uzun müddət dostundan xəbər tuta bilməyən kişi yenidən dostunu görməyə gedir. Dostlar qapıda qarşılaşırlar. Ancaq arvadı ölən bu müddət ərzində çox sınıxmış görükür. Sanki bir ildə daha qocalmış və arıqlayıb əldən düşmüşdü. Dostunun bu halından narahat olan kişi deyir:

– Ay qardaş, arvadı ölən bir sənmisən? Kimi saxlamaq olar bu səfərdən?! Allah vermişdi Allah da aldı. Budur, sağ olsun, oğlun, qızın, gəlinin var. Arvadı ölən başın- bulaya-bulaya deyir:

– Eyh, birin bilirsən, birin bilmirsən. Oğul naxələf, qız becins deyib əlini gəlinə sarı uzadıb nə isə deyəcəkmiş ki, gəlindən bir yel çıxır. Kişi əli elə uzalı qaldığından deyir: – Bax bu da belə. 

DÜY ŞALIMA, AT DALIMA

Varlı və imkanlı adamlardan biri vəfat edir. Var-dövləti qalır dul arvadına. Hələ meyid götürülməmiş bir-neçə var-dövlət hərisi arvada elçi düşməyi düşünür. Biri isə lap cəld tərpənib fikirəşir ki, sonraya qalsa, arvad əldən çıxa bilər. Odur ki, tez bir ara arvadı tapır. Bir üzük də alıb verir arvada ki, elə yasdaca taxarsan arvadın barmağına. Nə isə arvad üzüyü də götürüb gəlir yasa. Görür ki, qiyamətdir evin xa​nı​mı üz-gözünü cıra-cıra ağlayır. Bu da keçir lap qadının ya​nına və guya ağlaya-ağlaya deyir:

Belə a bajı, mən saa nə deyim,

Nə deyim nejə deyim,

Belə o filankəs saa bi üzük göndərib

Onu saa nejə verim?

Arvad da arif imiş. Beynindəcə tez düşünüb daşınır və cavab verib deyir:

Az, ta nə var nejə diyəsən,

Belə düy şalıma, at dalıma.

ŞAHIM, AYAQYOLUNDAKI SÖZ

Deyir bir şahın axmax bir vəziri oluf. Bir gün başqa bir ölkənin padşahı buları oğlunun toyuna qonaq çağırır. Yemək zamanı dəvət olunmuş padşahlardan birinin vəziri görür ki, öz şahının bığlarından yediyi düyülərdən bir-ikisi sallanıf duruf. Vəzir şahı məsələdən hali etmək üçün deyir:

– Şahım, uca dağlar başında qar görünür. 
Şah da arif adam imiş məsələni başa düşüb əlini bığla​rına çəkir və düyüləri təmizləyir. Axmaq vəziri olan şah bu məsələdən çox təsirlənir. Su başına getmək adıyla otaqdan çıxır. Yolda dalıyca çıxan vəzirə acıqlı-acıqlı deyir:

– Gördün, nə cür ağıllı vəzirlər var, şahını necə məsələ​dən agah etdi? Sən isə başıvı aşağı sallıyıf yeməkdən başqa heç nə bilmirsən. 
Yemək otağına qayıdan zaman bir daha vəzirini xəbər​dar edir: «Bax, indi içəri qayıdıf oturajam, düyünü elə yiyə​jəm ki, düyü saqqalıma yapışajax. Sən də elə bir söz tap de ki, hamı mat qalsın». 
Vəzir boynunu büküb bəli, bəli deyir. Şah əllərini yuyub yenidən məclisə qayıdır, oturur yerində. Başlayır plovdan yeməyə. Plovdan ikisi-üçü yapışır şahın saqqalına. Axmaq vəzir bunu görüb tez deyir:

· Şahım, ayaqyolundakı söz. 
Məclis əhli hamı dönüb vəzirin ədəbsiz sözünə gülür. 

ÖZÜMÜ SƏNƏ NƏZİR DEMİŞƏM
Laçının Kamallı kəndində Kərbalayı adlı çox zəif və cı​lız bir kişi yaşayırdı. Kərbalayı o qədər zəif idi ki, hətta onu müharibəyə belə aparmamışdılar. Bir gün Kərbalayı mühari​bədən sağ-salamat qayıdan qonşusunu görməyə gedir. Kər​bə​laya sataşmaq istəyən qonşu arvadını öyrədib onun qar​şısına çıxarır. Arvad eyvana çıxır, əlini belinə vuraraq deyir:

– Kərbalayi, bizim bu kişi maharibəyə gedəndə mən özümü saa nəzir demişəm. İndi kişi də sağ-salamat qayıdıf gəlif. Evdə də heş kəs yoxdu. Gəl, nəzirini verim.
Arvadın bir qıçı boyda olan Kərbalayi heyrətlə arvada baxa-baxa deyir:

· Bajı, olmaz ki, o nəziri yağnan-şornan əvəz edəsən?

